
ባለፉት ስደስት ዓመታት  ... ወደ ገጽ 8 ዞሯል ኮሚሽኑ በ615  ... ወደ ገጽ 8 ዞሯል

ገጽ 8 

ማርቆስ በላይ

አዲስ አበባ:- ባለፉት ስድስት ዓመታት የኢትዮጵያ 
ኢኮኖሚ በአማካይ 7 ነጥብ 2 በመቶ ማደጉንና 10 
ቢሊዮን ዶላር የውጭ ዕዳ መከፈሉን የፕላንና ልማት 
ሚኒስቴር አስታወቀ።ማሻሻያው የኢኮኖሚ እድገቱን 
ለማስቀጠል እንደሚያስችልም ተጠቁሟል፡፡

የፕላንና ልማት ሚኒስትር ፍጹም አሰፋ (ዶ/ር) 
ሚኒስቴር መሥሪያ ቤቱ በሀገራዊ ዕቅዶችና አፈጻጸሞች 
ዙሪያ ላይ ከባለድርሻ አካላት ጋር ትናንት ውይይት 
ሲካሄድ እንደገለጹት፤ ከሀገራዊ ለውጡ ወዲህ የኢትዮጵያ 
ኢኮኖሚ ሥርዓት ወደ ፕራግማቲክ ካፒታሊዝም 
እየተሸጋገረ ነው፡፡ባለፉት ስድስት ዓመታት የኢትዮጵያ 
ኢኮኖሚ በአማካይ 7 ነጥብ 2 በመቶ አድጓል፡፡10 
ቢሊዮን ዶላር የውጭ እዳ ተከፍሏልም ብለዋል።

የኢትዮጵያ ኢኮኖሚ ባለፉት ስድስት ዓመታት 
በአማካይ 7 ነጥብ 2 በመቶ ማደጉን አንስተው፤  
የኢኮኖሚ ማሻሻያው የኢኮኖሚ እድገቱን ለማስቀጠል 
እንደሚያስችልም ገልጸዋል።

በኢትዮጵያ የግብርና ፣ኢንዱስትሪ. ማዕድን፣ 
ቱሪዝምና ዲጂታል ኢኮኖሚ ላይ ያተኮረ የኢኮኖሚ 
ፖሊሲ እየተተገበረ እንደሚገኝ ተናግረዋል።

የማይበገር ኢኮኖሚ ለመገንባት የኢኮኖሚ 
መዋቅራዊ ሽግግር ያስፈልጋል ያሉት ፍጹም (ዶ/ር)፤ 
የተሻለ ተቋምና የተፈጥሮ ሀብት ያለው ሀገር ውጤታማ 
የኢኮኖሚ መዋቅራዊ ሽግግር ማምጣት አለበት ብለዋል።

መዋቅራዊ የኢኮኖሚ ሽግግር ለአንድ ሀገር ወሳኝ 
መሆኑን ጠቅሰው፤ አምራች ኢንዱስትሪው በቴክኖሎጂ 
ልህቀት፣ በተማረ የሰው ኃይል መደገፍ ለዘላቂ መዋቅራዊ 
የኢኮኖሚ ሽግግር ወሳኝ መሆኑን ተናግረዋል።

ከሀገራዊ ለውጡ ወዲህ የኢትዮጵያ ኢኮኖሚ 
ሥርዓት ወደ ፕራግማቲክ ካፒታሊዝም እየተሸጋገረ ነው 
ያሉት ሚኒስትሯ፤ ባለፉት ስድስት ዓመታት 10 ቢሊዮን 
ዶላር የውጪ እዳ እንደተከፈለ ተናግረዋል።

ባለፉት ስድስት ዓመታት ኢኮኖሚው በአማካይ 
7 ነጥብ 2 በመቶ አድጓል

-10 ቢሊዮን ዶላር ዕዳ ተከፍሏል

ከሀገራዊ ለውጡ ወዲህ በትግበራ ላይ የሚገኘው 
የኢኮኖሚ ፖሊሲ ወቅቱን፣ ሁኔታዎችንና ሕዝብን 
ከግምት ውስጥ ያስገባ መሆኑን ጠቅሰው፤ የሀገር በቀል 
ኢኮኖሚ ማሻሻያውም የግል ዘርፍ ኢንቨስትመንት 

የሚበረታታበት፣ በወሳኝ ዘርፎች ላይ የመንግሥት ተሳትፎ 
የሚታይበት መሆኑን ተናግረዋል።

ፋንታነሽ ክንዴ

አዲስ አበባ፡- የኢትዮጵያ ሀገራዊ ምክክር 
ኮሚሽን በዘጠኝ ክልሎችና በሁለት ከተማ 
አስተዳደሮች በሚገኙ 615 ወረዳዎች የአጀንዳ 
ማሰባሰብ ሥራውን ሙሉ በሙሉ ማጠናቀቁን 
አስታወቀ፡፡ በኦሮሚያ ክልል የአጀንዳ ማሰባሰብ 
ሥራ በቅርቡ እንደሚጀመርም ጠቁሟል፡፡

የኢትዮጵያ ሀገራዊ ምክክር ኮሚሽን ዋና 
ኮሚሽነር ፕሮፌሰር መስፍን አርአያ የኮሚሽኑን 
አፈጻጸም ትናንት ለሕዝብ ተወካዮች ምክር ቤት 
ሲያቀርቡ እንዳሉት፤ ኮሚሽኑ በክልሎች እና 
ከተማ አስተዳደሮች የምክክር፣ የአጀንዳ ልየታ 
እንዲሁም ሀገራዊ ምክክር ጉባዔ ላይ የሚሳተፉ 
ተወካዮችን በአሠራር ሥርዓቱ ማስመረጥ፣ 
አጀንዳ የማሰባሰብ ሥራዎችን በማጠናቀቅ ላይ 
ይገኛል፡፡

በዚህም ሀረሪ፣ ጋምቤላ፣ ቤኒሻንጉል 
ጉሙዝ፣ ሲዳማ፣ ማዕከላዊ ኢትዮጵያ፣ አፋር፣ 
ሶማሌ፣ ደቡብ ኢትዮጵያ እና ደቡብ ምዕራብ 
ክልሎች እንዲሁም በአዲስ አበባና በድሬዳዋ 

ኮሚሽኑ በ615 
ወረዳዎች የአጀንዳ 

ማሰባሰብ ሥራ 
ማጠናቀቁን አስታወቀ

ሄለን ወንድምነው 

አዲስ አበባ፡- በ2017 በጀት ዓመት የመጀመሪያው 
ሶስት ወራት ሁለት ሺህ 780 ቤቶች ተገንብተው በዝቅተኛ 
የኑሮ ደረጃ ለሚገኙ ዜጎች መተላለፋቸውን የአዲስ አበባ 
ከተማ አስተዳደር ከንቲባ አዳነች አቤቤ ገለጹ፡፡ 

ግንባታቸው የተጓተተ የመሰረተ ልማት ስራዎች 
በፍጥነትና በጥራት እንዲጠናቀቁ እና የንግድ ግብይቶች 
በደረሰኝ እንዲሆኑ አቅጣጫ መቀመጡም ተመላክቷል፡፡

የአዲስ አበባ ምክር ቤት 4ኛ ዓመት የስራ ዘመን 1ኛ 
መደበኛ ጉባኤውን ትናንት አካሂዷል።

ከንቲባ አዳነች አቤቤ ከምክር ቤት አባላት 
ለተነሱላቸው ጥያቄዎች ምላሽና ማብራሪያ በሰጡበት 
ወቅት፤ በዓመት የሚሰሩ ስራዎች በሩብ ዓመት 

በአዲስ አበባ ከተማ አስተዳደር፡-   
 - ሁለት ሺህ 780 ቤቶች በዝቅተኛ የኑሮ ደረጃ ለሚገኙ ዜጎች ተላልፈዋል

 - የንግድ ግብይቶች በደረሰኝ እንዲሆኑ አቅጣጫ ተቀምጧል

ተከናውነዋል ብለዋል።
በ2017 በጀት ዓመት የመጀመሪያ ሶስት 

ወራት ሁለት ሺህ 780 ቤቶች 
ተገንብተው በዝቅተኛ የኑሮ ደረጃ 
ለሚገኙ ዜጎች መተላለፋቸውን 
አውስተው፤ግንባታቸው የተጀመረ 
ከአራት ሺህ በላይ ቤቶች 
በመንግሥት በጀት እና በአጋር 
አካላት ድጋፍ  በማጠናቀቅ 
ለኮሪደር ልማት ተነሺዎች 
መሰጠቱን ጨምረው ገልጸዋል።

በሌላ በኩል የዜጎችን የኑሮ ጫና ለማቃለል 
ባለሀብቶችን በማስተባበር ግማሽ ሚሊዮን ለሚሆኑ ዜጎች 
የክረምት ወጪ መሸፈን ተችሏል ነው ያሉት።

በጤና መድህን፣ በማዕድ ማጋራት፣ በገበያ 
ማእከላት፣ በትራንስፖርት እና በሌሎች ስራዎች 
ህብረተሰቡን ተጠቃሚ የሚያደርጉ በርካታ ስራዎች 

በአዲስ አበባ   ... ወደ ገጽ 8 ዞሯል

ክልሉ በዓመት ያላገኘውን 
የወርቅ ምርት ዘንድሮ 

በሩብ ዓመቱ አገኘ     
 - 548 ኪሎ ግራም ወርቅ  

ማግኘት ተችሏል

- በኦሮሚያ ክልል የአጀንዳ 

ማሰባሰብ ሥራ በቅርቡ 

ይጀመራል

ፍጹም አሰፋ (ዶ/ር) 



ዜና

ዘላለም ግዛው  

አዲስ አበባ:- አነስተኛ እና መካከለኛ አምራች 
ኢንተርፕራይዞች ተኪ ምርቶችን  በማምረት በሀገራዊ 
ኢኮኖሚ ዕድገት ውስጥ የድርሻቸውን እየተወጡ 
እንደሚገኙ የኢትዮጵያ ኢንተርፕራይዝ ልማት ገለጸ፡፡  

የኢትዮጵያ ኢንተርፕራይዝ ልማት ምክትል 
ዋና ዳይሬክተር ጳውሎስ በርጋ  ለኢትዮጵያ ፕሬስ 
ድርጅት እንደገለጹት፤ አነስተኛ እና መካከለኛ አምራች 
ኢንተርፕራይዞች ማሽኖችን ጨምሮ ከውጭ ሀገር ይገቡ 
የነበሩትን የተለያዩ ምርቶችን በሀገር ውስጥ ማምረት 
ጀምረዋል፡፡  

ኢንተርፕራይዞቹ የሚያመርቱት ማሽኖች በተለይም 
ለግብርና ምርት ማቀነባበሪያ የሚያገለግሉ፣ ለጨርቃ 
ጨርቅ ማምረቻ እና የቆዳ ምርትን ለማምረት የሚውሉ 
ማሽነሪዎችን ጭምር ማምረት መቻላቸውን ተናግረዋል፡፡ 

በትግበራውም በሀገራዊ ኢኮኖሚ እድገት ውስጥ 
ጉልህ አስተዋፅኦ እያበረከቱ እንደሚገኙም አቶ ጳውሎስ 
አመልክተው፤  ይሁን እንጂ ኢትዮጵያ ካላት እምቅ ሀብት፣ 
ሕዝብ እና የገበያ ሁኔታ አኳያ የኢንተርፕራይዞቹ ቁጥር 
በጣም አነስተኛ በመሆኑ ይህንን መቀየር ያስፈልጋል 
ብለዋል፡፡ 

አብዛኞቹ ኢንተርፕራይዞችም መንግሥት ባደረገው 
ምቹ ሁኔታ ከለውጡ በኋላ  የተፈጠሩ ናቸው፡፡ ምቹ 
ሁኔታ ከተፈጠረላቸው በርካታ የፈጠራ ሃሳብ ያላቸው፣ 
ሥራ የሚፈጥሩ ወጣቶች መውጣት እንደሚቻል 
መመልከት ተችሏል ብለዋል፡፡ በቀጣይም የበለጠ ምቹ 
ሁኔታ መፍጠር እንደሚጠይቅም ነው የጠቆሙት፡፡  

በኢትዮጵያ ልማት ባንክ በኩል የውጭ ሀገርን ተሞክሮ 
በማጥናት በሊዝ ፋይናንስ አማካኝነት አዲስ ሥርዓት 
ተዘርግቷል ያሉት አቶ ጳውሎስ ፤ ሥርዓቱ የማሽነሪውን 
20 በመቶ ብቻ በመቆጠብ፣ ቤት ከተከራዩ የኪራይ 
ውል ብቻ በማቅረብ ማሽን የሚያገኙበት እና በአምስት 
ዓመታት ጊዜ ውስጥ እየሰሩ የማሽን ግዢ የወሰዱትን 
እዳቸውን የሚከፍሉበት ሁኔታ የተመቻቸላቸው መሆኑን 
ገልጸዋል፡፡ 

የሥራ ማስኬጃ ሌላው ትልቁ ችግራቸው መሆኑን 
በማንሳትም፤ ችግሩ አሁንም አለ፤ በተለይም የባንኮች 
የማበደር መስፈርቶች ለአነስተኛ እና መካከለኛ አምራች 
ኢንተርፕራይዞች አመቺ አይደሉም ብለዋል፡፡ 

ከዚህ አኳያ ኢንተርፕራይዞቹ በኢትዮጵያ ልማት 
ባንክ በኩል እንዲያገኙ መደረጉን አንስተው፤አዳዲስ 
ወደእዚህ ዘርፍ ለሚገቡ ጀማሪ እንደመሆናቸውና 
ሀብት ገና ለማፍራት የሚንደረደሩ በመሆኑ እንዳይቸገሩ 
ማድረግ ይገባል ብለዋል፡፡ 

የሚጠየቁ መስፈርቶች የማስያዣ ችግር 
እንዳይፈጠርባቸው መቅረፍ እንደሚያስፈልግ መንግሥት 
በልማት ባንክ በኩል አዲስ ሥርዓት የሚጀመር መሆኑንም 
ጠቁመዋል፡፡  የማስያዣ የሚጠየቀውን በተወሰነ መልኩ 
መንግሥትም ኃላፊነቱን የሚጋራበት አሰራር እየተፈጠረ 
ነው ብለዋል፡፡ 

ከማምረቻ ቦታ አኳያ፣ የብድር አሰጣጥን ቀለል 
በማድረግ፣ ባንኮች ከትርፍ በዘለለ በተመጣጣኝ ወለድ 
ኢንተርፕራይዞቹን የሚደግፉበትን ሁኔታ መፍጠር 
እንደሚያስፈልግም አመልክተዋል፡፡ 

ከማምረቻ ቦታ ጋር ተያይዞም በተለይ የግል 
ባለሀብቶች እንደሪል እስቴት ወደዘርፉ  ገንብተው 
የሚያከራዩበት ሁኔታ መፍጠር እንደሚያስፈልግም 
ነው የተናገሩት፡፡ የበለጠ ቢታገዙ የበለጠ አስተዋጽኦ 
የሚያደርጉበት እድል ሰፊ ነው ብለዋል፡፡  

ወደ 25 ሺህ የሚጠጉ አነስተኛ እና መካከለኛ 
አንተርፕራይዞች አሉ፡፡ በአጠቃላይ 74 ቢሊዮን ብር 
አካባቢ ያንቀሳቅሳሉ፤ በቀጥታ አንድ ሚሊዮን አካባቢ 
የሥራ ዕድል ፈጥረዋል፡፡ አምራቾቹ ምርቶቻቸውን ወደ 
አሜሪካ፣ አውሮፓ እና በተወሰነ መልኩ ወደ ተለያዩ 
የአፍሪካ ሀገራት መላክ ጀምረዋል ነው ያሉት፡፡ 

ለኢንተርፕራይዞቹ የቴክኒክ፣ የማምረቻ ቦታ፣ 
የማሽነሪ አቅርቦት፣ ብድር እና ግብአት የሚያገኙበትን 
ሁኔታ በሚመለከት የተሟላ ድጋፍ እንደሚደረግም 
አመልክተዋል፡፡   

ኢንተርፕራይዞች ተኪ ምርቶች 

በማምረት ለኢኮኖሚ 

ዕድገት የድርሻቸውን 

እየተወጡ ናቸው ማህሌት ብዙነህ

አዲስ አበባ፡- የአሜሪካ መንግሥት በኢትዮጵያ 
የሚገኙ የመንግሥት ከፍተኛ የትምህርት ተቋማትን ራስ 
ገዝ ለማድረግ ያደረገው የግማሽ ሚሊዮን ዶላር ድጋፍ 
በሁለቱ ሀገራት መካከል ያለውን ዲፕሎማሲያዊ ግንኙነት 
የሚያጠናክር መሆኑን የአሜሪካ አምባሳደር ገለጹ፡፡

የአሜሪካ በኢትዮጵያ ለሚገኙ ዘጠኝ የመንግሥት 
ከፍተኛ የትምህርት ተቋማትን ራስ ገዝ ለማድረግ 
የሚያስችል የግማሽ ሚሊዮን ዶላር ድጋፍ አድርጋለች፡፡

በመድረኩ ላይ በኢትዮጵያ የአሜሪካ አምባሳደር 
ኤርቪን ማሲንጋ እንደገለጹት፤ የአሜሪካ መንግሥት 
በኢትዮጵያ የሚገኙ ከፍተኛ የትምህርት ተቋማት ራስ 
ገዝ ለመሆን የሚያደርጉትን ሂደት ለመደገፍ ያደረገው 
የ522 ሺህ ዶላር ድጋፍ በሁለቱ ሀገራት መካከል ያለውን 
ዲፕሎማሲያዊ ግንኙነት የሚያጠናክር ነው፡፡ 

ድጋፉ አሜሪካ በኢትዮጵያ የከፍተኛ ትምህርትን 
ጥራት ለማሻሻል ያላትን ቁርጠኝነት የሚያመላክት 
መሆኑን አመልክተው፤  በዚህም የከፍተኛ የትምህርት 
ተቋማቱን ብቁና ተወዳዳሪ በማድረግ ዓለም አቀፍ ብቃት 
ያላቸው ዜጎችን ለማፍራት ያስችላል ብለዋል፡፡

አሜሪካ እና ኢትዮጵያ ዲፕሎማሲያዊ ግንኙነቶች 
120 ዓመታት ያስቆጠሩ መሆኑን አምባሳደሩ አንስተው፤ 
የተደረገው ድጋፍም የሁለቱን ሀገራት የረጅም ጊዜ አጋርነት 
የሚያሰፋ እና የሚያጠናክር መሆኑን አስታውቀዋል፡፡

በዓለም ላይ ከሚገኙ ቀዳሚ ተመራጭ ዩኒቨርሲቲዎች 
የሚገኙባቸው ሀገራት መካከል አሜሪካ በቀዳሚነት 
የምትጠቀስ መሆኗን ጠቅሰው፤ በኢትዮጵያም ይህንኑ 
አላማ ለማሳካት ለምታደርገው ጥረት የአሜሪካ ድጋፍ 
ተጠናክሮ የሚቀጥል መሆኑን ገልጸዋል።

የኢትዮጵያ ሳይንስ አካዳሚ ፕሬዚዳንት ፕሮፌሰር 

ድጋፉ በሁለቱ ሀገራት መካከል ያለውን የዲፕሎማሲያዊ 
ግንኙነት የሚያጠናክር ነው

በላይ ካሳ በበኩላቸው፤ ኢትዮጵያ የትምህርት ጥራትን 
ለማስጠበቅ የመንግሥት ዩኒቨርሲቲዎችን ራስ ገዝ 
የማድረግ ተግባርን እየተገበረች ይገኛል ብለዋል፡፡

ድጋፉ በሀገሪቱ የሚገኙ የመንግሥት ዩኒቨርሲቲዎች 
ራስ ገዝ ለመሆን የሚያደርጉትን  እንደ መመሪያ ፣ ሕግና 
ደንብ የመሳሰሉ ቅድመ ዝግጅቶች ዓለም አቀፍ ደረጃውን 
የጠበቁና እና አንድ ራስ ገዝ ዩኒቨርሲቲ ማሟላት 
የሚጠበቅበትን መስፈርት እንዲያሟላ የሚያስችል 
መሆኑን ገልጸዋል፡፡

በዚህም በሀገሪቱ ለ9 ለሚሆኑ የመንግሥት 
ዩኒቨርሲቲዎች እራሳቸውን እንዲችሉ በማድረግ 
በራሳቸው መስፈርት ተማሪን አወዳድረው የሚቀበሉና 
ሀገሪቱ የሚያስፈልጋትን የተማረ የሰው ኃይል መስክ 

በመለየት በራሳቸው ሥርዓተ ትምህርት ለመስጠት 
እንዲችሉ የሚደረግ መሆኑን አስታውቀዋል፡፡

እንዲሁም በኢትዮጵያ የሚገኙ የመንግሥት 
ከፍተኛ የትምህርት ተቋማት በራሳቸው በጀት ሠራተኛ 
የመቅጠርና ተጠቃሚ ለማድረግ ብሎም የማህበረሰብ 
አገልግሎት ለመስጠት የሚያስችል መሆኑን ጠቅሰው፤ 
ጥናትና ምርምር ለማካሄድ ብሎም ብቁና ተወዳዳሪ 
በማድረግ የትምህርት ጥራት ለማሳደግ ጉልህ ሚና 
እንዳለው ገልጸዋል፡፡ 

በአሜሪካ የሚገኙ ሁሉም ዩኒቨርሲቲዎች ራስ 
ገዝ በመሆናቸው ጥሩ የልምድ ልውውጥ የሚገኝበት 
መሆኑንም ፕሮፌሰር በላይ አስታውቀዋል፡፡

ልጅዓለም ፍቅሬ 

አዲስ አበባ፡- የነገውን ሀገር ተረካቢ ብቁ ዜጋ 
ለማፍራት ብሎም ሀገርን ሙሉ ለማድረግ በሁሉም 
ዘርፍ የሕፃናት መብትና ጥቅም የሚያስከብር ማህበረሰብ 
መፍጠር እንደሚያስፈልግ ተጠቆመ፡፡

የዘንድሮው ዓለም አቀፍ የሕፃናት ቀን “ሕፃናት 
የሚሉት አላቸው፤ እናዳምጣቸው” በሚል መሪ ሃሳብ  
በተለያዩ ሁነቶች ዛሬ ይከበራል፡፡

የአዲስ አበባ ሴቶች፣ ሕፃናትና ማህበራዊ ጉዳይ 
ምክትል ቢሮ  ኃላፊ ወይዘሮ እመቤት ተስፋዬ፤ የዘንድሮ 
ዓለም አቀፍ  የሕፃናት ቀንን አስመልክተው ትናንት 
በሰጡት መግለጫ፤ የዘንድሮ የዓለም አቀፍ የሕፃናት 
ቀን የባለድርሻ አካላት፣ የማህበረሰቡ ተሳትፎና ግንዛቤ 
በማሳደግ የሕፃናት  መብት ለማስጠበቅ ባለመ መልኩ 
ይከበራል ብለዋል፡፡  

የነገውን ሀገር ተረካቢ ብቁ ዜጋ ለማፍራት ብሎም 
ሀገርን ሙሉ ለማድረግ በሁሉም ዘርፍ የሕፃናትን መብትና 
ጥቅም የሚያስከብር ማህበረሰብ መፍጠር ያስፈልጋልም 
ነው ያሉት፡፡

ሕፃናትን ማዳመጥ ማለት መብቶቻቸውን ከማክበር 
ጎን ለጎን ማግኘት ያለባቸውን ተጠቃሚነት ማረጋገጥ 
ነው ያሉት ወይዘሮ እመቤት፤ ከሕፃናት መብት ደህንነት 
ጋር በተያያዘ ግንዛቤ የመፍጠር ሥራ ከተለያዩ ባለድርሻ 
አካላትጋር በቅንጅት እየተሰራ መሆኑን አመላክተዋል፡፡

ወይዘሮ እመቤት ፤ ቢሮው በተለይ ሕፃናት ከትምህርት 
ገበታቸው ሊያስቀሯቸው የሚችሉ በርካታ ጉዳዮችን 
በመለየት እየሰራ እንደሚገኘ ገልጸው፤ የተማሪዎች ምገባ 
ፕሮግራም፣የጤና አገልግሎት፣ከቤተሰብ የተለዩ ሕፃናት 
ቤተሰብ እንዲያገኙ ማድረግና የቀዳማይ ልጅነት እድገት 
እየተሰሩ ከሚገኙት መካከል ተጠቃሽ መሆናቸውን 
አስረድተዋል፡፡  

 ሕፃናት የነገ ሀገር ተረካቢ ዜጎዎች በመሆናቸው 
በአካላዊም ሆነ በስነ ልቦናዊ የጠነከሩ ለማድረግ እንዲቻል 
በከተማው ከ10 ሺህ 800 በላይ እናቶችና  ሕፃናት  

በቀዳማይ ልጅነት አልሚ ምግብ እንዲያገኙ መደረጉን 
አብራርተዋል፡፡

እንደ ወይዘሮ እመቤት ገለጻ፤ የሕፃናትን መብቶች 
ማሳደግና ጥቅም ማስጠበቅ፤ተግዳሮቶችን መሞገት፤ 
መንግሥት በዘርፉ የሚያከናውናቸውን ተግባራት 
ማበረታታት እንዲሁም ሕፃናትን በአእምሯዊና በአካላዊ 
ማብቃት የበዓሉ ዋና ዋና  ዓላማዎች ናቸው፡፡ ሕፃናት 
ፍላጎታቸውን፣ ሃሳባቸውን፣ ህልሞቻቸውን እንዲሁም 
ተሳትፏቸውን በማሳደግ የኢትዮጵያ የወደፊት እጣ ፈንታ 
ላይ መወሰን እንዲችሉ ለማድረግም ነው፡፡

በአዲስ አበባ ሴቶች፣ ሕፃናትና ማህበራዊ ጉዳይ ቢሮ 
የሕፃናት ደህንነት ማስጠበቅ ዳይሬክተር አቶ አንዱዓለም 
ታፈሰ በበኩላቸው፤ የሕፃናትን ጥቃት ለመቀነስ 
ማህበረሰቡ ስለ ሕፃናት ጥቃት ያለውን ግንዛቤ በማሳደግ 

የሕፃናትን መብትና ጥቅም የሚያስከብር ማህበረሰብ 
መፍጠር ያስፈልጋል

ከጎናቸው ቆሞ መሞገት አለበት ብለዋል፡፡
አቶ አንዱዓለም፤ የሕፃናት  ጥቃት ከአካላዊ ጋር 

ብቻ ሳይሆን  ከስነ-ልቦናዊም  ጋር አያይዞ መመልከት 
እንደሚያስፈልግ ገልጸው፤ ልጆች የወላጅ ወይም 
የቤተሰቦቻቸው ብቻ ሳይሆኑ የማህበረሰቡና የሀገር 
በመሆናቸው ማንኛውም ዜጋ የሚደረጉ እኩይ ተግባራት 
ሲያይ አያገባኝም በሚል ስሜት ማለፍ እንደሌለበት 
መክረዋል፡፡

በከተማው በ2016 ዓ.ም በትምህርት ቤቶች በተሠራ 
የዳሰሳ ጥናት አንድም ትምህርት ቤት ከሕፃናት መድሎ ነጻ 
ትምህርት ቤት አለመኖሩን  ተናግረዋል፡፡

ዓለም አቀፍ የሕፃናት ቀን በዓለም አቀፍ ደረጃ ለ35ኛ 
ጊዜ፤ እንዲሁም በኢትዮጵያ ለ19ኛ ጊዜ የሚከበር በዓል 
ነው ተብሏል፡፡



አዲስ ዘመን   ረቡዕ ኅዳር 11 ቀን 2017 ዓ.ም

ዜና

ገጽ 3

ሳሙኤል ወንደሰን 

አዲስ አበባ፦ መንግሥት ያከናወናቸው የፖሊሲና 
የአሰራር ማሻሻያዎች ሀገሪቱን በዓለም ገበያ ተጽዕኖ 
ፈጣሪ እያደረጋት መሆኑን የንግድና ቀጣናዊ ሚኒስቴር 
አስታወቀ። 13ኛው ዓለም አቀፍ የጥራጥሬና የቅባት 
እህሎች ጉባኤ ትናንት በአዲስ አበባ ተካሂዷል።  

የንግድና ቀጣናዊ ሚኒስትር ካሳሁን ጎፌ (ዶ/ር) 
በወቅቱ እንደገለጹት፤ መንግሥት የማክሮ ኢኮኖሚ 
ማሻሻያ፣ ገበያ መር የውጭ ምንዛሬ ተመን እና ሌሎች 
የፖሊሲና የአሰራር ማሻሻያዎችን ተግባራዊ ማድረጉ 
ሀገሪቱን በዓለም ገበያ ተጽዕኖ ፈጣሪ እያደረጋት ነው። 

በዚህም የጥራጥሬና የቅባት እህሎች የውጭ ንግድ 
በመጠን እና በውጭ ምንዛሪ ግኝት አድጓል ያሉት ካሳሁን 
(ዶ/ር)፤ እነዚህ ምርቶች ለሀገሪቱ ኢኮኖሚያዊ እድገት 
ለመጠቀም መንግሥት ለዘርፉ ተዋናዮች ማበረታቻ 
እያደረገ ነው ብለዋል። 

በዚህ ረገድ የሀገር በቀል ኢኮኖሚና የተሟላ የማክሮ 
ኢኮኖሚ ማሻሻያዎች መንግሥት በዘርፉ የተሰማሩ 
ኢንቨስተሮችን ለማበረታታት ትልቅ አቅም መፍጠሩን 
አስረድተው፤ ኢትዮጵያ የአፍሪካ አህጉራዊ ነፃ የንግድ 
ቀጣናን ለመተግበር እየሰራች እንደሆነ ተናግረዋል። 

ሚኒስቴሩም የውጭ ንግድ ብዝሃነትና ተወዳዳሪነት 
እንዲጎለብት እየሰራ ነው። ከዚህ ውስጥ አንዱ የሀገሪቱን 
ሀብትና አቅም በዓለም አቀፉ መድረኮች ማስተዋወቅ 
ተጠቃሽ ነው ያሉት ካሳሁን (ዶ/ር)፤ ኢትዮጵያ በጥራጥሬ 
እና በቅባት እህል ወጪ ንግድ በየዓመቱ በአማካይ 800 
ሚሊዮን ዶላር ገደማ ታገኛለች ነው ያሉት። 

የተተገበሩ ማሻሻያዎች ሀገሪቱን በዓለም ገበያ ተጽዕኖ ፈጣሪ እያደረጋት 
መሆኑን ሚኒስቴሩ አስታወቀ 

መንግሥት ባለፉት ጊዜያት ያከናወናቸው የፖሊሲና 
የአሰራር ማሻሻያዎች የውጭ ባለሀብቶችን ተሳትፎ 
በማሳደግ የሀገሪቱን ዓለም አቀፋዊ የንግድ እንቅስቃሴ 
ያጎለብታል ያሉት ካሳሁን (ዶ/ር)፤ ይህም ለዘርፉ 
ተዋንያኖች አዳዲስ የገበያ መዳረሻዎችን እንደሚፈጥር 
ገልጸዋል። 

በሞገስ ጸጋዬ

ዜና ሀተታ

አርባ ምንጭ ሌት ተቀን በስራ ተጠምዳለች።በከተማዋ 
የመንገድ ጥገናና ግንባታዎች  እየተካሄዱ ናቸው፡፡የሕዝብ 
መናፈሻዎች፣ ስታዲየምና የመብራት መስመሮች እየታደሱ 
ይገኛሉ፡፡አርባ ምንጭ ከተማ 19ኛው የኢትዮጵያ 
ብሔሮች፣ ብሔረሰቦችና ሕዝቦች ቀን ለማዘጋጀት ሽር ጉድ 
እያለች ነው፡፡  

ካለፉት ዓመታት በላቀ መንገድ ለማክበርና ከተለያዩ 
የሀገሪቷ ክፍል የሚመጡ እንግዶችን ለመቀበል ዝግጅት 
ከጀመረች ሰንበትበት ብላለች፣ አሁን ላይ ዝግጅቷን 
ወደ ማገባደድ ምእራፍ አድርሳለች። በሁሉም የዝግጅት 
ምእራፍ አርባ ምንጭ በሚገባ አሸብርቃለች። 

የብሔሮች፣ ብሔረሰቦችና ሕዝቦች ቀንን ቅድመ 
ዝግጅት ለመመልከት ከፌዴራል፣ ከክልልና ከከተማ 
አስተዳደር የተውጣጡ የመገናኛ ብዙኃን ባለሙያዎች 
በደቡብ ኢትዮጵያ በ12 ዞኖች አምስት ቀን የቆየ ቅኝት 
አድርገዋል።  በቅኝቱ ወቅት እንደታዘብነው በክልሉ 
የሚገኙ 32 ብሔሮች፣ ብሔረሰቦችና ሕዝቦች በየደረጃው 
ዝግጅት እያደረጉ ነው። 

ከዝግጅቱ መካከልም መገለጫቸው የሆኑ 
አልባሳትን፣ ቁሳቁሶችንና ማንነታቸውን ለእንግዶች 
ለማቅረብ በዝግጅት ላይ መሆናቸው ታዝበናል።በዓሉ 
የሚከበርባት አርባ ምንጭ ከተማ  ዝግጅቷን ከጀመረች 
የቆየች ቢሆንም ያላለቁ ስራዎችን ለማጠናቀቅ ሌት ተቀን 
በስራ ተጠምዳለች። ሆቴሎችን ዝግጁ ከማድረግ  ጀምሮ 
በከተማዋ እድሳት ተጠምዳለች፡፡

 የመንገድ ጥገናው ከተማዋን ለእይታ ማራኪ 
አድርጓታል፣ በዓሉ የሚከበርበት የአርባ ምንጭ 
ዩኒቪርሲቲ ስታዲየም እድሳትም በጥቂት  ቀናት ውስጥ 
ዝግጁ ይሆናል። የመብራት ጥገናዎችን ጨምሮ እንግዶች 
የሚጎበኟቸው ቦታዎች እድሳት ከተማዋን ልዩ ውበት 
አላብሷታል። የኮሪደር ልማቱ በትክክልም ለእንግዶቿ 
ምቹ እንደምትሆን የሚያመላክት ነው ብሎ መናገር 
ማጋነን አይሆንም።

ህዳር 29 ቀን የሚከበረውን የኢትዮጵያ ብሔሮች፣ 
ብሔረሰቦችና ሕዝቦች ቀን ዝግጅትን በተመለከተ የአርባ 
ምንጭ ከተማ ከንቲባ አቶ ገዛኸኝ ጋሞ እንደገለጹት፤ 
በዓሉን አስመልክቶ የተለያዩ የቅድመ ዝግጅት ስራዎች 
እየተከናወኑ ይገኛል። በዋናነት በዓሉን በድምቀት 
ለማክበርና ለእንግዶች ምቹ ከማድረግ አኳያ ኃላፊነት 
ከተቀበልንበት ቀን ጀምሮ ከተማዋን የማስዋብ ስራ 
እየተሰራ ነው። በዚህም ለእንግዶች በሚገባ ምቹ ሆናለች 

ነው ያሉት።
በከተማዋ ያሉ ዋና ዋና መንገዶችን በኮሪደር 

የማልማት ስራ እየተሰራ መሆኑን የጠቀሱት ከንቲባው፤ 
ይህም አርባ ምንጭ አሸብርቃ ሙሽራዎቿን ለመቀበል 
የመጨረሻ ምእራፍ ላይ ትገኛለች። በጥቂት ቀናት ውስጥ 
ከተማዋን ለእንግዶች ምቹ የማድረጉ ሁኔታ ይጠናቀቃል፤ 
በዓሉ የሚከበርበት፣ ባዛርና ኤግዚቢሽን የሚካሄድባቸው 
ቦታዎችን የማስዋብ ስራዎች እየተጠናቀቁ መሆናቸውን 
ገልጸዋል። 

እንደ ከንቲባው ማብራሪያ፤ የጋሞ አደባባይ ግንባታ 
የጋሞን ማንነት፣ ትውፊትና ባህል በሚገልጽ መልኩ 
እየተሰራ ነው፡፡ አደባባዩ በዓሉ በሚከበርበት ቀን 
ይመረቃል። ይህም ለእንግዶች ልዩ የገጸበረከት ስጦታ 
ነው። በጋሞ 42 ደረጃዎች ያሉ ሲሆን፤ አደባባዩ ላይ 
የሚገነባው ግንባታ ይህን በሚገልጽ መልኩ ነው። ጋሞ 
በርካታ ብሔሮችን አቅፎ የያዘ መሆኑን የሚገልጽ ጭምር 
መሆኑን ጠቅሰዋል።

የጋሞ ዞን ዋና አስተዳዳሪ አቶ አባይነህ አበራ 
በበኩላቸው፤ 19ኛው የኢትዮጵያ ብሔሮች፣ ብሔረሰቦችና 
ሕዝቦች ቀንን ምክንያት በማድረግ እንግዶችን ለመቀበል 
የተለያዩ ዝግጅቶች እየተደረጉ ነው። ከዝግጅቱ ውስጥ 
እንግዶችን ባማረና የጋሞን ባህል በጠበቀ  መልኩ 
ለመቀበል   ዝግጅቶች እየተሰሩ  ነው። ለበዓሉ መከበር 
አስፈላጊ የሆኑ ስራዎች ተጠናቀው እንግዶችን እየጠበቅን 
ነው ሲሉ አብራርተዋል።

ከምንም በላይ የሁሉም ብሔር ተወካዮች 
የሚያርፉበትን ቦታ ዝግጁ አድርገናል ያሉት ዋና 
አስተዳዳሪው፤ ህብረተሰቡ እንግዶችን ለመቀበልና 
በአርባ ምንጭ ከተማ በሚኖራቸው ቆይታ አስፈላጊውን 
ትብብር ለማድረግ በጉጉት እየተጠባበቀ ነው። እንዲሁም 
ሆቴሎችንና ሎጆችን በሚገባ አዘጋጅተን የቀኑን መድረስና 
የእንግዶችን መምጣት እየተጠባበቅን ነው ሲሉ ገልጸዋል። 

አርባ ምንጭ ከተማ  በዓሉን ካለፉት ዓመታት በደመቀ 
መልኩ ለማዘጋጀት እራሷን ሞሽራ ለእንግዶቿ ምቹ የመሆን 
ስራ ሰርታለች፣ ሊያጋጥሙ የሚችሉ ችግሮችን ቀድሞ 
በመለየት ከወዲሁ ዝግጅቷን እያጠናቀቀች ነው ብለዋል።

እንደ አቶ ዓባይነህ ገለጻ፣ አርባ ምንጭ ከተማና 
አካባቢው የቱሪስት መስህብ ቦታ በመሆኑ እንግዶች 
በቆይታቸው መጎብኘት የሚፈልጓቸው ቦታዎች  ይኖራሉ። 
በዚህ ሂደት ውስጥ አስፈላጊውን አገልግሎት ለመስጠት 
ዝግጅት ተደርጓል። በዓሉን በማክበር ሂደት ውስጥ ምንም 
አይነት ችግሮች እንዳይገጥሙ ህብረተሰቡን የሰላም 
ባለቤት የማድረግ ስራ ተሰርቷል። ከከተማዋ ማሸብረቅ 
ጎን ለጎን እንግዶችን ከመቀበል ጀምሮ ተንከባክቦ ለመሸኘት 
ህብረተሰቡ ዝግጁ መሆኑን ገልጸዋል።

የኢትዮጵያን ጥራጥሬ፣ ቅባት እህሎችና ቅመማ 
ቅመም አዘጋጅቶ ላኪዎች ማህበር ፕሬዚዳንት አቶ 
ኤዳኦ አብዲ በበኩላቸው፤ በጉባኤው የውጭ ሀገራት 
ተሳታፊዎች እና ላኪዎች የተገኙ መሆኑን ገልጸው፤ 
ከዓለም አቀፍ ገዢዎች ጋር የገበያ ትስስር በመፍጠርና 
ምርቶችን በማስተዋወቅ በኩል የሚኖረው ጠቀሜታው 
የጎላ ነው ብለዋል። 

ባለድርሻ አካላት የገበያ መዋዠቅና የሎጀስቲክስ 
ተግዳሮቶችን ለመፍታት ዘመናዊ አሰራሮችን ተግባራዊ 
ማድረግ እንዳለባቸው ገልጸው፤ ኢትዮጵያ በዓለም ገበያ 
ላይ ያላትን ተሳትፎ ለማሳደግ ቴክኖሎጂዎችን ከግብርና 
ንግድ ጋር ማጣመር እንደሚገባም ተናግረዋል። 

ኢትዮጵያ በጥራጥሬና ቅባት እህሎች ዘርፍ ትልቅ 
አቅም አላት። ይህንን አቅም አሟጦ በመጠቀም ሀገራዊ 
የውጭ ንግድ ገቢን ማሳደግ እንደሚቻል ተናግረው፤ 
መንግሥት ለዘርፉ የሰጠው ትኩረት በማክሮ ኢኮኖሚ 
ማሻሻያው እና በሌሎች የአሰራር ሥርዓቶች እንደሚታይ 
ተናግረዋል። 

ጉባኤው፤ የኢትዮጵያ ጥራጥሬ፣ ቅባት እህሎችና 
ቅመማ ቅመም አዘጋጅቶ ላኪዎች ማህበር ከንግድና 
ቀጣናዊ ሚኒስቴር ጋር በመተባበር እንዳዘጋጀም 
ገልጸዋል። 

እንግዶቿን ለመቀበል ያሸበረቀችው 
አርባ ምንጭ 

ነፃነት አለሙ

አዲስ አበባ፡- የአዲስ አበባ ንግድ ቢሮ በየሳምንቱ 
እያሰራጨ ያለው የእህልና የፋብሪካ ምርቶች የዋጋ ዝርዝር 
ከህብረተሰቡ ጥሩ ምላሽ እያስገኘ መሆኑን የአዲስ አበባ 
ንግድ ቢሮ ገለጸ፡፡ 

በቢሮው የገበያ መረጃ ጥናትና ፕሮሞሽን ዳይሬክተር 
አቶ ሙሰማ ጀማል ለኢትዮጵያ ፕሬስ ድርጅት 
እንደገለጹት፤ በንግድ ቢሮው በመንግሥት በተገነቡት 
ሶስቱ የገበያ ማዕከላት እንዲሁም በእሁድ ገበያዎች ላይ 
የሚለጠፈው  የሰብልና የፋብሪካ ምርቶች የዋጋ ዝርዝር 
ከህብረተሰቡ ዋጋውን በዚህ ደረጃ እንድናውቅ መደረጉ 
መልካም ነው የሚል ምላሽ እያስገኘ ነው፡፡

በዋጋ ዝርዝሩ መሰረት ምርቶቹ መሸጣቸውን 
በተመለከተም ክትትልና ቁጥጥሩ እንደሚደረግ  
የገለፁት ዳይሬክተሩ፤ ከክፍለ ከተማ እስከ ወረዳ 
ድረስ የተመደቡ የክትትል ቡድኖች ቅዳሜና እሁድ 
የሰአት ፈረቃ ወጥቶላቸው ክትትልና ድጋፍ ያደርጋሉ፡
፡ በክትትልና ቁጥጥር ዙሪያም ከ600 በላይ ባለሙያዎች 
እንደተመደቡም ገልጸዋል፡፡

የዋጋ ዝርዝር ማውጣቱ የእሁድ ገበያዎች 
ከተጀመሩበት ጊዜ አንስቶ እንደነበረ ያስታወሱት 
ዳይሬክተሩ፤ ህብረተሰቡ ወደ ገበያ ከመምጣቱ በፊት 
እንዲዘጋጅበት በማሰብ በተጠቀሱት አማራጮች 
የምርቶችን ዋጋ ይፋ ማድረግ ከተጀመረ ግን ሁለተኛ 
ሳምንት ማስቆጠሩን ገልጸዋል፡፡

ህብረተሰቡ ዋጋውን ቀድሞ አውቆ ከመምጣቱ አኳያ 
ጭማሪ የሚደረግበት ከሆነ፣ ቅሬታ ወይም አስተያየት 
ካለው የሚስተናገድበት ስልክ መቀመጡንም ጠቁመዋል፡፡ 

በከተማ ደረጃ የአንድ ዳይሬክተርና የአንድ ቡድን 
መሪ፣ በክፍለ ከተማ ደረጃ ደግሞ የአስራ አንዱንም ክፍለ 
ከተሞች ቡድን መሪዎች ስልክ በንግድ ቢሮው በማህበራዊ 
ትስስር ገጽ ላይ እንደተቀመጠም ገልጸዋል፡፡

በቀጣይም የዋጋ ዝርዝሩን በማህበራዊ ሚዲያ 
ብቻ ሳይሆን በትልልቅ መገናኛ ብዙኃንም እንዲሰራጭ 
መታቀዱን የገለፁት ዳይሬክተሩ፤ በተለይም የገበያ 
ማዕከላቱ ዋጋ ለሳምንት የሚቆይ ስለሆነ ህብረተሰቡ 
እንዲያውቀው ማድረጉ አስፈላጊ መሆኑን አስረድተዋል፡፡

በጤፍ ዋጋ ደረጃ እንኳ ብናየው በእነዚህ ገበያዎች 
ላይ እና ከእነዚህ ገበያዎች ውጪ ብናየው በኩንታል 
ከሁለት ሺህ 500 እስከ ሁለት ሺህ 800 ድረስ ልዩነት 
እንዳለው አንስተዋል፡፡

 የሰብልና የፋብሪካ ምርት ዋጋ ዝርዝር መረጃን 
ለህብረተሰቡ ማድረስ የኑሮ ውድነቱን ጫና በተወሰነ 
ደረጃም ቢሆን ከመቅረፉ አኳያ ተጠናክሮ እንደሚቀጥል 
አመላክተዋል፡፡

የቅዳሜና እሁድ ገበያ ሲጀመር በአንድ ወረዳ አንድ 
ገበያ እንዲኖር ታሳቢ ተደርጎ መሆኑን ያስታወሱት 
ዳይሬክተሩ፤ አሁን ላይ በ121  ወረዳዎች የገበያዎቹ ቁጥር 
193  መድረሱን ገልጸዋል፡፡ 

በዚህ ሂደት ውስጥ የአትክልት ዋጋ ላይ ያለው 
የዕለት ተዕለት ተለዋዋጭ ዋጋ አንድ ተግዳሮት መሆኑን 
ገልፀው፤  ዋጋ ዝርዝሩ ወቅታዊ ሁኔታን ታሳቢ ባደረገ 
መልኩ የሚስተካከልበትን መንገድ እየፈለጉ መሆኑን 
ጠቅሰዋል፡፡

በተጨማሪም የቅዳሜና የእሁድ ገበያዎች የከተማዋን 
የእድገት ደረጃ የሚመጥኑና ደረጃቸውን የጠበቁ እንዲሆኑ 
ለማድረግ ጥናት እየተጠና መሆኑንም አስታውቀዋል፡፡

ሳምንታዊ የዋጋ ዝርዝር መውጣቱ ከህብረተሰቡ 
ጥሩ ምላሽ እያስገኘ ነው

- በመዲናዋ 193 የቅዳሜና የእሁድ ገበያዎች አገልግሎት እየሰጡ ነው



                Website - www.press.et                  Email - addiszemen@press.et                    Facebook - Ethiopian Press Agency

አዲስ ዘመን   ረቡዕ  ኅዳር 11 ቀን 2017 ዓ.ም ገጽ 5

ርዕሰ አንቀፅ

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

አድራሻ 
ንፋስ ስልክ ላፍቶ ክ/ከ 

ወረዳ 06
የቤት ቁጥር 319

የገበያ ልማትና ፕሮሞሽን ዘርፍ

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው። በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም። 

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

የኢትዮጵያ ዋና ከተማ ብሎም አፍሪካ መዲና የሆነችው አዲስ አበባ እንደ ስሟ አዲስ የሆኑ 
የልማት ሥራዎች እየተከናወኑባት ነው፡፡ ከተማዋ በተለይም ካለፉት አምስት ዓመታት ወዲህ 
ከቱሪስት መተላለፊያነት ወደ ቱሪስት መዳረሻነት የሚያበቋት የተለያዩ መሠረተ ልማቶችና የመዝናኛ 
ስፍራዎች በስፋት  እየተከናወኑባት ይገኛሉ፡፡

ሆኖም እንደስሟ አዲስ እየሆነች የመጣችው አዲስ አበባ ከዕድገቷ ጎን ለጎን በጸጥታ ችግርና 
በሕገወጥ ተግባራት መበራከት በመፈተን ላይ ትገኛለች፡፡ ከእነዚህ  ሕገወጥ ተግባራት ውስጥ ደግሞ 
አሳሳቢ እየሆነ የመጣው በመርካቶ የሚስተዋለው ሕገወጥ ንግድ እና ግብይት ዋነኛው ነው፡፡

የሀገሪቱ ዋነኛ የንግድ ማዕከል በሆነው መርካቶ በርካታ ሕገወጥ ተግባራት ይስተዋላሉ፡፡ 
ለአብነትም የሽያጭ መጠንን ዝቅ በማድረግ የሚፈጸም ግብር መሰወር፣ ግዢን ዝቅ በማድረግ የሽያጭ 
መጠን እንዲቀንስ እየተደረገ የሚፈጸም የግብር ስወራ፣ የተጨማሪ እሴት ታክስ የተለያዩ የማስከፈያ 
ምጣኔዎች ያለአግባብ በማቀያየር የሚፈጸም የግብር ስወራ፣ የተሰበሰበን ታክስ  (VAT) ከሕዝብ ላይ 
ቢቀነስም ለመንግሥት አለመክፈል፣  ከውጭ ወደ ሀገር ውስጥ የሚገቡ ዕቃዎች በሕገወጥ መንገድ 
በማስገባት ሊሰበሰብ የሚገባ የተጨማሪ እሴት ታክስ ማስቀረት፣ ሀሰተኛ የታክስ ተመላሽ መጠየቅ፣ 
በሀሰተኛ ደረሰኝ ገቢ መሰብሰብ  እና የመሳሰሉት የግብር ሥራዎችና ማጭበርበሮች ይከናወናሉ። 
ጥናቶች እንደሚያመለክቱትም እስከ 80 በመቶ የሚደርሱት በመርካቶ የሚካሄዱ ግብይቶች በሕገወጥ 
መንገድ የሚፈጸሙ ናቸው፡፡

በዚህ ሒደት ውስጥ ጥቂት የሚባሉ ነጋዴዎች ሕጋዊውን የግብይት ሥርዓት የሚፈጽሙ 
ቢሆኑም አብዛኞቹ ነጋዴዎች የግብይት ሥርዓታቸውን የሚያካሂዱት በሕገወጥ መንገድ በመሆኑ 
መንግሥት መሰብሰብ የሚገባውን ከፍተኛ ግብር በማሳጣት ላይ ይገኛሉ፡፡ እነዚህ ተግባራት 
በየዓመቱ የሚፈጸሙ የግብር ማጭበርበሪያ ስልቶች ስለሆኑ እንደሀገር የተቀየሱ ዕቅዶች በአግባቡ 
ተግባራዊ እንዳይሆኑ በማድረግ ዕድገትን ወደ ኋላ የሚጎትቱ ናቸው፡፡

ግብር መክፈል ለሀገር ዕድገትና ለዜጎች ሁለንተናዊ መብቶች መረጋገጥ ካለው ፋይዳ አንጻር 
አስፈላጊ ከመሆኑም ባሻገር፤ በአንዲት ሉዓላዊ ሀገር ውስጥ ግብር መክፈል ግዴታም ጭምር ነው፡፡ 
ይህንም ተግባራዊ አለማድረግ ደግሞ የወንጀልና አስተዳደራዊ ቅጣቶችንም ያስከትላል፡፡

በኢፌዴሪ ሕገ መንግሥት ስለ ግብር አስፈላጊነትና ግዴታ ከተደነገገው በተጨማሪ በፌዴራል 
ታክስ አስተዳደር አዋጅ ቁጥር 983/2008 አንቀጽ 116 እና በተመሳሳይ ድንጋጌዎች ግብርን 
አለመክፈል፣ ማጭበርበር፣ ግብር መሰወር፣ ተጨማሪ እሴት ታክስ ማጭበርበር እና በጠቅላላው 
ከታክስ ጋር ተያይዘው የሚፈጸሙ ወንጀሎች በእስር እና እንደየወንጀሉ ክብደት በብርም የሚያስቀጡ 
ናቸው፡፡

በልማት ግስጋሴ ውስጥ የምትገኘው የኢትዮጵያ ዕድገት እና ብልጽግናዋን ለማሳካት በቂ የገንዘብ 
ምንጭ ያስፈልጋታል፡፡ ዋነኛው የገቢ ምንጭ ደግሞ የሀገር ውስጥ ገቢ ነው፡፡ ዘንድሮ እንደ ሀገር 
የተያዘው የገቢ ዕቅድ 1 ነጥብ 5 ትሪሊዮን ብር ነው፡፡ ይህ እቅድ ሀገሪቱ በ2016 በጀት ዓመት ካገኘችው 
ጠቅላላ ገቢ ከሁለት እጥፍ በላይ ነው፡፡

ስለዚህም የተያዘው ዕቅድ  ግዙፍ ከመሆኑ አንጻር ከወትሮው በተለየ መልኩ ጠንካራ 
እንቅስቃሴዎችን ማድረግ እና ሕገወጥ ተግባራትን መከላከል ይጠይቃል፡፡ ከዚሁ ጎን ለጎንም ዜጎች 
እንዲሠሩ በማበረታታት የታክስ መሠረቱን ማስፋት እና በታክስ ማጭበርበር ላይ የሚታዩ ሕገወጥ 
አካሄዶችን እየተከታተሉ ማረም ይገባል፡፡ 

በዚህ ረገድ መንግሥት በመርካቶ ሕጋዊ ግብይት እንዲሰፍን እያደረገው ያለውን ጥረት 
ለማደናቀፍ የተለያዩ ሙከራዎች እየተደረጉ መሆኑ ታይቷል፡፡ ይሄ ለነጋዴው ራሱ የማይጠቅም፣ 
ሀገርን የሚጎዳ እና ትውልድ የሚገድል አጉል ተግባር በመሆኑ መንግሥት ሕግን ለማስከበር እያደረገ 
ያለውን ርምጃ አጠናክሮ መቀጠል ይኖርበታል፡፡ እያንዳንዱ ዜጋም በመርካቶ ሕጋዊ የገበያ ሥርዓት 
እንዲሰፍን የበኩሉን አስተዋጽኦ ማበርከት ይጠበቅበታል፡፡ ሀገር የሚጸናው  በዜጎች ባለቤትነትና 
ተሳትፎ ነውና ስለሀገራቸው የሚቆረቆሩ ዜጎች ሕገወጥ ተግባራትን በማውገዝና በሕግ ማስከበሩ 
ተግባር አጋር በመሆን የዜግነት ኃላፊነታቸውን ሊወጡ ይገባል!

በመርካቶ ሕገ ወጥ ግብይትን ለመከላከል 

የሚደረገው ጥረት ተጠናክሮ ይቀጥል!
ዲጂታል መታወቂያ - ለዲጂታል 

ኢትዮጵያ ግንባታ
ሰላማዊት ውቤ                                          

በሁሉም መስክ ዲጂታል ኢትዮጵያን እንደ እ.ኤ.አ 
በ2025 እውን ለማድረግ የተለያዩ ሥራዎች እየተሠሩ 
ይገኛሉ። ከእነዚህ ሥራዎች አንዱ የፋይዳ ዲጂታል 
ብሔራዊ  መታወቂያ ይጠቀሳል። የዲጂታል  ስትራቴጂ 
2025 ዕቅዱ አካል  የሆነው የፋይዳ  ዲጂታል  መታወቂያ  
በኢትዮጵያ  የተጀመረው  ብዙ ነገሮችን ታሳቢ አድርጎ 
ነው። የሁሉንም  ነዋሪ  ረቂቅ  የባዮ-ሜትሪክና ዲሞግራፊክ 
መረጃን በመውሰድ፤ ይሄንኑ ወደ ልዩ መለያ መቀየርና 
በልዩነት የመታወቅ ሥርዓትን  ማረጋገጥ በዋናነት 
ይጠቀሳል። 

 ዛሬ ብዙ ሀሰተኛ መረጃዎች ወይም እየተመሳሰሉ 
የሚሠሩ ወንጀሎች በበዙበት ዓለም ማነው በልዩነት 
መታወቅን የማይፈልግ?  በኢትዮጵያም እንዲህ ዓይነቱን 
ወንጀል ሊለይ የሚችል ቴክኖሎጂ ከመጠቀም አንፃር ገና  
የሚቀር ነገር በመኖሩ ያልተማረረና የችግሩ ሰለባ ያልሆነ  
ዜጋ የለም። ተመሳስለው የሚከፈቱ እንደ ፌስ ቡክ፣ 
ቴሌግራምና ሌሎች የማህበራዊ ድረ ገጽ አገልግሎቶች፣  
የሀሰት መታወቂያ፣ ወደ ንግዱ ዓለም ስንገባም ደግሞ ገበያ 
ለመሳብ ሲባል ታዋቂነትና ገበያ ያለውን  ድርጅት የንግድ 
ስያሜ  ምርት ላይ መለጠፍና ማታለል ልዩ መለያ ስለሌለን 
የሚገጥሙን ችግሮች ናቸው። 

እውነት እንደዚህ ዓይነቶቹን ወንጀሎች በልዩነት 
በመታወቅ ሊያሸንፋቸው የማይፈልግ ማን አለ? በልዩነት 
መታወቅ የማይፈልግና በልዩነቱ በመታወቁ  ሊያገኛቸው 
የሚገቡ በርካታ ጥቅሞች  እንዳሉ የማይገነዘብ ዜጋ አለ 
ብዬ አላምንም። አንዳንድ ሰዎች ብሄራዊ መታወቂያ 
በማውጣት በልዩነት መታወቁ  የሚያስገኘው  ጥቅም 
ስለገባቸው ይመስላል  በተለይ ዲጂታል  አይዲ 
(መታወቂያ) የተጀመረ ሰሞን  ወደ ምዝገባ ቦታዎች 
ሲተሙ ተስተውሏል።  የመመዝገቢያ ቦታዎችም  በብርቱ 
ተጨናንቀው ሰንብተዋል።

ብሄራዊ መታወቂያ እንደግለሰብ፤ እንደ አጠቃላይ 
ኢትዮጵያዊ  ዜግነት፤ እንዲሁም እንደ ተቋምና  እንደ ሀገር 
የሚሰጠውን ጥቅም  ሁላችንም ልንረዳ ይገባል።  ዓለምን 
አንድ የሚያደርግ ቴክኖሎጂ  ተጠቃሚ  መሆናችን 
መዘመናችንን የሚያሳይ፤ ከፍታችንን የሚያጎላ  በመሆኑ 
እያንዳንዳችን ኩራት ሊሰማንም ይገባል። ያልተመዘገብንም  
በፍጥነት ለመመዝገብ ራሳችንን ማዘጋጀት አለብን። 
በቅርቡ የዲጂታል መታወቂያ ፕሮጀክት ጽሕፈት ቤት 
ከአንድ ሚሊዮን በላይ ዜጎችን  ለመመዝገብ  ላቀረበው 
ጥሪ መልስ መስጠት ይኖርብናል፤ 

ብሄራዊ መታወቂያ እንደ ቀበሌ መታወቂያ አካባቢን 
ብቻ የሚገልጽ ሳይሆን ሀገርን ተሻግሮ ማገልገል የሚችል 
ነው። ዓለም ወደ አንድ መንደር  እየመጣች ባለችበት 
በዚህ የቴክሎጂ ዘመን ብሄራዊ መታወቂያ አለመያዝ ራስን 
ከዓለም ማህበረሰብ እና መታወቂያውን በመያዝ ከሚገኙ 
ዘርፈ ብዙ ጥቅሞች እንደ ማግለል ነው። ወደፊት ብሄራዊ 
መታወቂያ መያዝ  ግዴታ የሚሆንበት አሠራር እንደሚኖር 
መገመት አይከብድም፤ እየዘመነ ከሚሄደው ዓለም ጋር 
ራስን  አስተሳስሮ መጓዝ ያስፈልጋል። 

ቀድመው የነቁ ጥቂት ሰዎች ብሄራዊ መታወቂያቸውን 
በእጃቸው አስገብተዋል፤ አንዳንዶችም በሂደት ላይ 
ናቸው፤ አንዳንዶች ግን ቸልተኛ ሆነዋል። ይሄ ቸልተኝነት 
የሆነ ቀን ዋጋ የሚያስከፍል እንደሚሆን መርሳት 
አያስፈልግም ፤ ምክንያቱም መታወቂያው ለብዙ ጉዳዮች 
ተቀባይና  ተፈላጊ የመሆኑ ነገር ስለማያጠራጥር ። ይህንን 
የተረዱ አንዳንድ ተቋማትም ሠራተኞቻቸው የዚህ 
መታወቂያ ባለቤት እንዲሆኑ  ከወዲሁ እየሠሩ ይገኛሉ።   

ለአብነት አንጋፋውን የኢትዮጵያ አየር መንገድ 
መመልከት እንችላለን። በእርግጥ የዚህ ተቋም  
ዘመናዊነትን መከተል ከሚሰጠው የላቀና የረቀቀ ዓለም  
አቀፍ  አገልግሎት አንፃር  ላይደንቀን  ይችላል። እንደውም  
ቀድሞ ወደ ሲስተሙ አለመግባቱ  ወይም  መዘግየቱ 
ትዝብት ላይ ይጥለዋል። ያም ሆነ ይህ  የኢትዮጵያ አየር 
መንገድ ከብሔራዊ መታወቂያ ፕሮግራም ጋር ሥርዓቶችን 
አስተሳስሯል። 

ፋይዳ ዲጂታል መታወቂያን ለሀገር ውስጥ በረራዎች 
በጉዞ ሰነድነት መጠቀም ወደሚያስችለው ደረጃ ላይ 
ደርሷል። አየር መንገዱ በፋይዳ የመንገደኞች አገልግሎት፤ 
ምዝገባ ከማስያዝ (Booking) ጀምሮ እስከ መሳፈር ድረስ 
ያሉትን ባዮ ሜትሪክ መረጃን በመጠቀም  የሚሰጠውን 

አገልግሎት ይበልጥ ለማቀላጠፍ እና የተሻለ ለማድረግ  
አቅዷል። 

ዲጂታል መታወቂያው ዜጋን እንደ  ዜጋ  ሀገርን እንደ 
ሀገር  ዓለም ከደረሰበት የእድገት ደረጃና የከፍታ ማማ ላይ 
የሚያወጣ፤ የግለሰቦችን ማንነት ማወቅ ለሚፈልግ አካል 
በሙሉ ከወረቀት ባሻገር አስፈላጊውን መረጃ የሚሰጥ፤ 
ዓለም በተሳሰረችበት ኔትወርክ ውስጥ የሚያስገባና 
ከሚገኘው ሀገር አቀፍም ይሁን ዓለም አቀፍ  በረከት ሁሉ 
ለመቋደስ የሚያስችል ነው።  

ወደፊት የሀገሪቱ ዜጎች ብቻ ሳይሆኑ የዓለም 
ሕዝቦች ማንነታቸውን በሚገልጽ አንድ ሲስተም ውስጥ 
መካተታቸው የማይቀር ነው። በፌስ ቡክ ላይ የሰዎችን 
ስም ጽፈን እንደምናገኝ ሁሉ የዲጂታል መታወቂያ 
ሥርዓት በሚፈለገው ደረጃ ሲበለጽግ ስለማንኛውም 
ሰው ማንነት በቀላሉ መረዳት የምንችልበት አሠራር 
መፈጠሩ የሚቀር አይመስልም። ይህ ደግሞ የግለሰቦችን ፣ 
የተቋማትን እና የሀገራትን  አሠራር ለማቀላጠፍ  በእጅጉ 
የሚጠቅም ነው። 

በተቋም ደረጃ ብቻ ሳይሆን በግለሰብ ደረጃም  
እያንዳንዱ ዜጋ  ብሄራዊ  መታወቂያውን አውጥቶ 
ዲጂታል ኢትዮጵያን እውን ለማድረግ በሚደረገው 
ጥረት ውስጥ የራሱን አስተዋጽኦ ማበርከት ይኖርበታል፤ 
መታወቂያው ከሚኖረው ፋይዳ አንጻርም   ተጠቃሚነቱን 
ማረጋገጥ  ግድ ይለዋል። እያንዳንዱ ዜጋ  በልዩነት 
መታወቅ እንደሚሻ  ሰው፤  እንደ  ዜጋም  አስፈላጊውን 
አገልግሎት እንዲያገኝ  መታወቂያውን  በእጁ ሊይዝ 
ይገባል።

እስካሁን ተመዝግቦ መታወቂያውን የያዘው ዜጋ 
ቁጥር  አገልግሎቱ በተጀመረበት አዲስ አበባ ከተማ 
አስተዳደር ከሚኖረው ነዋሪ ጋር  ሲነፃፀር  በእጅጉ 
ትንሽ ነው። መታወቂያው በርካታ ጥቅሞች  እንዳሉት 
መገንዘብ ይችላሉ  ተብለው  ከሚታሰቡትና  በየተቋሙ 
ከሚሠሩት  የመንግሥት ሠራተኞች መካከል እንኳን 
መመዝገብ የቻሉት ጥቂቶች ብቻ እንደሆኑ መረጃዎች 
ያመላክታሉ። መታወቂያውን ተደራሽ የማድረግ   
ኃላፊነት የተጣለባቸው  ተቋማትም ይሁኑ ሌሎች   
አመራሮቻቸውን  እና ሠራተኞቻቸውን በማስመዝገብ  
መታወቂያውን  በመውሰዱ ረገድ አርአያ ሊሆኑ ይገባል።  

አሁን ላይ የዚህን  የብሄራዊ  መታወቂያ  ፈላጊና  
ተመዝጋቢ ቁጥር ለማሳደግ   የምዝገባ  ቦታዎችም  እየሰፉ  
መጥተዋል። የብሄራዊ  መታወቂያ  ምዝገባ   በሲቪል 
ምዝገባ እና የነዋሪነት አገልግሎት ኤጀንሲ ዋና መሥሪያ 
ቤት፣ ሁለት ቅርንጫፎች እየተካሄደ ነው። ከዚህም አልፎ 
ታች በመውረድ በ11ዱም  የክፍለ ከተማና  በ119ኙም  
የኤጄንሲው   የወረዳ  ጽሕፈት ቤቶች  የምዝገባ  
አገልግሎቱ  እየተሰጠ  ነው። 

በቅርቡም የሰነዶች ማረጋገጫና ምዝገባ አገልግሎት 
በአዲስ አበባ ከተማ በ16 ቅርንጫፍ ጽሕፈት ቤቶች 
የዲጂታል መታወቂያ  ምዝገባ  እያካሄደ መገኘቱን ገልጾ፤  
ዜጎች እንዲመዘገቡ ጥሪ  ሲያቀርብ ተደምጧል።ይሄን 
ጥሪ ጆሮ ዳባ ልበስ  ያለ ነገ በዚህ ተቋም ያለ ብሄራዊ 
መታወቂያ  በቀበሌ መታወቂያ ብቻ  አገልግሎት አገኛለሁ 
ብሎ  ማሰብ የለበትም። 

ዘመኑ የሚፈልገው  ስለ አንድ ግለሰብ ሁሉንም መረጃ 
አካቶ የያዘና በአንድ ቋት ውስጥ ተደራጅቶ የተቀመጠ 
ብሄራዊ  መታወቂያ ስለሆነ  የቀበሌ  መታወቂያዎችን 
ቀስ  በቀስ ከአገልግሎት ውጪ   እያደረጋቸው  የሚሄድ 
መሆኑን መረዳት አይከብድም። ይህን አሠራር ኢትዮጵያ 
ብቻ ሳትሆን  መላው  ዓለም የሚከተለው መሆኑንም 
መረዳት ያስፈልጋል። ከዓለም  አሠራር ጋር የሚጣጣም 
ሥርዓትን መከተልም መሠልጠን ነው።    

ዲጂታል መታወቂያ የመልካም አስተዳደር ችግሮችን 
የሚፈታ፤ ማህበራዊ ደህንነትን የሚያረጋግጥ፤ የግለሰቦችን 
ውጣ ውረድ የሚቀንስ፤ የምጣኔ ሀብት እድገት የሚያመጣ፤ 
ተቋማትን በበይነ መረብ የሚያስተሳስር፤ የመንግሥትን 
አገልግሎት አሰጣጥ በማዘመን ከአንድ መስኮት አገልግሎት 
ወደ ቨርችዋል አገልግሎት የሚያሸጋግር  ነው። 

እንፍጠን!  በእጃችን ያሉትን ከ45 ሚሊዮን በላይ 
ዘመናዊ የእጅ ስልኮች ለብሄራዊ መታወቂያው  ምዝገባ  
ሂደት እናውላቸው። ዛሬውኑ  ጊዜ  ሳናጠፋ  ብሄራዊ 
መታወቂያችንን በእጃችን እንያዝ። እግረ መንገዳችንን 
ወንጀልን እንከላከል! በጋራም ከሌሎች ዓለማት ጋር 
በመዘመን እድገታችንን እናፋጥን!!!

ተጠየቅ

ወደ ገጽ 7 ዞሯል

“ሠነድ አልባ ባለይዞታዎች የክፍለ ከተማው 
ዐብይ ፈተናዎች ናቸው”

አዲስ ዘመን:- በክፍለ ከተማው በስሩ ከሚገኙ  
ወረዳዎች ጋር በመናበብ መልካም አስተዳደርን 
ከማስፈን አኳያ ምን  ሰርታችኋል?

አቶ መሃመድ:- በክፍለ ከተማው 12 ወረዳዎች 
እና 504 ብሎኮች ይገኛሉ። እነዚህን ወረዳዎች 
በሚያስፈልገው ልክ ለማስተዳደር  ከወረዳዎች ጋር 
በቅንጅት እየሰራን ነው።  ይህ ማለት በልማት፣ በጸጥታ፣ 
በመልካም አስተዳደር በጋራ እንሰራለን። የአመራሩን 
አቅም በማሳደግ ማኅበረሰብን ማገልገል የሚችል አመራር 
ከመፍጠር አኳያ በርካታ ስራዎች ተከናውነዋል።  
በተለይም ከአዲስ አበባ ሳይንስና  ቴክኖሎጂ ዩኒቨርሲቲ 
ጋር በመተባበር በክፍለ ከተማው ከሚገኙ 447 ለሚሆኑ 
አመራሮች  የአቅም  ማሳደጊያ ስልጠና ተሰጥቷል። በዚህም 
ትክክለኛውን አመራር በትክክለኛ  ቦታ በማስቀመጥ 
ትልቅ ውጤት ተገኝቷል። 

የመልካም አስተዳደር ችግሮች የሚከሰቱት ብቁ 
የሆነ አስተዳደር ሲጠፋ ነው። አንድ አመራር ሕዝብ 
ሲያገለግል በማኅበራዊ፤ ኢኮኖሚያዊና ፖለቲካዊ ጉዳዮች 
ላይ ብቃት ሊኖረው ይገባል። ሲባል ከወረዳ ጀምሮ እስከ 
ክፍለ ከተማ ያሉ አመራሮች ወደ ስራ ከመግባታቸው 
በፊት ብቃታቸው ይጠናል። ቀጥሎም በብቃታቸው 
ላይ ተጨማሪ የማብቃት ስራ ይከናወናል። ከዚህ በኋላ 
የሰዎችን አቅም ባገናዘበ መልኩ ምደባ ይደረጋል።  
በዚህም የማኅበረሰባችን ትልቁ ችግር  የሆነውን የመልካም 
አስተዳደር ችግር ለመቅረፍ ይሰራል። 

የጸጥታ ችግር እንዳያጋጥም አመራሩ ከሕዝቡ 
ጋር በቅንጅት እና በትብብር እየሰራ ነው። በዓላት 
ያለምንም ኮሽታ እንዲከበር የአመራሩ ሚና ከፍተኛ 
ነው። ይህ የሆነው አመራርና ሕዝብ ላይ በመሰራቱ 
ነው። በተጨማሪም የኅብረተሰቡ የዕለት ተዕለት የስራ 
እንቅስቃሴ ሰላማዊ እንዲሆን ሰላምን የማጽናት ስራ 
ሰርተናል። 

ከለውጡ በፊት በአቃቂ ቃሊቲ ክፍለ ከተማ 
ብዙ የልማት ስራዎች ባለመሰራታቸው፤ ከፍተኛ 
የልማትና የመልካም አስተዳደር ችግር ነበር። ነገር ግን 
የለውጡ መንግስት ከመጣ በኋላ ብዙ የልማት ስራዎች 
ተሰርተዋል። በክፍለ ከተማው የተሰራው መንገድ 
ከለውጡ በፊት አልነበረም። መንገዱ  ባለመኖሩ ከፍተኛ 
የመልካም አስተዳደር ችግር የፈጠረና ኅብረተሰቡን  
ለቅሬታ የዳረገ ነበር። አሁን ላይ ከፌደራል  እስከ ከተማ 
አስተዳደሩ ድረስ ያሉ ተቋማት በቅንጅት እና በመተባበር 
በርካታ የልማት ስራዎች እያከናወኑ ነው። 

በክፍለ ከተማችን በርካታ ሀገር አቀፍ ድርጅቶች 
የሚገኙበት ነው። ለምሳሌ  በአፍሪካ ደረጃ 10 ሺ ሴቶች 
ማሰልጠን የሚችል የሴቶች የልሕቀት ማዕከል እና  
ከፍተኛ ቁጥር ያላቸው ወገኖች የሚስተናገዱበት የዐይነ 
ስውራን ትምህርት ቤት የሚገኘው በክፍለ ከተማችን 
ነው። በተጨማሪም ኦቪድ ሪል ስቴትን ጨምሮ በርካታ 
የቤት አልሚዎች የሚገኙት በዚህ ክፍለ ከተማ ነው።  

ማኅበረሰቡ የልማት ተጠቃሚነት እና የመልም 
አስተዳደር ችግር እንዲፈታለት  ይፈልጋል።  በክፍለ 
ከተማው ያሉ አርሶ አደሮች እንደ ትናንቱ አርሶ ወደ ቤቱ 
መግባት ብቻ አይፈልግም። እርሻውን በዘመናዊ ትራክተር 

ማረስ እና ወደ ኢንዱስትሪ ማደግን ይሻል። ከዚህ አኳያ 
አንዳንድ የመልካም አስተዳደር ችግሮች አሉ። ችግሩን 
ለመፍታት በክፍለ ከተማ ደረጃ የተቋቋመ  ጽህፈት 
ቤት አለ።   ከዚህ ጽህፈት ቤት ጋር ግንኙነት ያላቸው 
ሌሎች ተቋማት አሉ። የሕዝቡን የመልማትና የመልካም 
አስተዳደር ጥያቄ ምን እንደሆነ በየጊዜው እየተገመገመ 
አቅጣጫ እየተቀመጠ ይሰራል።

አዲስ ዘመን፡- በክፍለ ከተማው ከሚታዩ 
ችግሮች አንዱ በአየር ካርታ ለሚታዩ ቤቶች መብት 
ከመፍጠር አንጻር ያለው ችግር መሆኑ ይነሳል። 
ችግሮችን ለመቅረፍ ምን እየሰራችሁ ነው?  

አቶ መሀመድ፡- በክፍለ ከተማ ከሚከናወኑ ዐብይ 
ተግባራት መካከል 45 በመቶ የሚሆነው የመልካም 
አስተዳደር ስራ ነው። በክፍለ ከተማ  ደረጃ የመንገድ 
ይግባልን ጥያቄ ይነሳል። የ1988፣ 1997 እና በ2003 ዓ.ም 
አየር ካርታ ላይ ያሉ ሰዎች የመብት ይፈጠርልን ጥያቄ  
ያነሳሉ።  ከዚህ በመነሳት የ1988፣ 1997  የአየር ካርታ 
ላይ የሚታዩ ቤቶችን   የምናስተናግድበት አግባብ አለ።  

ነገር ግን በ2003 ዓ.ም የአየር ካርታ  ላይ የሚታዩ 
ቤቶች መመሪያ ስለማይፈቅድ ላይስተናገዱ ይችላሉ። 
ወደፊት መመሪያው ጸድቆ ሲመጣ የሚስተናገዱበት 
አግባብ ይፈጠራል። አሁንም ከመብት  ጋር ተያይዞ 
የሚስተዋል የመልካም አስተዳደር ችግር አለ። ይህ 
የሆነው  ያልተስተካከሉ አሰራሮች ስላሉ ነው። ከተማ 
አስተዳደሩ ችግሩን በባለቤትነት ይዞ ለመፍትሄው እየሰራ 
ነው። 

አዲስ ዘመን፤- ከማኅበር ቤቶች ጋር ተያይዞ 
በክፍለ ከተማው የሚስተዋሉትን ችግሮች ለመፍታት 
ምን እየሰራችሁ ነው? 

አቶ መሃመድ፡- የማኅበር ቤቶች አካባቢ የኦዲት 
ስራ እየተሰራ በመሆኑ  አሁን ላይ ኅብረተሰቡ  አገልግሎት 
እያገኘ አይደለም። በክፍለ ከተማው 901 ማኅበራት አሉ። 
ከነዚህ ማኅበራት ውስጥ 217 የሚሆኑት ኮሚቴ ተዋቅሮ 
አገልግሎት እየተሰጡ ነው። ከዚያ ውጭ ያሉት ግን ኦዲት 
ተደርጎ ስላልተጠናቀቀ አገልግሎት አያገኙም። 

ከማኅበር ቤቶች ጋር ተያይዞ ከፍተኛ የብልሹ 
አሰራር አለ።  ሌቦች፣ ሰነዶችን አመሳስለው  የሚሰሩ እና  
የሕዝብና የመንግስን ሀብት በማይሆን መንገድ የዘረፉ 
ብዙ አካላት አሉ። ያንን ለማጥራት እንዲሁም አስተዳደሩ 
ትክክለኛ የሕዝብ ሀብት ለሕዝብ መዋል አለበት የሚል 
አቋም ስላለው፤ ከጉዳዩ ክብደት አንጻር ችግሩን ለመቅረፍ 
ደግሞ ጊዜ ይወስዳል። በመሆኑም  አሁን ላይ ከማኅበር 
ቤቶች ጋር ተያይዞ አገልግሎት አላገኘሁም ብሎ ቅሬታ 
የሚያቀርብ ሰው መኖሩ አይቀረም።  

የክፍለ ከተማው አስተዳደር ችግሩን ለመፍታት 
የሚያስችል ውይይት በማድረግ በ901ዱ ማኅበር 
ላይ ያለው ችግር እና ክፍተት ምን እንደሆነ እንዲለይ 
ተደርጓል። ምን መሆን አለበት  የሚለው የውሳኔ ሀሳብም 
ቀርቧል። ለዚህ አማራጭ የውሳኔ ሀሳብ የሚመለከተው 
አካል በአጭር ጊዜ ውስጥ ምላሽ ይሰጣል ተብሎ 
ይጠበቃል። 

አዲስ ዘመን፡- እንደ ክፍለ ከተማ ፈተና 
የሆነባችሁ ችግር ምንድ ነው?

አቶ መሃመድ፡- ሰነድ አልባ ባለይዞታዎች 
የክፍለ ከተማው ዐብይ ፈተናዎች ናቸው። ማስተናገድ 
የምንችለው 1988 እና 1997 የአየር ካርታ የሚታዩ ቤቶችን 
ነው። ከዚያ በኋላ ያሉትን ግን የተስተካከለ መመሪያ  
ተዘጋጅቶ በሚመለከተው አካል ጸድቆ ሊሰራበት የሚችል 
መመሪያ አልወረደም። በዚህ የተነሳ የሚመጡ ጥያቄዎችን 
መመለስ ባለመቻላችን አሁን ላይ ጉዳዩ ለክፍለ ከተማው 
ትልቅ ፈተና ሆኗል። ይህ ደግሞ ማኅበረሰቡ ቤት ውስጥ 
እየኖረ ካርታ  ማግኘት አንዳይችል አድርጎታል።  ካርታ 
ማግኘት ብቻ ሳይሆን ግንባታ መገንባት ስለማይችሉ 
ለመኖር ፈተና ሆኖባቸዋል። 

ከለውጡ በፊት ክፍለ ከተማው ከልማት ወደኋላ 
የቀረ ነበር። ከለውጡ ወዲህ ግን ክፍለ ከተማው ትኩረት 
ስለተሰጠው  ብዙ የልማት ስራዎች እየተሰሩ ነው።  ይሁን 
እንጂ አሁንም የሚነሱ የልማት ጥቄዎች አሉ። እነሱን 
ጥቄዎች ለመመለስ እየተሰራ ነው። ለምሳሌ በክፍለ 
ከተማችን ወረዳ አንድ፣ ዘጠኝ እና  13  የጤና ጣቢያ 
ይገንባልን ጥያቄ አንስተዋል።  

ለዚህ  ጥያቄ ቶሎ ምላሽ ያለመስጠት፤ በታቀደለት 
ጊዜ ከመገንባት አንጻር ትልቅ የልማት ችግር መሆኑ 
ተለይቷል። በመሆኑ ይህን ለመፍታት ከተማ አስተዳደሩ 
እገዛ እያደረገ ነው። በማኅበር ቤቶች በርካታ የኅብረተሰብ 
ክፍሎች ይኖራሉ። ከ600 በላይ ማኅበራት ዋናው 
ችግራቸው አገልግሎት አናገኝም የሚል ነው።  

ማኅበረሰቡ ግንባታ መገንባት፤ መሸጥ መለወጥ 
ይፈልጋል። እኛ ደግሞ ኦዲት እያደረግን  ስለሆነ 
አገልግሎት መስጠት አልተጀመረም። የኦዲት ስራው 
በጣም ውስብስብ ነው። በሕይወት የሌሉ ሰዎችን ጭምር 
እንዳሉ አድርጎ የማቅረብ ሁኔታ ስላለ ለማጥራና ኦዲት 
ለማድረግ አስቸጋሪ ነው። 

በክፍለ ከተማው ሰፊ ቁጥር የሚይዙ አቅመ 
ደካሞች ስላሉ ለመኖሪያ የሚሆን  የቀበሌ ቤት 

ይጠይቃሉ። ለምሳሌ ተመዝግበው ቤት እዲያገኙ በካቢኔ 
የተወሰነላቸው ከአንድ ሺ በላይ ሰዎች አሉ። ነገር ግን 
ያለው አቅመ ደካማ ቁጥር እና  የቀበሌ ቤት መመጣጠን 
ባለመቻሉ ትልቅ የመልካም አስተዳደር ችግር ሆኗል። 

ችግሩን ለመፍታት ምድር ቤት ብቻ የነበራቸውን 
ቤቶች በማፍረስ እስከ ጂ+5 ድረስ በመገንባት የቤት 
ችግርን ለመቅረፍ እየሰራን ነው። ለምሳሌ በወረዳ 3 
በባለሀብቱ አቶ በላይነህ ክንዴ ተገንብቶ የተጠናቀቀ 
ቤት አለ። ይህ ቤት ቀደም ብሎ የምድር ቤት ብቻ ያለው 
ነበር።  አሁን ላይ ወደ ፎቅ በመቀየር በቦታው የተወሰኑ 
ሰዎችን ይይዝ የነበረው ቦታ በርካታ ሰዎች እንዲኖሩበት 
ማድረግ ተችሏል። 

በዚህ ቦታ በነበረው ምድር ቤት በፊት የነበሩት 16 
አባወራዎች ሲሆኑ አሁን ላይ ቤቱ 56 አባወራዎችን 
መያዝ ችሏል። ስለዚህ በዚህ መንገድ በመገንባት  በርከት  
ያሉ ሰዎችን የቤት ችግር ለመቅረፍ እየተሰራ ነው። ይሁን 
እንጂ አቅርቦቱና ፍላጎቱ መመጣጠን ባለመቻሉ ችግሩ 
ፈተና ሆኖ ቀጥሏል። 

ሌላው በክፍለ ከተማው ያለው ችግር ደግሞ ከአርሶ 
አደሮች የሚነሳ ነው።   ክፍለ ከተማው አርሶ አደር 
በብዛት የሚገኝበት ነው። ስለሆነም መሬታቸው ለልማት 
ይፈለጋል።  በዚህ ወቅት አርሶ አደሩ እኔ ለምን በቦታው 
አላለማም የሚል ጥያቄ ያነሳል። አንድ አርሶ አደር ቦታው 
እንዴት ማልማት ይችላል የሚለው  በከተማ ደረጃ 
አሰራርና መመሪያ ተበጅቶለት በራሱ ቦታ ላይ ማሟላት 
ያለበትን መስፈርት አሟልቶ ማልማት የሚያስችል 
አሰራር ተበጅቷል። 

አዲስ ዘመን፡- በክፍለ ከተማው ሰዎች የራሳቸው 
ንብረት ከተሽከርካሪ ለማውረድ በተደራጁ 
ወጣቶች  ማስፈራሪያ እና ዛቻ እየደረሰባቸው 

- አቶ መሃመድ አሕመድ
የአቃቂ ቃሊቲ ክፍለ ከተማ የዋና ሥራ አስፈጻሚ ጽህፈት ቤት ኃላፊ

በሞገስ ተስፋና መክሊት ወንድወሰን

በአዲስ አበባ ከተማ አስተዳደር ለአስተዳደር አመቺ እንዲሆኑ ታስበው ከተቋቋሙ 11 ክፍለ 
ከተሞች መካከል የአቃቂ ቃሊቲ ክፍለ ከተማ አንዱ ነው። ክፍለ ከተሞች  ለማኅበረሰቡ  የአገልግሎት 
ተደራሽነትና የማስተዳደር አቅምን በማጎልበት  ለነዋሪዎች ሚዛናዊ በሆነ መንገድ አገልግሎት 
እንዲሰጡ ታስበው የተቋቋሙ ናቸው። 

የአቃቂ ቃሊቲ ክፍለ ከተማ የማስፋፊያ እና የኢንቨስትመንት ስፍራ እንደመሆኑ መጠን በክፍለ 
ከተማው አሁን ያለው የአገልግሎት አሰጣጥ ምን እንደሚመስል፤ በክፍለ ከተማው ያሉ የመልካም  
አስተዳደር ችግሮች በምን መልኩ እየተፈቱ እንደሆነ፤ ክፍለ ከተማው  የይዞታ ማረጋገጫ አገልግሎት 
አሰጣጥ ምን እንደሚመስል፤ እንዲሁም በማኅበረሰቡ ዘንድ የሚነሱ  የማኅበራዊና ኢኮኖሚያዊ 
ችግሮችንና መሰል ጉዳዮችን በተመለከተ  ምን እየሰራ እንደሆነ  ከክፍለ ከተማው የዋና ስራ አስፈጻሚ 
ጽሕፈት ቤት ኃላፈ አቶ መሃመድ አሕመድ ጋር ቆይታ አድርገናል። 

ፎ

- ገ

ከ6ኛ ገፅ የዞረ

ተጠየቅ
“ሠነድ አልባ ባለይዞታዎች የክፍለ...

ነው። በግዴታም ንብረታቸውን ያወርዳሉ፤ ለጸጥታ 
ኃይሎች  ሲያመለክቱም  መፍትሄ አያገኙም። 
ክፍለ ከተማው ይህንን አይነቱን ችግር ማስቀረት 
ለምን ተሳነው? 

አቶ መሀመድ፡- ጫኝና አውራጅ በሚል የተቋቋሙ 
ማኅበራት በአንድ አይሱዙ ከ10 እስከ 15  ሺ ብር ድረስ 
የማይገባው ይጠይቁ ነበር። ቤተሰብ እና የራሱ ሰው 
ያለው ነዋሪም ንብረቱን በራሱ ማስወረድም አይችልም 
ነበር። ይህንንም በተመለከተ ቅሬታዎች ቀርበውልን 
ማኅበራቱን አፍርሰናል።  

አሁን ላይ ሰዎች ንብረታቸውን በፈቀዱት ሰው 
እንዲያስጭኑ እና እንዲያወርዱ ማድረግ ችለናል። 
ለሰላም እና ጸጥታ ሰራተኞች የውይይት መድረክ ፈጥረን 
ተወያይተንበታል። በክፍለ ከተማው ያሉ  ብሎኮች 
ሁሉም የራሳቸው አመራሮች ስላሏቸው  ለሁሉም ስልጠና 
ሰጥተናል። ይሄ ሲባል ግን በግለሰብ ደረጃ ሾልከው ይሄንን 
ሕገ ወጥ ተግባር የሚያደርጉ አይኖሩም ማለት አንችልም። 
ጉዳዩ በአንድ ጊዜ ተሰርቶ የሚያልቅ ሥራ ባለመሆኑ 
ክትትል ይፈልጋል። እንደዚህ አይነት ተግባራትን 
የሚፈጽሙ ሰዎች ሲኖሩ ግን የጸጥታ ኃላፊዎች ኃላፊነቱን 
እንዲወስዱ መግባባት ላይ ደርሰናል። በዚህም የመጣ 
ለውጥ አለ።

ለምሳሌ በቅርብ ግዜ በኮሪደር ልማቱ ምክንያት 
ቤታቸው ፈርሶባቸው ወደ ክፍለ ከተማው የመጡ ከአንድ 
ሺ በላይ አባወራዎች አሉ። የእነሱ እቃዎች በነዋሪው እገዛ 
እንዲወርድ አድርገናል። ለውጦች አሉ፤ ነገር ግን አሁንም 
ጥቆማዎች ከመጡ ወርደን የምናጠራበት አሰራር አለን።

አዲስ ዘመን፡- በክፍለ ከተማው ሲሰሩ የነበሩ 
የባጃጅ ሹፌሮች ስራ በመከልከላቸው ዘርፍ ቀይረው 
ከባድ መኪኖችን እንዲጠብቁ መደረጉ ይታወሳል። 
ነገር ግን መኪና የሚያሳድሩት  በጋራ መኖሪያ ቤቶች 
ግቢ ውስጥ በመሆኑ ንዝረት መፈጠሩን  ነዋሪዎች 
አመልክተው ነበር። ስራውን የሚሰሩት ወጣቶች 
በነዋሪዎች ላይ  ዛቻና ማስፈራሪያ ስላደረሱባቸው 
ስጋት ውስጥ እንዳሉ ቅሬታ አቅርበዋል። በዚህ ላይ 
የእርስዎ ምላሽ  ምንድነው?  

አቶ መሃመድ፡- ከባጃጆች ጋር በተያያዘ የአዲስ 
አበባ ከተማ አስተዳደር ባጃጆች ለከተማዋ አይመጥኑም 
የሚል አቋም አለው። ስርቆት የሚፈጸሙት እና ሴቶች 
የሚደፈሩት በሁለት እግር እና በሶስት እግር ባጃጆች 
ነው። የትራፊክ አደጋዎችም እንዲከሰቱ ምክንያት ነበሩ። 
ታርጋ የሚያገኙት ከክልሎች ሲሆን  ወንጀል ፈጽመው 
ሲያመልጡ እነሱን ማግኘት አስቸጋሪ ከመሆኑ ባሻገር  
ታሪፉንም እንደፈለጉ ይጨምሩ ነበር።  

የአፍሪካ መዲና በሆነችው ከተማ ባጃጆች 
አይመጥኑም። ነገር ግን በአንድ ጊዜ  አይጠፉም። ጉዳዩ 
በሚመለከተው አካል ተጠንቶ ሲቀርብ እና በሕጋዊ 
መንገድ እንዲመዘገቡ ሲደረግ ፈቃደኞች አልነበሩም። 
ፈቃደኞች ሆነው የተመዘገቡትን በውስጥ ለውስጥ 
መንገዶች እንዲሰሩ አድርገናል።

አሽከርካሪዎቹ 200 እና 300 በመሆን እየተደራጁ 
መንግስት ላይ ጫና ለመፍጠር ይሞክሩ ነበር። ነገር 
ግን አወያይተን ዘርፍ እንዲቀይሩ አድርገናል። በስራ 
እድል ፈጠራም ስራ እንዲያኙ ተደርጓል። ዓላማችን ግን 
ባጃጆች ከተማዋን ስለማይመጥኑ ከስራው ውጭ ማድረግ 
ነው። ዘርፍ እንቀይራለን ላሉ ብድር ተመቻችቶ  ስራ 
አስጀምረናቸዋል። ይሄንን አላደርግም ወደ ዘረፋ እገባለሁ 
ካሉ ግን የሕግ የበላይነትን ማስከበር የመንግስት ኃላፊነት 
ነው።

አዲስ ዘመን፡- ነዋሪው ቅሬታውን ለማቅረብ 
ወረዳዎች ቅርብ ናቸው። በዚህም ከእነሱ 
ጋር ያላችሁ ግንኙነት ምን ይመስላል? ክፍለ 
ከተማውስ እንዴት ይመራቸዋል? በምን መልኩስ 
ይቆጣጠራቸዋል?

አቶ መሃመድ፡- ከወረዳዎች ጋር በየቀኑ 
እንገናኛለን። የወረዳ ስራ አስፈጻሚዎች ከክፍለ ከተማው 
ስራ አስፈጻሚ ጋር በየቀኑ የሚገናኙበት አሰራር አለ። 
በየሳምንቱ ቅዳሜ በመገናኘት ስራዎች ይገመገማሉ። 
ከዚያ ውጭ በየዘርፉ ያሉ አመራሮች በየ15 ቀኑ ተገናኝተው 
ስራዎችን ይመዝናሉ። ከአንድ ወረዳ ላይ በተለያዩ ዘርፎች 
ቅሬታ ሲኖር እርምጃዎችን እንወስዳለን። በ2017 ዓ.ም 
በተደጋጋሚ ቅሬታ የቀረበባቸው ስድስት የወረዳ ስራ 
አስፈጻሚዎችን አንስተናል። ከ12 የፓርቲ ኃላፊዎችም 10 
የሚሆኑትን ከኃላፊነት አንስተናል።

ከጸጥታ ጋር በተያያዘም የክፍለ ከተማ ዋና ስራ 
አስፈጻሚ የሚመሩት፤  የክፍለ ከተማው የፖሊስ 
መምሪያ፤ የሴኩሪቲና ደህንነት፤ ሰላም እና ጸጥታ የደንብ 
ማስከበር ያሉበት የጸጥታ ምክር ቤት አለ።  ችግሮች ሲኖሩ 
በቶሎ እርምጃዎችን ይወሰዳል። በየግዜው በመገናኘት 
ጥቆማዎችም ሲደርሱን ኮሚቴ አዋቅረን በመላክ ጉዳዩ 
እንዲታይ እናደርጋለን።

 ይህንን እናደርጋለን ስንል ምንም አይነት ችግሮች 
የሉም እያልን ግን አይደለም። ክፍተቶች ይኖራሉ። ችግሩ 
እንዲቀረፍ የተለያዩ ስልጠናዎችን በመስጠት ክትትል እና 
ቁጥጥር እናደርጋለን። ከጸጥታ ጋርም በተያያዘ ሁሉም 
ተመሳሳይ አቋም አላቸው ማለት አይቻልም። ሰዎች 
ስለሆንን የተለያየ ሀሳብ ይኖረናል። ይሄንን ግን በሂደት 
እያስተካከልን እንሄዳለን።

አዲስ ዘመን፡- በኮሪደር ልማት ምክንያት 
ወደ ክፍለ ከተማው ለመጡ ነዋሪዎች የተቀላጠፈ 
አገልግሎት ከመስጠት አኳያ ምን አይነት ሥራዎችን 
ሰርታችኋል? 

አቶ መሃመድ፡- ወረዳ አምስት ላይ ተገጣጣሚ 
ቤቶች ተሰርተዋል። በከተማ ደረጃ የተሰሩ አምስት ሺ 
የሚሆኑ ቤቶች የተገነቡት በእኛ ክፍለ ከተማ ውስጥ 
ነው። ገላን እና ቂሊንጦ ኮንዶሚኒየም ውስጥ የገቡ የልማት 
ተነሺዎችም አሉ። ከሞቀ ሰፈራቸው ስለወጡ ለተነሺዎች 
መንግስት የተለየ አቅጣጫ አስቀምጦ በልዩ ሁኔታ 
እንዲስተናገዱ አድርገናል።  የሸማቾች አገልግሎትን እና 
የሲቪል መታወቂያ አገልግሎት  በቅርባቸው እንዲያገኙ 
አድርገናል። 

መንገድ፤ መብራት፤ የጸጥታ ጉዳይ በጥብቅ ዲስፕሊን 
እንዲመራ ተደርጓል። የከነማ ፋርማሲ አገልግሎት፤ 
ባሶች እና የሰንበት ገበያዎች ገንብተዋል። ኅብረተሰቡን 
የማስተዋወቅ ስራም  ሰርተናል።   ክብርት ከንቲባ አዳነች 
አቤቤ አቅጣጫ አስቀምጠው በገላን ጉራ አካባቢ በ17 
ቀን ውስጥ ጂ+4 እና ጂ+ 2 ትምህርት ቤቶች ተገንብቶ 
አልቆ ጣራ እየተመታ ነው። በዚህም የልማት ተነሺዎቹም 
ደስተኛ መሆናቸውን ማወቅ ችለናል።

አዲስ ዘመን፡- አርሶ አደር የሚበዛበት ክፍለ 
ከተማ ስለሆነ መሬት ወረራ እንዳይፈጸም ምን 
እየተሰራ ነው?

አቶ መሃመድ፡- ወረራ አለ የሚል ግምገማ የለንም። 
አቃቂ ቃሊቲ ክፍለ ከተማ ላይ ብዙ ትኩረት ተደርጎ 
እየተሰራ  ነው።  ከመንገዶች መገንባት እና መጠናቀቅ 
ጋር ተያይዞ ብዙ ፍላጎቶች ወደ ከተማው እየመጡ 
ነው። ደላሎች ፊታቸውን ወደዚህ ያዞረበት ሁኔታ አለ። 
ይሄንን ለመከላከል ግን ለእያንዳንዱ አርሶ አደር ካርታ 
ወጥቶለታል። እራሱ እንዲያለማ እየደገፍነው ነው። 

ነገር ግን ሙሉ በሙሉ ከዚህ ነጻ ነን ማለት 
አንችልም። አንድ ቦታ ላይ በርካታ ካርታዎች የማውጣት 
አካሄድ አለ። በ2015 ዓ.ም እንደዚህ አይነት ወረራዎች 
ስለነበሩ እርምጃ ወስደንባቸዋል። ‹‹ኦቨር ላፕ›› ያደረጉ 
ካርታዎች እንዲመክኑ ተደርገዋል። መሬት ባንክ የገቡ 
ቦታዎችንም ታፔላ አቁመንባቸዋል። እያንዳንዱን መሬት 

ተፈራርመን ለደንብ ማስከበር ሰጥተናል።  መሬቱ ለሌላ 
ልማት ሲፈለግ ተቀናሽ እናደርጋለን። 

ያለ ትዛዝም መሬቱን አያስረክብም። ችግሮች ሲኖሩ 
ሕዝቡ ጥቆማ ይሰጠናል። ስለዚህ በክፍለ ከተማው  
የመሬት ወረራ እንደችግር የሚነሳበት ደረጃ ላይ 
አይደለም። አሁን ላይ ከመሬት ወረራ ተያይዞ  አደጋ 
የተፈጠረበት ሁኔታ የለም ። 

አዲስ ዘመን፡-   ለረጅም ግዜ  ታጥረው የቆዩ 
መሬቶችን ወደ ስራ ለማስገባት ምን እየሰራችሁ 
ነው?  

አቶ መሃመድ፡- የኢንቨስትመንት ፈቃድ እኛ 
አንሰጥም። ኢንቨስት ለማድረግ የሚመጡት ከከተማ 
አስተዳደሩ ጋር ፈቃድ ወስደው ነው። በሊዝም መሬት 
የሚወስዱ ካሉ ግዜ ይሰጣቸዋል። ከተማ አስተዳደሩ 
ቡድኖችን አዋቅሮ ስራ መጀመር አለመጀመራቸውን 
ያጣራል። አንዳንድ ቦታዎች ላይ ግን ለኢንቨስተሮች 
የከተማ ካቢኔ እንዲለሙ ወስኖላቸው ቦታውን ሊረከቡ 
ሲመጡ   አርሶ አደሮች ፍርድ ቤት ይሄዱና እግድ 
ያመጣሉ። አርሶ አደሮቹ እራሴ አለማለሁ ይላሉ። ነገር 
ግን አስቀድመው ያስገቡት ፕሮፖዛል የለም፤ ለወደፊት 
እያሰብኩ ነው የሚል ሀሳ ይሰጣሉ።

አንዳንዶቹ ደግሞ አቅም የላቸውም። ሌሎች ሰዎች 
ከጀርባቸው ይሆኑና  "እኔ አመቻችልሃለሁ" ቦታውን 
አትልቀቅ ይሏቸዋል። ፊት ለፊት የሚመጣው ግን 
አርሶአደሩ ነው። ከጀርባ ያሉትን ሰዎች አናገኛቸውም። 
ከዚያም ወደ ክስ ይሄዳሉ። እግድ ሲወጣባቸው አንድ 
ዓመት እና ከዛ በላይ የፍርድ ሂደቱ ስለሚቆይ ቦታዎቹ 
በነበሩበት ሁኔታ ይቆያሉ። 

ሕጉ የሚለው መሬቱ ለልማት ተፈልጎ፤ በካቢኔ 
ውሳኔ ቦታው ለልማት ሲተላለፍ ለአርሶ አደሩ የካሳ ክፍያ 
ይሰጣል። ነገር ግን አልቀበልም የሚል ከሆነ ገንዘቡ በዝግ 
አካውንት ገቢ እንዲደረግ ይደረጋል። የፍርድ ሂደቱ 
ሲያልቅ እንዲሰጠው ይደረጋል። ይግባኝ እየተጠየቀባቸው 
እስከፌደራል ከፍተኛ ፍርድ ቤት ድረስ የሚሄዱ ጉዳዮች 
አሉ። በዚህም ምክንያት አንዳንድ ቦታዎች ላይ መጓተቶች 
ይኖራሉ። ከዚያ ውጭ ያሉ ቦታዎች ላይ ግን ከተማ 
አስተዳደሩ ክትትል እና ቁጥጥር እያደረገ ፕሮጀክቶች 
እንዲጠናቀቁ ያደርጋል።

አዲስ ዘመን፡- ከካሳ ክፍያ ጋር ተያይዞ ቅሬታ 
የሚያቀርቡ ሰዎች ጥያቄያቸው ከምን የመነጨ 
ነው? የካሳ ክፍያ ተመኑስ ምን ያህል ነው? 

አቶ መሃመድ፡- ከካሳ ጋር የተያያዙትን ጉዳዮች 
በተለያየ መንገድ ከፍሎ ማየት ይቻላል። አንደኛው 
ከ2012 ዓ.ም በፊት ካሳ የተከፈላቸው አሉ። በፊት 
ካሳው ሲከፈላቸው በካሬ የታሰበው ክፍያ ዝቅተኛ 
ነበር። አንድም መሬት ጾም ማደር የለበትም ተብሎ ካሳ 
ተከፍሏቸው ተመልሰው እንዲያርሱ ተደርጓል። 

አሁን በካቢኔው ውሳኔ ተሰጥቶበት ቦታው 
ለልማት ሲፈለግ "እያረስኩት ነው ልጆቼን የማበላው 
የለም" ብለው ጥያቄ ይዘው ይመጣሉ። ይሄንን ቅሬታ 
ለመፍታትም የከተማ አስተዳደሩ ችግሩን ተገንዝቦ 

የልዩነት ካሳ እንዲከፈላቸው አሰራር ተፈጥሯል። በፊት 
ከ40 እስከ 80 ብር በካሬ እንዲከፈላቸው ለተደረጉ ሰዎች 
አሁን ማሻሻያ አድርገን አንድ የጤፍ ማሳ የነበረበት  የካሳ 
ክፍያው በካሬ 235 ብር እንዲሆን አድርገናል። ስለዚህ 
አሁን በተከፈለው ክፍያ እና አሁን ባለው ተመን መካከል 
ያለውን ልዩነት ተከፍሏቸው እንዲነሱ ይደረጋል። 

መሬት ላይ ብዙ ግዜ ሪፎርም ይሰራል። 
በሪፎርሞችም መሃል የማስነሳት ሂደቱ በመሃል ይቆማል። 
አሁን ላይ የተሻሻለ ነገር አለ። አርሶ አደሩ በራሱ መሬት 
ላይ ማልማት ይችላል። ነገር ግን ማልማት የሚችለው 
ካቢኔው ሲወስንለት ነው። ይሄ ሂደት ግን ግዜ ይወስዳል። 
በዚህ መሃል አርሶ አደሩ መሄድ ያለበትን የአሰራር ሂደት 
መከተል አይፈልግም። ዛሬም እዚሁ ከተማ ላይ እርሻ 
እያረሱ መኖር ይፈልጋሉ። ይሄ ደግሞ አይበረታታም።  
አሁን የተሻሻሉ መመሪያዎች ስላሉ በዚያ መሰረት 
እየተስተናገዱ ነው።

አዲስ ዘመን፡- በከተማ ግብርና ዙሪያ በክፍለ 
ከተማው ምን  ተሰርቷል? ብድር እና ድጋፍ ሲያገኙ 
ለተገቢው ዓላማ መዋሉን ቁጥጥር ታርጋላችሁ?

አቶ መሃድ፡- በዚህ ዙሪያ ከፍተኛ ስራ እየሰራን ነው። 
ነዋሪው በራሱ ይዞታ ላይ ከብቶችና ዶሮዎችን ማከናወን  
ይችላል። በዚህም ብዙ ነዋሪ ተጠቃሚ ሆነዋል። በሀገር 
ደረጃ ልምድ የተወሰደው ከእኛ ክፍለ ከተማ  ነው። 
በክፍለ ከተማችን ከሶስት ሺህ እስከ አምስት ሺ ዶሮ 
ያላቸው አርሶ አደሮችንም መፍጠር ችለናል። የተቀናጀ 
የከተማ ግብርና ላይ ሰፊ ስራ ሰርተናል። ብዙዎችም 
ሕይወታቸውን ለውጠዋል። በክፍለ ከተማችን የልሕቀት 
ማዕከልም በመኖሩ ስልጠናዎች ይሰጣሉ። 

ነገር ግን መድከም የማይፈልጉ እና ለድጋፍ ተብለው 
የሚደረጉላቸውን ድጋፎች ለሌላ ዓላማ የሚያውሉ 
የሚሸጡም እንዳሉ ደርሰንበታል። የማስተካከያ 
እርምጃዎችን ወስደናል። ግንዛቤ የመፍጠር ስራም 
እየሰራን ነው። የዚህን አይነቱን ችግር ለመቅረፍ ግን ጊዜ 
ይፈልጋል። 

አዲስ ዘመን፡- ከሸገር ሲቲ ጋር በተያያዘ የወሰን 
ማካለል ችግሮች  እና ቅሬታዎች ተነስተው ነበር።  
ችግሮቹን በምን መልኩ ፈታችሁ?

አቶ መሃመድ፡- ከወሰን ማካለል ጋር በተያያዘ 
የተፈጠረው ነገር ይታወቃል። ከኦሮሚያ ብሔራዊ ክልላዊ 
መንግስት ጋር ቡድን ተዋቅሮ እስከ ታች ድረስ  የተለያዩ 
ንዑሳን አደረጃጀቶች ያሉት ኮሚቴ ተደራጅቶ የወሰን 
ማካለሉ ሥራ ተሰርቷል።  ስለዚህ ወደ ተግባር ከመገባቱ 
በፊት ከማኅበረሰቡ ጋር ሰፋፊ ውይይቶች ተካሂደዋል። 
ለረጅም ጊዜ ከወሰን ጋር  ተያይዞ ሲነሱ የነበሩ ጥያቄዎች 
ይታወቃሉ። ጥያቄዎቹ በአሰራር ባለመፈታታቸው ለሕገ 
ወጥነት መንገድ ሲከፍቱ ነበር። 

የሸገር ሲቲ ወሰኑም ለአስተዳደር እንዲያመች የተደረገ 
እንጂ የልማቱን ሥራ በጋራ እየሰራን ነው። ኢኮኖሚያዊ፤ 
ፖለቲካዊና ማኅበራዊ ጉዳዮችን ጭምር በመነጋር በጋራ 
እየተሰራ ነው። አቃቂና ልደታ፤ ንፋስ ስልክ እንደሚባለው 
ለአስተዳደር የተደራጀ እንጂ ሌላ ልዩነት የሚፈጥር 
አይደለም። ስለዚህ አሁን ላይ በሸገር ሲቲ እና በአቃቂ 
መካከል ችግር ሆኖ የተነሳ ጥያቄም የለም። 

ፋይል ከማዘዋወር በተያያዘ የሚነሳ ቅሬታ ነበር፤ 
ለከንቲባ ቢሮ ድብዳቤ በመጻፍ ፋይል ከመለዋወጥ 
አንጻር ያለው ክፍተት እንዲሞላ ተደርጓል። የሸገርን ውሃ፤ 
መብራትና መሰል መሰረተ ልማቶችን አዲስ አበባ እያሟላ 
ነው። ስለዚህ እንደ ችግር ሆኖ የሚነሳ የጎላ ነገር ሳይሆን 
ጥቃቅን ነገሮች ሊኖሩ ይችላሉ። 

አዲስ ዘመን፡- ክፍለ ከተማው የአዲስ አበባ 
መውጫ ላይ እንደመሆኑ ከሸገር ከተማ አስተዳደር 
እና ከሌሎች ክፍለ ከተሞች ጋር በመተባበር ሰላምና 
ጸጥታ ችግሮች እንዳያጋጥም በምን መልኩ 
እየሰራችሁ ነው?

አቶ መሃመድ፡- ከሸገር ከተማ አስተዳደር ጋር የጋራ 
ግብረኃይል አለን፤ በጋራ በመሆንም  ስራዎችን እየሰራን 
ነው። ችግሮችም ሲያጋጥሙ በጋራ በመሆን እንፈታለን። 
እሬቻ ላይም ይሄንኑ አሳይተናል። የእኛ ‹‹የሰላም ሰራዊት›. 
እና የእነሱ ‹‹ጋቸና ሲርና›› ጋር በልዩ ሁኔታ ተናበን 
እንሰራለን። ሌቦችም ከሸገር ሲቲ ሸሽተው እዚህ ሲመጡ 
በቁጥጥር ስር በማዋል አሳልፈን   እንሰጣለን። እነሱም 
በተመሳሳይ  ይሄንኑ ያደርጋሉ። የወጣቶች እና የሴቶች 
የጋራ መድረክ ስላለ ስለሰላም በስፋት ስለሚሰራ እስካሁን 
ያጋጠመን ችግር ግን የለም።

አዲስ ዘመን፡- ስለነበረን ጊዜ እናመሰግናለን።
አቶ መሃመድ፡- እኔም አመሰግናለሁ።



ዜና

ከ1ኛ ገጽ የዞረ

ከ1ኛ ገጽ የዞረ

ከ1ኛ ገጽ የዞረ

የለውጡ መንግሥት በቀጣይነት ሀገራዊ እድገትን 
ለማፋጠን የሚያስችሉ የኢኮኖሚ ማሻሻያዎችን 
ማድረጉን ጠቅሰው፤ ብቁ የሰው ኃይል በማፍራት፣ በቂ 
ኢነርጂ በማቅረብ፣ ግብርናን በማዘመን፣ ፕሮጀክቶችን 
የማጠናቀቅ አቅም በማጎልበት፣ የማዕድንና የአምራች 
ኢንዱስትሪ ዘርፉን በማሳደግ፣ በዲጂታል ኢኮኖሚ፣ 
በመሠረተ ልማት፣ በቱሪዝም፣ በኢኮኖሚ ዲፕሎማሲ እና 
በአረንጓዴ ኢኮኖሚ ላይ መሰራቱን ጠቅሰዋል።

ባለፉት 60 ዓመታት የኢትዮጵያ ኢኮኖሚ በአማካኝ 
4 ነጥብ 2 በመቶ ማደጉን በመግለጽ፤ የዜጎች የነፍስ 
ወከፍ ገቢም በአማካይ አንድ ነጥብ 3 በመቶ ማደጉን 
አስረድተዋል።

በውይይት መድረኩ የገንዘብ ሚኒስትር አህመድ 
ሺዴ፣ የብሄራዊ ባንክ ገዢ ማሞ ምህረቱ ፣ የፕላንና 
ልማት ሚኒስትር ፍጹም አሰፋ (ዶ/ር)  ጨምሮ የፋይናንስ 
ዘርፉና ባለድርሻ አካላት ተገኝተዋል።

ባለፉት ስድስት ዓመታት... 

መከናወቸውን አስረድተዋል።
የንግድ ሥርዓቱን በሚመለከት በከተማዋ የሚደረጉ 

ግብይቶች በደረሰኝ እንዲከናወኑ አቅጣጫ መቀመጡን 
አመላክተዋል፡፡

እንደ ከንቲባዋ ገለጻ፣ ግብረ ኃይል ተቋቁሞ 
በመርካቶ ላይ በተደረገው ጥናት የእቃው ምንጭ ከየት 
እንደሆነ ያለመታወቅ ችግር መኖሩ ተረጋግጧል። 
ግብር የሚሰበስቡ አካላት ትኩረት የሚያደርጉት ፊት 
ለፊት የሚሸጡት ላይ እንጂ የእቃው ምንጭ ከየት ነው 
የሚለውን አያረጋግጡም ።

ግብር ማስከፈል እና ደረሰኝ ማስቆረጥ የመንግሥት 
ግዴታ በመሆኑ ባለድርሻ አካላትን በማወያየት ወደ 
ተግባር የተገባ መሆኑን ገልጸው፤ በውይይቱም ግብር 
መክፈል ግዴታችን አይደለም ያለ ነጋዴ ሳይሆን ያጋጠመን 
ግብር የማይከፍሉ እንዳንድ ነጋዴዎች መኖራቸውን ነው 
የተገነዘብነው ብለዋል፡፡

ግብር ለማስከፈል እና ግብይቶችን በደረሰኝ 
ለማስደረግ መርካቶ በሚገኙ መጋዘኖች ሲኬድ 
እቃ ሊወረስ እና ሊዘረፍ ነው የሚሉ ውዥንብሮች 
መከሰታቸውን እንዲሁም በሌሊት እቃዎችን በማስጫን 

መጋዘኖችን ባዶ ሲያደርጉ እንደነበር ገልጸው፤ ይህ 
ተግባር ትውልድን የሚጎዳ በመሆኑ ማረም እንደሚገባ 
አስገንዝበዋል፡፡

ግብር ማስከፈል እና ደረሰኝ ማስቆረጡ ግዴታ 
በመሆኑ በቀጣይም ተጠናክሮ እንደሚቀጥል እና 
ኃላፊነታቸውን በአግባቡ በማይወጡ አካላት ላይ ህጋዊ 
ርምጃ እንደሚወሰድ አስረድተዋል፡፡

በሌላ በኩል የተጓተቱ የመሰረተ ልማት ስራዎችን 
በፍጥነትና በጥራት የማከናወን፣ የመልካም አስተዳደር 
ችግሮችን የመፍታት፣ ለልማት ተነሺዎች ተገቢውን 
ካሳ የመስጠት ተግባሩ ተጠናክሮ እንደሚቀጥል 
አስገንዝበዋል፡፡ 

ከ10 ዓመት በፊት የተገነባው የአራዳ ክፍለ ከተማ 
የስብዕና መገንቢያ ማዕከል በሰዎች ላይ አደጋ ሊያስከትል 
የሚችል የጥራት ችግር እንዳለበት በጥናት መረጋገጡን 
ገልጸው፤ ችግሩን በማረም እና ስታንዳርዱን ጠብቆ 
በጥራት በመገንባት ወጣቶች እንዲገለገሉበት ይደረጋል 
ብለዋል፡፡

ምክር ቤቱ  የተለያዩ አዳዲስ ሹመቶችን በማጽደቅ 
እና የአመራር ቦታ ለውጥ በማድረግ ተጠናቋል፡፡ 

በአዲስ አበባ ከተማ...

ከተማ አስተዳደሮች የአጀንዳ ማሰባሰብ ሥራው 
ሙሉ በሙሉ ተጠናቋል፡፡  በሀገራዊ ምክክር ጉባዔ 
ላይ የሚሳተፉ ተወካዮችን የማስመረጥ ሥራውም 
በአብዛኛው ተጠናቋል ብለዋል፡፡

ኮሚሽኑ በኦሮሚያ በቅርቡ የአጀንዳ ማሰባሰብ 
ሥራ እንደሚጀመር የጠቆሙት ዋና ኮሚሽነሩ፤ ለዚህም  
አስፈላጊው የቅድመ ዝግጅት ሥራ መከናወኑንና 
በሦስት ሳምንት ጊዜ ውስጥ ለማጠናቀቅ መታቀዱን 
አመላክተዋል፡፡

በአማራ ክልልም በአጀንዳ ማሰባሰብ ሂደት 
የሚሳተፉ ተባባሪዎችን የመለየትና ሥልጠና የመስጠት 
ሥራ ቀደም ብሎ መከናወኑን አስታውሰው፤ ክልሉ 
ላይ አስቻይ ሁኔታ ሲኖር አጀንዳ የማሰባሰብ ሥራው 
የሚጀመር ይሆናል፡፡ 

የምክር ቤት አባላት በትግራይ ምክክር መጀመር 
የሚቻልበትን  ምቹ ሁኔታ ለመፍጠር የበኩላቸውን 
አስተዋጽኦ እንዲያበረክቱም ጠይቀዋል፡፡ 

በክልሎች ከሚደረገው የአጀንዳ ማሰባሰብና 
ተሳታፊ ልየታ በተጨማሪ የፌዴራል ተቋማትና 
ባለድርሻ አካላት የሚሳተፉበት ሂደት በቀጣይ 
እንደሚከናወን ገልጸው፤ በጥቅሉ አራት ሺህ የሚሆኑ 
ተሳታዎች በሀገራዊ ምክክር ጉባዔ ላይ እንደሚሳተፉም 
ጠቅሰዋል፡፡

ዳያስፖራዎች በምክክር ሂደቱ ላይ ተሳታፊ 
እንዲሆኑ የተለያዩ ሥራዎች ሲያከናውኑ መቆየታቸውን 
አመላክተው፤ አስር የውይይት መድረኮች በበይነ 
መረብ አማካኝነት ተካሂደዋል፡፡ በዚህም በርካታ 
ጠቃሚ ምክረ ሃሳቦች ተገኝተዋል፤ በሂደቱ ላይም 
ግልጽነት መፍጠር ተችሏል ብለዋል፡፡

በምክር ቤቱ የመንግሥት ተጠሪ ሚኒስትር 
ተስፋዬ በልጅጌ(ዶ/ር) በሰጡት ማብራሪያ እንዳሉት፤ 
ኢትዮጵያ ውስጥ መዋቅራዊ የሆኑና ከትናንት 

ኮሚሽኑ በ615... 

የወረስናቸው በርካታ ችግሮች አሉ፡፡ መንግሥት 
እነዚህን ችግሮች በምክክር ይፈታሉ ብሎ ያምናል፡፡

ለዚህም አስፈላጊውን ድጋፍ ያደርጋል፡፡ የምክር 
ቤት አባላትም እንደሀገር ሀገራዊ ምክክር ጉዳይ የጋራ 
ግንዛቤና መግባባት ኖሮን አስፈላጊውን ድጋፍ ማድረግ 
ይጠበቅብናል ብለዋል፡፡ 

የምክር ቤት አባላት ከኮሚሽኑ ገለልተኝነት፣ የሥራ 
ጊዜው መጠናቀቅ፣ የሴቶችና የሌሎችም ባለድርሻዎች 
ተሳትፎ እና  በትጥቅ ትግል ላይ ያሉ አካላትን ወደ 
ምክክር ለማምጣት የተደረጉ ጥረቶች ላይ ጥያቄ ያነሱ 
ሲሆን፤ ኮሚሽኑ በሰጠው ምላሽ ሥራውን ያለማንም  
ጣልቃ ገብነት በገለልተኝት እያከናወነ መሆኑን፣ 
በተቻለ መጠን ሁሉንም የማህበረሰብ ክፍሎች 
ለማሳተፍ እየሠራ መሆኑን ጠቁሟል፡፡  

በትጥቅ ትግል ላይ ያሉ አካላትን የማደራደር ሚና 
ባይኖረውም እነዚህ ወገኞች አለን የሚሉትን ጥያቄ 
ይዘው ወደ  ምክክሩ እንዲመጡ ተደጋጋሚ ጥሪ 
ሲያቀርብ መቆቱን አመላክቷል፡፡

ወርቅነሽ ደምሰው

አዲስ አበባ፡- አምና በዓመት ያላገኘውን የወርቅ 
ምርት ዘንድሮ በመጀመሪያው ሩብ ዓመት ማግኘት 
መቻሉን የቤንሻንጉል ጉሙዝ ክልል አስታወቀ፡
፡ በዘንድሮ በጀት ዓመት በመጀመሪያው ሩብ ዓመት 
548 ኪሎ ግራም ወርቅ ወደ ብሔራዊ ባንክ ገቢ 
ማድረጉን ጠቁሟል። 

የቤንሻንጉል ጉሙዝ ክልል  የማዕድን ቢሮ ኃላፊ አቶ 
አድማሱ ሞርካ ለአዲስ ዘመን ጋዜጣ እንዳስታወቁት፤ 
በክልሉ በ2017 በጀት ዓመት ሩብ ዓመት 413 ኪሎ 
ግራም ወርቅ ለማግኘት  ታቅዶ ፤ 548 ኪሎ ግራም ወርቅ  
ወደ ብሔራዊ ባንክ  ገቢ  ተደርጓል፡፡ ይህም ከባለፈው 
ተመሳሳይ  ዓመታዊ እቅድ  አንጻር  ሲታይ  በእጅጉ 
ለውጥ  አሳይቷል፡፡

በባለፈው በጀት ዓመት ወደ ብሔራዊ ባንክ 
የገባው የወርቅ ምርት  274 ኪሎ ግራም  መሆኑን 
ያስታወሱት  አቶ አድማሱ፤ ዘንድሮ  በሩብ ዓመቱ  
ብቻ የተገኘ የወርቅ ምርት በእጥፍ  ብልጫ  ያለው 
መሆኑን አስታውቀዋል፡፡ 

በክልሉ የወርቅ  ምርት ላይ  ለውጥ ለመምጣቱ 
ዋንኛው ምክንያት አንዱ የማክሮ ኢኮኖሚ ማሻሻያው  
መሆኑን አንስተው፤ መንግሥት  የማክሮ ኢኮኖሚ 
ማሻሻያ  ካደረገበት ጊዜ ጀምሮ  ወደ ብሔራዊ ባንክ 
የሚገባው የወርቅ መጠን በመጨመሩ ምክንያት 
ለውጦች  እየታዩ መሆናቸውን   አመላክተዋል፡፡

በተለይ የኢትዮጵያ ብሔራዊ ባንክ ወርቅ 
የሚገዛበትን ዋጋ ማሻሻያ ማድረጉ  ወርቅ በሕጋዊ 
መንገድ ወደ ብሔራዊ ባንክ እንዲገባ  ምክንያት መሆኑን 
አመልክተው፤ በተጨማሪም  በክልሉ ሕገ ወጥነት 
ለመከላከል ግብረ ኃይል  ተቋቁሞ  ክትትልና የቁጥጥር 
ሥራዎችን  በመሥራቱ ለውጦች መመዝገባቸው  
አስተዋጽኦ እንዳበረከተ አስረድተዋል።

አቶ አድማሱ እንዳሉት፤ በክልሉ የወርቅ ክምችት 
ያላቸው ስምንት ወረዳዎች አሉ፡፡ከእነዚህም መካከል  
በአሶሳ ዞን  ፣ በከማሼ   እና መተከል ያሉ ወረዳዎች  
ወርቅ አምራችነት ይጠቀሳሉ፡፡ በክልሉ ወርቅ 
የማምረትና የማዘዋወር ፍቃድ የወሰዱ ባህላዊና ልዩ 
አነስተኛ  421 ማህበራት  አሉ፡፡ 

ከእነዚህ ውስጥ አንድ  በከፍተኛ ደረጃ  ወርቅን   
የማምረት  ፈቃድ  ያለው  አምራች ያለ  ሲሆን፤  አምራቹ 
በሩብ ዓመቱ ለማምረት ካቀደው 13 ኪሎ ግራም የወርቅ 
ምርት ፣ ሁለት ኪሎ ግራም ብቻ ማምረቱንና  ከዝናብ 
ጋር ተያይዞ ለማምረት እንዳላስቻለው ጠቁመዋል፡፡

አብዛኛውን  በሩብ ዓመቱ የተገኘው የወርቅ ምርት 
ከባህላዊና ከልዩ አነስተኛ ወርቅ አምራች ማህበራት 
የተገኘ  መሆኑን አውስተው፤ በተለይ ወርቅ  ለሕገ 
ወጥነት የተጋለጠ  እንደመሆኑ በሕገ ወጥነት ሲፈተን  
እንደቆየ  አስታውሰዋል፡፡ 

ቀደም ሲል የወርቅ ዋጋ ልዩነት መኖሩ ወደ 
ብሔራዊ ባንክ የሚገባውን የወርቅ መጠን እንዲቀንስ 
ሲያደርገው  እንደነበር አንስተዋል፡፡ አሁን ላይ  የወርቅ 
ዋጋን  መንግሥት  እየተቆጣጠረው ነው ማለት  
የሚቻል መሆኑን ተናግረዋል። በዚህም የወርቅ ምርት 
በአግባቡ ወደ ባንክ እንዲገባና  ለውጦች እንዲመጡ  
ማድረግ  መቻሉን  አስረድተዋል፡፡ 

በወርቅ ዙሪያ ከሚነሱ ተግዳሮቶች  መካከል አንዱ  
የወርቅ አምራቾች ሆኑ አዘዋዋሪዎች በሕገወጥ መንገድ 
የሚያደርጉት  ዝውውር  ሙሉ ለሙሉ ማስወገድ 
አለመቻሉ  መሆኑን ጠቅሰው፤  ያመረቱትን  ምርቶች  
ወደ ብሔራዊ ባንክ  ማስገባት ላይ  አሁንም  ክፍተቶች 
መኖራቸውን ይገልጻሉ፡፡ እነዚህን ችግሮች ለመቅረፍ  
ከግብረ ኃይሉ ጋር  በመሆኑ የተሠሩ ሥራዎችን 
በመገምገም  የሚደረጉ  የቁጥጥርና የክትትል ሥራዎች 
ተጠናክሮ ይቀጥላል ብለዋል፡፡  

ክልሉ በዓመት ያላገኘውን የወርቅ ምርት 
ዘንድሮ በሩብ ዓመቱ አገኘ     

አንተነህ ቸሬ

አዲስ አበባ፡- የጃፓን መንግሥት በሀገሪቱ ዓለም 
አቀፍ የልማት ትብብር ኤጀንሲ (ጃይካ) በኩል 
ለኢትዮጵያ የግብርና ዘርፍ ያደረጋቸው ድጋፎች 
ተጨባጭ ውጤቶችን እንዳስመዘገበ ተገለጸ፡፡ የጃፓን 
መንግሥት ዓለም አቀፍ የልማት እርዳታና ትብብር 
የጀመረበት 70ኛ ዓመት ትናንት ተከብሯል፡፡   

የግብርና ሚኒስትር ዴኤታ መለስ መኮንን 
(ዶ/ር) የጃፓን መንግሥት በኢትዮጵያ ከፍተኛ ድጋፍ 
ካደረገላቸው የልማት መስኮች መካከል አንዱ የግብርናው 
ዘርፍ መሆኑን ተናግረዋል፡፡ እንደእሳቸው ገለጻ፤ ጃይካ 
በሩዝ ልማት፣ በአርሶ አደሮች አቅም ግንባታ፣ በዘላቂ 
የሀብት አስተዳደር እና በሰብል  መድን (ኢንሹራንስ) 
መስኮች ዘርፈ ብዙ ተግባራትን እያከናወነ ይገኛል፡፡ በጃይካ 
ድጋፍ በምግብ ዋስትና፣ በአየር ንብረት ለውጥ፣ በግብርና 
ኢንሹራንስ እና በገበያ ተኮር የግብርና ኤክስቴንሽን 
ዘርፎች የተሰሩ ስራዎች ምርትና ምርታማነትን ለማሳደግ 
ከፍተኛ አስተዋጽኦ አበርክተዋል፡፡  

መለስ (ዶ/ር) ጃይካ ለብሔራዊ የሩዝ ጥናትና 
ምርምር ማዕከል ግንባታ እንዲሁም የግብርና ምርምርና 
ኤክስቴንሽን ሥርዓቶችን ለማጠናከር ድጋፍ ማድረጉን 
ጠቅሰው፤ ኤጀንሲው ብሄራዊ የሩዝ ልማት መርሃ ግብርን 
ለመደገፍ እና የሩዝ ምርትን ለማሳደግ የሚያከናውናቸው 
ተግባራት፣ ለግብርናው ዘርፍ የሚያደርጋቸው ዘላቂ 
ድጋፎች ማሳያዎች እንደሆኑ ተናግረዋል፡፡ ከዚህ 
በተጨማሪም ጃይካ በርካታ ባለሙያዎችንና የኅብረተሰብ 
ክፍሎችን ተጠቃሚ እንዲሆኑ ያስቻሉ የአቅም ግንባታና 

የስልጠና ድጋፎችን አድርጓል፡፡ 
“ጃይካ ለበርካታ ዓመታት በብዙ ዘርፎች የኢትዮጵያ 

ቁልፍ የልማት አጋር ሆኖ ዘልቋል” ያሉት ሚኒስትር 
ዴኤታው፤ የጃፓን መንግሥት ድጋፍ ከጊዜያዊ እርዳታ 
ይልቅ መጪውን ጊዜ ባገናዘበ ዘላቂና የረጅም ጊዜ 
የትብብር መርህ ላይ የተመሰረተ በመሆኑ፣ የሁለቱ 
ሀገራት ትብብር ተጠናክሮ እንደሚቀጥል አመልክተዋል፡፡ 

በኢትዮጵያ የጃፓን አምባሳደር ሺባታ ሂሮኖሪ፣ 
የጃፓን መንግሥት ለኢትዮጵያ ብድርና እርዳታን ጨምሮ 
ዘርፈ ብዙ የልማት ድጋፎችን እያደረገ እንደሚገኝ 
ተናግረዋል፡፡ ጃፓን ላለፉት 50 ዓመታት በኢትዮጵያ 
በግብርና፣ በትምህርት፣ በጤና፣ በኢንዱስትሪ፣ በውሃና 
በመሰረተ ልማት ዘርፎች ድጋፍ እያደረገች መሆኗን 
ጠቁመው፤ በሰሜን ኢትዮጵያ ለሚከናወኑ የመልሶ 
ግንባታ ሥራዎች ድጋፍ እንደምታደርግም ገልጸዋል፡፡    

ጃፓን ከሁለተኛው የዓለም ጦርነት ውድመት 
ለማገገም ከዓለም አቀፉ ማኅበረሰብ ከፍተኛ ኢኮኖሚያዊ 
ድጋፍ ማግኘቷን ያስታወሱት አምባሳደሩ፤ የታዳጊ ሀገራት 
የልማት ችግሮችን ለመፍታት በንቃት እንደምትሳተፍ 
ተናግረዋል፡፡     

የጃፓን ዓለም አቀፍ ትብብር ኤጀንሲ (ጃይካ) 
የኢትዮጵያ ተወካይ ኬንሱኬ ኦሺማ በበኩላቸው፤ ጃይካ 
በኢትዮጵያ ዘላቂ የኢኮኖሚ እድገት ለማስመዝገብ 
በሚያስችሉ ስራዎች ላይ ተሰማርቶ በርካታ ውጤቶችን 
እንዳስመዘገበ ገልጸዋል፡፡ ከልማት አጋሮች ጋር 
በመተባበር በመልሶ ግንባታና በቴክኖሎጂ ዘርፎች 
በአዳዲስ የትብብር መስኮች ድጋፎችን እንደሚያደርግም 
ተናግረዋል፡፡    

ጃይካ ለግብርናው ዘርፍ ያደረጋቸው ድጋፎች 

ተጨባጭ ውጤቶችን አስመዝግቧል

ፕሮፌሰር መስፍን አርአያ

ንግድና ግብይት 

ፍሬሕይወት አወቀ

ለውጪ ንግድ ከፍተኛ አስተዋጽኦ ካላቸው የምርት 
አይነቶች መካከል የግብርና ምርት የአንበሳውን ድርሻ 
ይይዛል። በአገሪቱ የሚመረቱ የግብርና ምርቶችን በዓለም 
አቀፍ ገበያ ለማስተዋወቅ በርካታ ሥራዎች መሰራታቸውን 
መረጃዎች ያመለክታሉ። ለዚህም ትልቅ ድርሻ ያለው 
የኢትዮጵያ የጥራጥሬ፣ የቅባት እህሎችና የቅመማ ቅመም 
አዘጋጅቶ ላኪዎች ማኅበር ነው።  

ማኅበሩ ከተቋቋመ ጊዜ ጀምሮ ከተለያዩ አገራት 
የሚያገኘውን ተሞክሮ ተግባራዊ በማድረግ የአገሪቷ 
የግብርና ምርት የሆኑትን የጥራጥሬ፣ የቅባት እህሎችና 
የቅመማ ቅመም ምርቶችን በዓለም ገበያ እያስተዋወቀ 
ይገኛል። ማኅበሩ በባለቤትነት ስሜት እነዚህን  ምርቶች 
እያስተዋወቀ እንደሚገኝና ምርቶቹ ዓለም አቀፍ ዕውቅና 
እንዲያገኙ ሲያደርግ መቆየቱን የኢትዮጵያ ጥራጥሬ፣ 
የቅባት እህሎችና የቅመማ ቅመም አዘጋጅቶ ላኪዎች 
ማኅበር ፕሬዚዳንት አቶ ኤዳኦ አብዲ ተናግረዋል። 

ፕሬዚዳንቱ ትናንት የተጀመረውን የጥራጥሬ ቅባት 
እህሎች እና ቅመማ ቅመሞች 13ኛ ጉባዔ አስመልክቶ 
በተሰጠው መግለጫ ላይ ጉባዔው ዓለም ወደ ኢትዮጵያ 
መጥቶ ኢትዮጵያን እየጎበኘ አገሪቷ በግብርናው ዘርፍ 
ያላትን እምቅ አቅም ማየት የሚችልበት መሆኑን 
አስታውቀዋል።  እሳቸው እንደተናገሩት፤ ጉባኤው 
በተለይም የኢትዮጵያን የጥራጥሬና የቅባት እህሎች 
እንዲሁም የቅመማ ቅመም ምርቶችን ለማስተዋወቅና 
የገበያ ትስስር መፍጠር የሚያስችል ነው። ጉባኤው ዘንድሮ 
ለ13ኛ ጊዜ የሚካሄድ ሲሆን፤ በአድዋ ድል መታሰቢያ 
ሙዚየም ከዛሬ ሕዳር 10 ቀን 2017 ዓ.ም ጀምሮ ለሁለት 
ቀናት የሚካሄድ ይሆናል። 

ጉባኤው ‹‹ምርቶቻችን የወደፊት የኢኮኖሚያችን 
ምሰሶ፤ የብልጽግናችን ምንጮች ናቸው›› በሚል መሪ ሃሳብ 
የሚካሄድ ሲሆን፣ በጉባኤውም 430 የሚደርሱ  ላኪዎች፣ 
አምራቾች፣ የሕብረት ሥራ ማኅበራትና በአግሪ ቢዝነስ 
ላይ የተሰማሩ የፋይናንስ አገልግሎት ሰጪ ተቋማትና 
የሚመለከታቸው አካላት ይሳተፋሉ። ከዚህም ባሻገር 
ከተለያዩ አገራት ጥሪ የተደረገላቸውና በኢንዱስትሪው ሰፊ 
ልምድ ያላቸው እንግዶችና ትላልቅ ገዢዎች ከአውሮፓ፣ 
ከአሜሪካ፣ ከቱርክ፣ ከእስራኤል፣ ከቻይናና ከሕንድ ወደ 
ኢትዮጵያ ይመጣሉ። ይህ ሁነትም ለአገሪቱ ኢኮኖሚና 
ለቱሪዝም ዘርፉ የተለየ ዕድል የሚሰጥ ወሳኝ  እንደሆነ 
ፕሬዚዳንቱ ተናግረዋል።

መንግሥት በቅርቡ ወደ ሙሉ ትግበራ ያስገባው 
የማክሮ ኢኮኖሚ ማሻሻያ ለዘርፉ ከፍተኛ አበርክቶ 
እንዳለው ጠቅሰው፣ የዘንድሮውን ጉባኤ ለየት 
የሚያደርገውም ይህ ማሻሻያ በተተገበረበት ወቅት መካሄዱ 
መሆኑን አመልክተዋል። 

የኢትዮጵያ ጥራጥሬ፣ የቅባት እህሎችና የቅመማ 
ቅመም ምርቶች ኤክስፖርት ከማክሮ ኢኮኖሚ ማሻሻያው 
አስቀድሞ በኪሳራ ይሰራ እንደነበረም ጠቅሰው፣ በዚህ 
የተነሳም ተወዳዳሪና አዋጭ እንዳልነበር ገልጸዋል። በአሁኑ 
ወቅት ተግባራዊ የተደረገው የማክሮ ኢኮኖሚ ማሻሻያ 
በተለይም ለኤክስፖርት ዘርፉ የተለየ ድጋፍና ጉልበት 
ሰጥቶታል ሲሉ ገልጸዋል፤ ኤክስፖርቱ በራሱ ትርፋማ ሆኖ 
ለአርሶ አደሩ፣ ለአምራቹና ለሀገር የሚያስገኘው የውጭ 
ምንዛሪ ድርሻ ከፍ እንዲል ጉልህ አስተዋጽኦ እንዳለው 
አብራርተዋል። 

ፕሬዚዳንቱ አቶ ኤዳኦ እንዳስታወቁት፤ በምስራቅ 
አፍሪካ ካሉ አገራት ሰፊና ለም መሬት ያላት ኢትዮጵያ ይህን 
ትልቅ ዕድል መጠቀም አለባት። የግሉ ዘርፉ ተወዳዳሪ 
መሆን እንዲችል በቴክኖሎጂ አጠቃቀም፣ በእሴት ጭመራ፣ 
በሰው ኃይል ልማትና በሌሎችም አገሪቷ አሁን እየሄደችበት 
ካለችው የዲጂታል ኢኮኖሚ ጋር ባለሃብቱ አብሮ መጓዝ 
ይጠበቅበታል። ለዚህም በየዓመቱ የሚዘጋጀው ይህ ጉባኤ 
ትልቅ ድርሻ ይኖረዋል። ላኪዎች በጉባኤው ለመሳተፍ 
ከተለያዩ አገራት በተለይ ካደጉ አገራት ከሚመጡ የዘርፉ 
ባለድርሻዎች ሰፊ የልምድ ልውውጥ በማድረግና የገበያ 

ትስስር በመፍጠር ዘርፈ ብዙ ጠቀሜታ የሚያገኙበት 
ነው። 

የንግድና ቀጣናዊ ትስስር ሚኒስትር ዴኤታ ያስሚን 
ወሀብረቢ በበኩላቸው፤ ኢትዮጵያ ከጥራጥሬና ቅባት 
እህሎች ካላት የምርት አቅም አንጻር ማግኘት የሚገባትን 
የውጭ ምንዛሬ እያገኘች እንዳልሆነ ጠቅሰው፣ በ2017 
በጀት ዓመት የመጀመሪያው አራት ወራት የተገኘው የገቢ 
አፈጻጸም ካለፉት ጊዜያት መሻሻል ማሳየቱ  ተናግረዋል። 

እሳቸው እንዳሉት፤ በ2016 በጀት ዓመት  ስድስት 
ነጥብ ሶስት ሚሊዮን ኩንታል የጥራጥሬ እና ቅባት 
እህሎች ወደ ውጭ ተልከው 675 ሚሊዮን ዶላር ማግኘት 
ተችሏል። በተያዘው በጀት ዓመትም ካለፈው ዓመት 
የተሻለ አፈጻጸም እንደሚኖር ይታመናል። ለዚህም በሩብ 
ዓመት የተመዘገበው አፈጻጸም እንዲሁም የአራት ወራት 
አፈጻጸም አመላካች ነው። በአራት ወራት ወደ ውጭ 
ለመላክ ከታቀደው የምርት መጠንና የውጭ ምንዛሬ ገቢ 
አንጻር በአማካኝ የእቅዱን ከ95 በመቶ በላይ ማሳካት 
ተችሏል። 

በወጪ ንግዱ እየተመዘገበ ያለው ውጤት አበረታች 
እንደሆነ ጠቅሰው፣ ይህ ውጤትም  በተለያዩ ጥረቶች 
የተገኘ ነው ሲሉ ሚኒስትር ዴኤታዋ አስታውቀዋል:: 
በተለይም ምርትና ምርታማነትን በማሳደግ፣ ጥራት ላይ 
በመስራት ጥራቱ የተጠበቀ ምርት ለዓለም አቀፍ ገበያ 
በማቅረብ፣ የግብይት ስርዓቱን በማዘመን፣ ለላኪዎች 
የሚደረገውን ድጋፍ በማጠናከርና ከተለያዩ ባለድርሻ 
አካላት ጋር በቅንጅት መስራቱንም አመላክተዋል። 

ሚኒስትር ዴኤታዋ እንዳሉት፤ የንግድና ቀጠናዊ 
ትስስር ሚኒስቴር ከተሰጡት ተልዕኮዎች መካከል የውጪ 
ንግድን ማሳደግ አንዱ ነው። ከዚህ ጋር በተያያዘም ውጪ 
ምርቶችን በአገር አቀፍ ደረጃና በዓለም አቀፍ ደረጃ 
የማስተዋወቅ ሥራ መስራት ወሳኝ ነው። በመሆኑም 
የተለያዩ ፖሊሲዎችና ስትራቴጂዎችን በመቅረጽ 
በተለይም ኢትዮጵያ  ለዓለም አቀፍ ገበያ በቂና ጥራቱን 
የጠበቀ የግብርና ምርት ማቅረብ የሚያስችላት ትልቅ 
አቅም እንዳላት በመገንዘብ ይህንኑ የማስተዋወቅና ገበያ 
የማፈላለግ ሥራ በሰፊው እየተሰራ ይገኛል። 

ለዚህም የንግድና ቀጠናዊ ትስስር ሚኒስቴር 
ከጥራጥሬ፣ የቅባት እህልና ቅመማ ቅመም አዘጋጅቶ 
ላኪዎች ማኅበር ጋር በመሆን በየዓመቱ የሚያዘጋጀው 
ዓለም አቀፍ የጥራጥሬ፣ የቅባት እህልና ቅመማቅመም 
ጉባኤ እንደሚጠቀስ ገልጸዋል። ዓለም አቀፍ ጉባኤው 
ላለፉት 12 ዓመታት ተካሂዷል፤ ዘንድሮም ለ13ኛ ጊዜ 
ይካሄዳል። 

ይህ ዓለም አቀፍ ጉባኤ በወጪ ንግድ በኩል 
ከሚከናወኑ ተግባራት መካከል ዋነኛው ነው ያሉት 
ሚኒስትር ዴኤታዋ፤ የተለያዩ አገራት ተሳትፎን 
እንደሚጠይቅ ገልጸዋል፤ በዚህ ጉባኤ ላይ ብቻ ከ22 እስከ 
25 የሚደርሱ አገራት እንደሚሳተፉ ተናግረዋል። 

ከሀገር ውስጥም እንዲሁ የተለያዩ የመንግሥት የሥራ 
ኃላፊዎች፣ ላኪዎች፣ የኢትዮጵያን የጥራጥሬ፣ የቅባትና 
የቅመማ ቅመም ምርቶችን የሚገዙ ነጋዴዎችና በዘርፉ 
የተሰማሩ ምሁራን ይሳተፋሉ። በተለይም በአገሪቱ 
የሚገኙ የጥራጥሬ፣ የቅባት እህሎችና ቅመማ ቅመም ዘርፍ 
የተሰማሩና በዘርፉ ጉልህ ሚና ያላቸው አካላት ጭምር 
የሚሳተፉ መሆኑን ጠቅሰው፤ ከዚህ በተጨማሪም ባንኮች፣ 
ኢንሹራንሶችና የተለያዩ የፋይናንስ ተቋማት የሚሳተፉበት 
ትልቅ ጉባኤ እንደሆነ አመላክተዋል።

በዓለም አቀፍ ደረጃ የጥራጥሬ፣ የቅባት እህሎችና 

የቅመማ ቅመም ምርቶች ገበያ ፍላጎት በከፍተኛ ደረጃ 
እያደገ ነው ያሉት ሚኒስትር ዴኤታዋ፤ በኢትዮጵያ 
በኩልም ይህንን ተፈላጊ ምርት በበቂ መጠንና ጥራት 
ማምረት የሚያስችል ምቹ ሁኔታ ስለመኖሩም ገልጸዋል። 
በአገሪቱ ያለው ነባራዊ ሁኔታም ለዚህ ምቹ መሆኑን 
ይገልጻሉ። በተለይም እነዚህን ምርቶችና ሌሎች የተለያዩ 
ምርቶችንም እንዲሁ ለማምረት የሚያስችል ትልቅ አቅም 
እንዳለ አስታውቀው፣ ለዓለም አቀፉ የገበያ ፍላጎት ምርትና 
ምርታማነትን በማሳደግ ምርቶቹን በጥራት ማቅረብ 
እንደሚገባ አስገንዝበዋል። 

ጉባኤው በአገሪቱ ያለውን አቅም በጉባኤው የተሳተፉ 
ገዢ አገራት ይበልጥ እንዲረዱ ዕድል ይፈጥርላቸዋል ሲሉ 
ገልጸው፣  ገዢ አገራትና ላኪዎች ተገናኝተው የገበያ ትስስር 
እንደሚፈጥሩ ጠቁመዋል። በአሁኑ ወቅትም ከ25 የተለያዩ 
አገራት የሚመጡ 110 የሚደርሱ ገዢዎች አስፈላጊውን 
መስፈርት አሟልተው መመዝገባቸውን ጠቅሰው፣ 
በአገር ውስጥም እንዲሁ 430 የሚደርሱ ላኪዎች 
በጉባኤው ለመሳተፍ መመዝገባቸውን አስታውቀዋል። 
ገዢዎችና ላኪዎች በቀጥታ ተገናኝተው የግብይት ውል 
የሚፈጽሙበት መሆኑንም አመላክተዋል። 

እሳቸው እንዳብራሩት፤ ጉባኤው የኢትዮጵያ 
የጥራጥሬ፣ የቅባት እህሎችና የቅመማ ቅመም ምርቶች 
አጠቃላይ ግብይት የሚፈጸምበት ሲሆን፣  30 በመቶ ያህሉ 
የውጪ ንግድ የውል ስምምነቶች የሚከናወኑበት ዓመታዊ 
ጉባኤ ነው። በጉባኤው የሚሳተፉ ላኪዎችና ገዢዎች 
የተለያዩ ስምምነቶች ላይ የሚደርሱበት፣ ስምምነቶች 
በተግባር እየተቀየሩ በቀጣይ በተለይም በጥራጥሬ፣ የቅባት 
እህሎችና ቅመማ ቅመም ምርቶች የሚገኘውን የውጭ 
ምንዛሪ ግኝት ከፍ ማድረግ የሚያስችል ትልቅ ጉባኤ ነው።

ከዚሁ ጎን ለጎን የኢትዮጵያ የጥራጥሬ፣ የቅባት 
እህሎችና የቅመማ ቅመም ምርቶች አውደ ርዕይ የሚቀርብ 
ሲሆን፤ በአውደ ርዕዩም ኢትዮጵያ ምን አይነት ጥራጥሬ፣ 
የቅባት እህሎችና የተለያዩ የቅመማ ቅመም ምርቶችን 
እያቀረበች እንደሆነና ማቅረብ እንደምትችልም ጭምር 
ማሳየት ይቻላል። በጥራትም እንዲሁ በተለይም የሁመራ 
ሰሊጥ በምን ያህል ጥራት እንደሚቀርብ በማሳየት ነባር 
ከሆነው ገበያ በተጨማሪ አዳዲስ የገበያ መዳረሻዎችን 
ጭምር ማግኘት  ያስችላል ብለዋል። 

ከጉባኤው በተጨማሪ ሚኒስቴር መስሪያ ቤቱ በቅርቡ 
ያስመረቀው ቋሚ የውጪ ንግድ ኤግዚቢሽን የሚጎበኝ 
ይሆናል ያሉት ሚኒስትር ዴኤታዋ፣ በጉብኝቱም እንግዶች 
አገሪቱ በተለያየ ዘርፍ ያላትን  እምቅ አቅም መመልከት 
ያስችላቸዋል ብለዋል። ይህም አዳዲስ የገበያ አማራጮችን 
በመሳብ ረገድ ትልቅ ድርሻ እንደሚኖረው ጠቅሰው፣ ከዚህ 
በተጨማሪም የተለያዩ የቱሪስት መዳረሻና ጠቃሚ የሆኑ 
ቦታዎችን በመጎብኘት ኢትዮጵያ ያላትን ትልቅ አቅም 
እንዲረዱ ያግዛል ሲሉ ተናግረዋል። 

በጉባኤው የተለያዩ ጥናታዊ ጽሁፎች የሚቀርቡ 
ሲሆን፤ በጥናታዊ ጽሁፉ በተለይም የአፍሪካ አገራት 
በዘርፉ ያሉበት ሁኔታ ይታያል። አለፍ ሲልም አፍሪካን 
ጨምሮ የተለያዩ አገራትን ፍላጎት በማየትና በመረዳት 
መረጃ በመለዋወጥ ላኪዎች ዕውቀት የሚያገኙበትና 
አስፈላጊውን ዝግጅት  ማድረግ የሚችሉበት ይሆናል። 
ከዚህ በተጨማሪም በዘርፉ ጉልህ ድርሻ ያላቸውና በውጭ 
ምንዛሪ ግኝት የተሻለ አፈጻጸም ያስመዘገቡ ላኪዎች 
ዕውቅና የሚያገኙበትና ተሸላሚ የሚሆኑበት ሁኔታም 
አለ። የሽልማትና የዕውቅና ፕሮግራሙ ላኪዎቹ ሕጋዊ 
በሆነ መንገድ በመጓዝ አገሪቷ የውጭ ምንዛሪ ማግኘት 
እንድትችል እያደረጉ ያለውን ጥረት ለማበረታታት 
የሚያግዝ ይሆናል ሲሉ አብራርተዋል ።

የማክሮ ኢኮኖሚ ማሻሻያው የወጪ ንግድ ገቢ 
እንዲያድግ አስተዋጽኦ እያበረከተ መሆኑን ሚኒስትር 
ዴኤታዋ ገልጸዋል። ኢትዮጵያ በጥራጥሬ እና ቅባት 
እህሎች ያላትን እምቅ አቅም በማስተዋወቅ አሁን 
ከሚገኘው ገቢ በላይ ለማግኘት በትብብር መስራት 
አስፈላጊና የግድ እንደሆነ ጠቅሰው፣ ይህም ተጠናክሮ 
እንደሚቀጥል አረጋግጠዋል። 

ለዚህም በሩብ ዓመት 
የተመዘገበው አፈጻጸም 
እንዲሁም የአራት ወራት 

አፈጻጸም አመላካች ነው። 
በአራት ወራት ወደ ውጭ 
ለመላክ ከታቀደው የምርት 
መጠንና የውጭ ምንዛሬ 

ገቢ አንጻር በአማካኝ 
የእቅዱን ከ95 በመቶ በላይ 

ማሳካት ተችሏል

አገሪቷ በግብርናው ዘርፍ ያላትን እምቅ አቅም
 ማሳየት  የሚያስችል ጉባኤ   

መግለጫው በተሰጠበት ወቅት

ዓለም አቀፍ

መዝናኛ

ማረፊያ/ትዝብት
መልካምሥራ አፈወርቅ

ጥንዶቹ የራሳቸውን ጊዜና ቦታ መርጠው ከአንድ 
ሆቴል  ግቢ ተቀምጠዋል።  ያዘዙትን ጥሬ ሥጋ ለመብላት  
እየተዘጋጁ ነው። አስተናጋጁ  ከወዲያ ወዲህ ሲል ቆይቶ 
ትዕዛዛቸውን አደረሰ። ሥጋው ከትሪ ሆኖ በእንጀራ 
እንደተሸፈነ  ከጠረጴዛቸው መሀል አረፈ።  ለቁርጥ  
የተዘጋጀ፣ በአዋዜና ሰናፍጭ  የተሞሸረ ጥሬ ሥጋ።  
መቼም ሥጋን  አብዝቶ ለሚወድ ተመልካች አቀራረቡ  
ለዓይን ያጓጓል።

ወዳጆቼ!  የጥሬ ሥጋ አምሮት አይጣል ነው። 
ትዕዛዙ ደርሶ የልብ እስኪሞላ ዓይን ቢቀላውጥ  ቢቃብዝ  
አይፈረድም።  አንዳንዱማ   ቀድሞ ከከረሜላው 
አስጎርዶ፣ በአዋዜው  ለውሶ ፣  በአፉ  ካላደረሰ  ይሞት 
ይመስለዋል።  እንዲህ  ዓይነቱ  ሥጋ አፍቃሪ ደግሞ ሰው፣ 
ዓይን  እስኪገባ  ቢቁነጠነጥ አይታዘቡትም። 

አንዳንዴ እኮ ለጥሬ ሥጋ የበዛ  ፍቅር ያላቸው 
አንዳንዶች  ለአምሮታቸው ብቻ  በሥጋ ቤት ደጃፍ 
ይዟዟራሉ ይባላል። እንግዲህ  ማድረጋቸው  ኪሳቸው 
ባልሞላ፣ እጃቸው ባጠረ ጊዜ  ነው።  እዚህ  የሚያደርሰው 
የጥሬ ሥጋ አምሮት ወደው ፈቅደው ሲያገኙት ደግሞ 
ብዙዎች ከነሙሉ ክብሩ  በወጉ ያስተናግዱታል። 
አስቀድሜ ወደጠቆምኳችሁ ጨዋታ ልመለስ። ወደ ሁለቱ 
ጥንዶች ጉዳይ ።      

ጥንዶቹ ያዘዙት ጥሬ ሥጋ ቀርቦላቸዋል።  አስቀድሞ  
የመጣው ጉሮሮ ማርጠቢያ /ድራፍትና ለስላሳ / 
በየፊታቸው ተቀምጧል። እንግዲህ  ከአፍታ በኋላ  
በእጆች  የገቡ  ስል ቢላዎች   ኃይላቸውን ሊያሳዩ ነው። 
ሁለቱም  ከየወንበራቸው ጠጋ ብለው ማዕዱን ሊጀምሩ 
ተዘጋጁ። ሽፍንፍኑ እንጀራ ተገለጠ። ሥጋው በአዋዜና 
ሚጥሚጣ ጣፍጦ ሊጎረስ አይቀሬ ሆነ። 

ይህ ከመሆኑ በፊት  በድንገት ጠረጴዛቸውን የተጋራ  
አንድ ሰው ሁኔታውን በፍጥነት ይቀይረው ያዘ። ከሰማይ  

ይውረድ ከምድር  ይፈንቀል ያልታወቀው  ወጣት ደርሶ  
ይንቀዠቃዣል።  ሁኔታው  ይለያል። ጸጉሩን  በግማሹ  
ተላጭቶ በግማሹ ሹርባ ተሰርቷል። ይህ ብቻ አይደለም። 
ከጎናቸው ተቀምጦ አብሪያችሁ ካልታደምኩ፣ ካልበላሁ፣ 
ካልጠጣሁ  እያለ ነው።

በድርጊቱ የተደናገረው ሰው ከእነሱ  ምን  
እንደሚፈልግ አጥብቆ ጠየቀው። ወጣቱ አንዳች ያፈረ 
አይመስልም። የሰውዬውን  የድራፍት ብርጭቆ  በእጁ 
አፈፍ አድርጎ  ይጎነጭለት  ያዘ። በዚህ  ብቻ አልበቃውም። 
‹‹እንብላ፣ እንጠጣ   ማለት የኖረ ባሕል  መሆኑን እያስረዳ   
እጁን ወደትሪው ሰደደ። ደጋግሞ  መጉረስም ጀመረ።

ይህ ሰው ከዚህ ቀድሞ ከሰዎቹ አግባብና ትውውቅ 
የለውም። ከእነሱ ተቀምጦም ገበታቸውን እንዲጋራ  
አልፈቀዱለትም። ለእሱ ግን ይህ ሁሉ   ምኑም አልሆነም። 
ይባስ ብሎ የድርጊቱን  ትክክለኛነት ለማሳየት ሙግት 
ይዟል። ሁኔታውን ላስተዋለ የሚሠራው  ሁሉ እጅግ 
አስገራሚና  አስደንጋጭ  ነው።

አሁን   ከሁለቱ  ሰዎች ወንድዬው  ትዕግስቱ እያለቀ 
ነው። ያለ እሱ ይሁንታ   በገበታው  እጁን ሰዶ እየጎረሰ  
በነገር  የሚያደርቀውን ጎረምሳ  ውስጡ  አልተቀበለውም። 
የእሱ ንዴትና የወጣቱ ቅጥ ያጣ ድፍረት በግንባር 
ተፋጠዋል። ይህ ሁኔታው  ያሳሰባት ሴት   ነገሩን ለማብረድ 
ትሞክራለች። ደጋግማ ‹‹ተወው ይብላ  በቃ፣›› ማለቷ 
ሰውየውን አብሽቆታል። እሷም እንደእሱ ነውረኛነቱን 
በግልጽ እንድትቃወም እየፈለገ  ነው።  

ሰውዬው አብራው ካለችው ሴት  ‹‹ተወው ይሉት   
ቃል መደጋገሙን  ባልተገባ ትርጉም ይዞታል። ወጣቱ 
ለእነሱ  አለመግባባት ጭምር ሰበብ መሆን ጀምሯል። 
ገበታው  በድፍረት  የሚራቆትበት  ሰው አሁንም   
ንዴቱ አልበረደም።   ወጣቱ  እንዳሻው  ከእጁ  መጠጥ 
እየተጎነጨ፣ ከማዕዱ እየቆረሰ ነው።

 ሰውየው በቀላሉ ሊያስቆመው አልቻለም።   ንግግሩ  
በንዴት ተይዟል። የእሱን ጥሬ ሥጋ ትቶ ሽሮውንና  

በየዓይቱን ገዝቶ  እንዲበላ  በጩኸት  እየነገረው ነው። 
ብሽቀቱ በሁለመናው  እየተነበበ ጉሮሮውን በያዘው ቢላዋ 
እንደሚወጋው  ያስጠነቅቀዋል።  የደፋሩ ወጣት ድርጊት 
ግን  መስመር መሳቱን ቀጥሏል።   የእጁን ጠቅልሎ  
አብራው ላለችው ሴት   ሊያጎርስ  እየተንጠራራ ነው። 

ወዳጆቼ ! ማንም ህሊና  ያለው ወንድ  አይደለም 
አብራው ላለችው ፤ በድንገት  ላወቃት ሴት  ክብር 
ይጨነቃል። ይህ  ደፋር ወጣት ግን እንዲህ ዓይነቱን ቀይ  
መስመር መሻገሩን እያሳየ ነው። አሁንም በሁለቱ መሀል  
የ‹‹እረፍ አላርፍም›› ውዝግቡ ቀጥሏል። የበዛ አብሽቅነት፣ 
ከትዕግስት አልባነት ጋር በአደባባይ እየተዋጉ ነው። 

ሁኔታው በዚህ ቢያበቃ ጥሩ ነበር። የወጣቱ  ድርጊት 
ዓይን ያወጣ  ይባል  ሆኖ ሰውየውን ያውክ፣ ያናደድ  
ይዟል። አሁን ደግሞ  የቀረበውን ገበታ በድንገት  አንስቶ 
ወደ ሌላ  ጠረጴዛ ይዞት ሄዷል። ቀጣይ ርምጃው አፍታ 
አልቆየም። ልክ እራሱ እንዳዘዘው  ሁሉ ከትሪው ላይ 
እየጠቀለለ መጉረስ ጀመረ።

በገዛ ገበታቸው የበይ ተመልካች የሆኑት ጥንዶች 
በግርምታ እያስተዋሉት ነው። ያለአንዳች ይሉኝታ 
ከገበታቸው እያነሳ የሚጎርሰው ምግብ  የእነሱ ቢሆንም 
ሊያዙበት አልቻሉም። ከዚህ በኋላ ሰውዬው ከነትዕግስቱ 
አልቆየም። ንዴት በላዩ እየተንተከተከ አብራው ላለችው 
ሴት ከስፍራው እንድትርቅ ማሳሰቢያ ሰጠ። በድንገት  
ከመቀመጫው እመር ብሎ ሲነሳ እጁ ባዶ አልነበረም። 
ቢላዋውን ወጣቱ ወዳለበት አቅጣጫ አስተካክሎ 
ወረወረው። ደግነቱ ስለቱ  አቅጣጫውን ስቶ ከመሬት ላይ  
አረፈ።

እንዲህ ከሆነ በኋላ ሲንቀዠቀዥ የነበረው ወጣት 
በድንጋጤ  ‹‹እግሬ አውጭኝ›› ሲል   ተፈተለከ። ቢላዋው  
እንደሳተው  አላመነም። ደጋግሞ  የፈጣሪን ስም ተጣራ። 
ሰውዬው ከኋላው እንደተከተለው ባወቀ ጊዜ  ደግሞ  
እጁን  እየጠቆመ እንዲህ አለው ‹‹ካሜራ፣ካሜራ፣ 
ካሜራ››።

እንግዲህ ወዳጆቼ! ይህ ሁሉ ነውርነት የተፈጸመው  
ለማህበራዊ ሚዲያ ፍጆታው ሲባል   ነው። ወጣቱ 
ከማያውቃቸው ጥንዶች መሀል ተገኝቶ ያለቅጥ ሲያውክ 
ሲያበሳጫቸው የቆየው ‹‹ፕራንክ›› ይሉትን ዘመን አመጣሽ 
ቅጥ አልባነት   ዕውን  ለማድረግ ነበር።

በነገራችን ላይ ከፈረንጆቹ ልማዶች ጠቃሚ 
የምንላቸውን መጠቀማችን አዲስ አይደለም። ይህን 
ስናደርግ አስፈላጊነቱ  ታምኖበትና ጉዳታቸው ጭምር 
ተለይቶ ነው። አሁን ላይ በየማህበራዊ ገጾች የሚስተዋለው 
ጉዳይ ግን  ከመስመር ያለፈ ሆኗል። እንደ ማሳያ የጥሬ 
ሥጋውን ጉዳይ ብንመለከት ሕይወት ሊያሳጣ፣ አካል 
ሊጎዳ የሚችልበት አጋጣሚ ያሰፋዋል። 

በዘመናችን የማህበራዊ  ሚዲያ ገጾች ላይ በርካታ 
ጉዳዮችን ማየት ጀምረናል። ደርሰው መንገደኞችን 
የሚያውኩ፣ በድንገቴ አጋጣሚ ሰዎችን የሚያስደነግጡና 
በራሳቸውም ላይ  ከጥፊ ያለፈ ጉዳትን የሚያስተናግዱ 
ተበራክተዋል። ያለ ባለቤቱ ፈቃድ ቪዲዮ የሚሰሩና 
ለነውርነታቸው ዕውቅና እየሰጡ እንዲጨበጨብላቸው 
የሚሹትንም  ቤት ይቁጠራቸው።

እንደውም ከሰሞኑ ሙታን ካረፉበት የመቃብር 
ሥፍራ ገብተው በሙዚቃና ዳንስ አካባቢውን የሚያውኩ 
ወጣቶች  በየማህበራዊ ገጾች ሲዘዋወሩ አይተን  
ታዝበናል። ይህ ሁሉ ሲደረግ በሕግ አካላት፣ በሃይማኖት 
አባቶችና በማህበረሰቡ ድርጊታቸው የሚኮነን ካልሆነ 
የነገውን አስነዋሪ ድርጊት የምንቆጣጠርበት መንገድ 
የሚዘጋብን ይሆናል።

‹‹ማርም ሲበዛ ይመራል›› እንዲሉ በየጊዜው 
የሚስተዋሉትን ቅጥ አልባነት ከወዲሁ መቅጨት 
ያስፈልጋል። እንዲህ ካልሆነ ግን  ባሕል ፣ ሃይማኖትና 
መልካም እሴት ያሏቸውን  ማንነቶች ይዞ መቀጠሉ 
አስጊ ሊሆንብን  ነው። ማሩ ጥፍጥናው አልቆ እንደሬት 
ሳይመረን በፊት እያንዳንዳችን ከእያንዳንዳችን  ወገናዊ 
ኃላፊነትን ልንጋራ ግድ ይለናል።

የሱዳን ተፋላሚ አካላት የተኩስ አቁም ስምምነት 
ላይ እንዲደርሱ ዩናይትድ ኪንግደም ለተባበሩት 
መንግሥታት ድርጅት የጸጥታው ምክር ቤት 
ያቀረበችውን ረቂቅ የውሳኔ ሃሳብ ሩስያ ድምጽን 
በድምጽ በመሻር መብቷ ውድቅ አድርጋዋለች። 
እርምጃውን ዩናይትድ ኪንግደም እና አሜሪካ በጽኑ 
አውግዘውታል።

የብሪታንያ የውጭ ጉዳይ ሚኒስትር ዴቪድ 
ላሚ ውሳኔውን “አሳፋሪ” ብለውታል። ሩሲያ ግን 
ሱዳንን ሳታሳትፍ በሱዳን ጉዳይ ጣልቃ ትገባለች 
ስትል ዩናይትድ ኪንግደምን ከሳለች።ለ19 ወራት 
የዘለቀው የሱዳን የእርስ በርስ ጦርነት በአስር ሺዎች 
ለሚቆጠሩ ሰዎች ሞት ምክንያት ሆኗል ተብሏል። ከ11 
ሚሊዮን በላይ የሚሆኑ ሰዎችም ከቤት ንብረታቸው 
ተፈናቅለዋል።

የእርዳታ ሠራተኞች እንዳሉት ከሆነ፤ ግጭቱ 
በዓለም ላይ እጅግ የከፋውን ሰብአዊ ቀውስ 
የፈጠረ ሲሆን፤ በሺዎች የሚቆጠሩ ሰዎችም ለረሃብ 
ተጋልጠዋል።የሱዳን ሰብዓዊ ተሟጋቾች የተባበሩት 
መንግሥታት ለግጭቱ ምላሽ ለመስጠት ቀርፋፋ ሆኗል 
በሚል ከፍተኛ ትችት ሰንዝረዋል።

ባለፈው ዓመት በሚያዝያ ወር የጀመረው ጦርነት 
በሀገሪቱ ሠራዊት እና በልዩ ፈጥኖ ደራሽ ኃይል 
(አርኤስኤፍ) መካከል ለስልጣን በሚደረግ ሽኩቻ 
ነው።በዩናይትድ ኪንግደም እና በሴራሊዮን የቀረበው 
የሕዳር 9 ቀን 2017 ዓ.ም  ረቂቅ የውሳኔ ሃሳብ ሁለቱ 
ወገኖች ጦርነቱን በአስቸኳይ እንዲያቆሙ እና ብሔራዊ 

ሩሲያ ለተመድ የቀረበውን የሱዳንን የተኩስ አቁም 
ሃሳብ ውድቅ ማድረጓ ውዝግብ አስነሳ

የተኩስ አቁም ስምምነት ላይ ለመድረስ ያለመ ውይይት 
እንዲጀምሩ ያሳሰበ ነው።

በተጨማሪም ሠራዊቱ እና አርኤስኤፍ ሲቪሎችን 
ለመጠበቅ ከዚህ ቀደም የተደረጉ ስምምነቶችን 
እንዲያከብሩ ጠይቋል። በተለይም አርኤስኤፍን 
በመጥቀስ በምዕራባዊው የዳርፉር ክልል እና በሌሎች 
የሀገሪቱ አካባቢዎች ሲቪሎችን ለመጠበቅ የተደረሱ 
ስምምነቶችን እንዲያከበር ጠይቋል።

ማርም ሲበዛ …   

በተባበሩት መንግሥታት የሱዳን ተወካይ 
በበኩላቸው፤ በረቂቁ ውስጥ የሚፈልጓቸው አንቀጾች 
አልተካተቱም ብለዋል።ከሩሲያ ውጪ ሌሎቹ 14ቱ 
የፀጥታው ምክር ቤት አባል ሀገራት ረቂቁን ደግፈው 
ድምጽ ቢሰጡም ሩሲያ ድምጽን በድምጽ በመሻር 
ውሳኔዋ ምክንያት ረቂቁ ሳያልፍ ቀርቷል።

 “ይህ የሩሲያ ውሳኔ ውርደት ነው። የሩሲያን 
እውነተኛ መልክም ለዓለም በድጋሚ ያሳያል” ሲሉ ላሚ 

በኒውዮርክ በተደረገው ስብሰባ ተናግረዋል።
"የሩሲያ ተወካይ ስልካቸውን ተጠቅመው በሙሉ 

ህሊናቸው እንዲመልሱልኝ እጠይቃለሁ። ምን ያህል 
ሱዳናውያን መገደል አለባቸው? ስንት ተጨማሪ ሴቶች 
መደፈር አለባቸው? ሩሲያ እርምጃ ከመውሰዷ በፊት 
ስንት ተጨማሪ ሕፃናት ያለ ምግብ መሞት አለባቸው?" 
ብለዋል።

በተባበሩት መንግሥታት ድርጅት የዩናይትድ 
ስቴትስ አምባሳደር ሊንዳ ቶማስ-ግሪንፊልድ 
በበኩላቸው፤ ሩሲያ የሱዳንን አስከፊ ሁኔታ ለመቅረፍ 
የሚደረገውን እንቅስቃሴ እያደናቀፈች መሆኑን 
በመግለጽ፤ የሱዳንን ህይወት በመጉዳት የራሷን 
የፖለቲካ ዓላማ ለማራመድ ሞክራለች" ሲሉ ወቅሰዋል።

የፀጥታው ምክር ቤት ውይይት ካለቀ በኋላ 
በተባበሩት መንግሥታት የሱዳን አምባሳደር አል 
ሃሪት ኢድሪስ አል ሀሪዝ መሐመድ አንዳንድ 
“ቅድመ-ሁኔታዎች” በረቂቁ ውስጥ የሉም ሲሉ 
ተናግረዋል።የተባበሩት አረብ ኢሚሬትስ ለአርኤስኤፍ 
የምትሰጠውን ድጋፍ የሚያወግዝ አንቀጽ ሱዳን 
እንደምትፈልግ ገልጸዋል። የተባበሩት አረብ ኢምሬትስ 
ግን ይህንን በተደጋጋሚ ውድቅ አድርጋለች።

አርኤስኤፍ “ሰላማዊ ሰዎችን የማጥፋት 
ጦርነት ስለሚያካሂድ አሸባሪ” ተብሎ እንዲፈረጅ 
እንደሚፈልጉም አክለዋል።ጦር ኃይሉም ሆነ 
አርኤስኤፍ እስከጦር ወንጀል የሚደርስ የሰብአዊ 
መብት ረገጣ ፈጽመዋል በሚል ተከሰዋል ሲል የዘገበው 
ቢቢሲ ነው።



    ገጽ 11

ነፃ ሃሳብ
 አዲስ ዘመን   ረቡዕ ኅዳር 11 ቀን 2017 ዓ.ም

ነፃ ሃሳብ
ፖለቲካ እና ወቅታዊይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው። በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም። 

ዳንኤል ዘነበ 

በዓለም አቀፍ ደረጃ የቱሪዝም ኢንዱስትሪ 
በቀን ከ3 ነጥብ 5 ቢሊዮን ዶላር በላይ የውጭ 
ምንዛሪ ማስገኛ ስለመሆኑ ይገለጻል፡፡ በየዓመቱ 
ዕድገት የሚታይበት ይህ ዘርፍ፣ አሁንም ከፍተኛ 
ገንዘብ የሚንቀሳቀስበት ነው፡፡ ከዕድገቱ ጋር ተያይዞ 
የቱሪዝም ዘርፉ ከተለያዩ ክንውኖች ጋር ተቀናጅቶ 
እንዲዘጋጅ በአዲስ ጽንሰ ሐሳብ እየተሠራበት 
ይገኛል፡፡ ይህም ‹‹ማይስ›› ወይም በእንግሊዝኛ 
ምኅፃረ ቃል (MICE) በሚል  ይታወቃል። 
ዓለም አቀፋዊ ከሆኑ ስብሰባዎች ጋር ተጣምሮ 
የሚካሄደውን አዲሱን የቱሪዝም ጽንሰ ሐሳብ በተለይ 
የበለጸጉት ሀገራት ተቀብለው መተግበር ከጀመሩ 
ዓመታት አስቆጥረዋል። ሀገራቱ የውጭ ምንዛሪ 
ገቢያቸውን እያሳደጉበት ስለመሆኑም መረጃዎች 
ያመላክታሉ፡፡ 

ለዚህም እንደማስረጃ በ2023 የዓለም ባንክ 
ያወጣውን ጥናት እናንሳ።  በ2023 ከ‹‹ማይስ 
ቱሪዝም››  በአውሮፓ የቱሪዝም ገበያ በግምት ከ401 
ነጥብ 95 ቢሊዮን ዶላር ገቢ ተገኝቷል። በ2024  
እስከ 459 ነጥብ 43 ቢሊዮን ዶላር ገቢ ይገኛል 
ተብሎ ይገመታል። በእስያ 183 ነጥብ 47 ቢሊዮን 
ዶላር ከ‹‹ማይስ›› እንግዶች ገቢ የተገኘ ሲሆን፤ 
በሰሜን አሜሪካ ደግሞ ያለው የ‹‹ማይስ ቱሪዝም›› 
ገበያ 130 ነጥብ 926 ሚሊዮን ዶላር ገቢ ማስገኘቱን 
የዓለም ባንክ ጥናት ያሳያል ፡፡

ምዕራባውያኑ ያላቸውን መልካም አጋጣሚ 
ይበልጥ ሳቢና ምቹ በማድረግ ገንዘብ ሲያገኙ 
በ‹‹ማይስ ቱሪዝም›› ኢኮኖሚዋን ማቅናት 
የሚያስችሏት ብዙ መልካም አጋጣሚዎች የነበሯት 
ኢትዮጵያ በሚጠበቀው ደረጃ ከዘርፉ ልትጠቀም 
እንደሚገባ ይነሳል። ኢትዮጵያ ለአውሮፓ፣ 
ለመካከለኛው ምሥራቅና ለሌሎችም የአፍሪካ ሀገሮች 
አማካይ ጂኦግራፊያዊ አካባቢ ላይ መገኘቷ፣ የተመቸ 
የአየር ፀባይዋ፣ ፀጥታና ሰላሟ፣ የሕዝቧ እንግዳ 
ተቀባይነት ስብሳባዎችን ለማዘጋጀት ምቹ እንድትሆን 
ያደርጋታል ተብሎ ይታመናል፡፡ በተጨማሪም አዲስ 
አበባ ከኒው ዮርክ እና ጄኔቫ በመቀጠል ሶስተኛዋ 
የዲፕሎማቲክ ከተማ እንደመሆኗ በተባበሩት 
መንግሥታት ድርጅት የአፍሪካ ኢኮኖሚክ ኮሚሽን፣ 
የአፍሪካ ሕብረት፣ ዓለም አቀፍና አኅጉር አቀፍ 
መድረኮችን የምታስተናግድ መሆኗም ተመራጭ 
ያደርጋታል፡፡ 

ዓለም አቀፍና አኅጉር አቀፍ ኮንፈረንሶች 
ሲካሄዱ፣ የኮንፈረንሱ ተሳታፊዎች በርካታ ጥቅሞችን 
ይዘው ይመጣሉ፡፡ ለአብነትም፤  የኮንፈረንሱ 
ተሳታፊዎች ለአውሮፕላንና ለሆቴል የሚያወጡትን 
ወጪ ጨምሮ ለምግብ፣ ለመዝናኛ፣ በሀገር ውስጥ 
ብቻ የሚገኙ ጌጣጌጦችና አልባሳትን ለመሸመት 
የሚከፍሉት ገንዘብ ገበያ ላይ አዎንታዊ ተፅዕኖ 
ይፈጥራል።  ኢትዮጵያ ከባህል፣ ከተፈጥሮና 
ከታሪክ ቱሪዝም  ባሻገር  ለኮንፈረንስ አመቺ 
እና ተመራጭ የሚያደርጋት ቢሆንም፤ ለ‹‹ማይስ 
ቱሪዝም›› ተገቢውን ትኩረት ሰጥታ አልሰራችም። 
ይህም በቱሪዝም ተወዳዳሪ ሊያደርግ የሚችል 
ሥራ ባለመሠራቱ ሀገሪቱ ከማይስ ቱሪዝም ማግኘት 
የሚገባትን ጥቅም አሳጥቷታል። ከዚህ በተጨማሪም   
እድሏን ለሌሎች ሀገራት ጭምር አሳልፋ ሰጥታለች ። 

በአፍሪካ በየዓመቱ ከ450 በላይ ዓለም አቀፍ 
ስብሰባዎች እንደሚካሄዱ መረጃዎች ይጠቁማሉ። 
በአህጉሪቱ ከሚደረጉ ዓለም አቀፍ ስብሰባዎች 
የኢትዮጵያ የአስተናጋጅነት ድርሻ አነስተኛ ነው። 
በአፍሪካ  የሚደረጉ አብዛኛዎቹ ዓለም አቀፍ 
ስብሰባዎች  በደቡብ አፍሪካና በሩዋንዳ ከተሞች 
ይደረጋሉ። ሀገሪቱን በቱሪዝም ተወዳዳሪ ሊያደርግ 

የሚችል ስራ ባለመሰራቱ እድሏን ለደቡብ አፍሪካ፣ 
ለሩዋንዳ እና ለኬኒያ አሳልፋ ሰጥታለች  ማለት 
ይቻላል። ለአብነት ኬኒያ በኮንፈረንስ ቱሪዝም 
በምታገኘው ገቢ ተጠቃሚ ለመሆን የቻለች ሲሆን፣  
በዘርፉ በምታደርገው እንቅስቃሴ ሳቢያም በርካታ 
ኮንፈረንሶች በሀገሪቱ እንዲካሄዱ የተመቻቸች 
በመሆኗ በኮንፈረንስ  ቱሪዝም  ለምታገኘው 
ከፍተኛ ገቢ አስተዋጽኦ ማድረጉ ይነገራል፡
፡ ኬኒያ ከቱሪዝም ዘርፍ በየዓመቱ ከሰባት ነጥብ 
ሰባት ቢሊዮን ዶላር በላይ በማግኘት ትጠቀሳለች፡
፡ ደረጃቸውን የጠበቁ ሆቴሎች፣ የመሰብሰቢያ 
አዳራሾች፣ የገበያ ማዕከላት፣ በዘርፉ የተሰማሩ 
ባለሙያዎች ጥንካሬ፣ የጉዞ ወኪሎች ለኮንፈረንስ 
ቱሪዝም ከሚያስፈልጉት መካከል ናቸው።  ኬኒያ 
በዚህ ረገድ የተሟላች ነች። እንደ ኬኒያ ሁሉ ደቡብ 
አፍሪካ፣ ሩዋንዳ በዘርፉ ብቁ የሚያደርጓቸውን 
ሥራዎች በመሥራታቸው ውጤታማ ለመሆን 
ችለዋል። 

በአንፃሩ ኢትዮጵያ በተለያዩ መንገዶች 
ለኮንፈረንስ አመቺ  ብትሆንም  ያላት እምቅ 
አቅም እና ዕድሏን ለሌሎች አሳልፋ ሰጥታለች። 
ለዚህም በርካታ ምክንያቶች የሚቀርቡ ሲሆን 
በመጀመሪያ ደረጃ መንግሥት ለዘርፉ ተገቢውን 
ትኩረት ሰጥቶ አለመሥራቱ  ይጠቀሳል። በተለይም 
በቱሪስት መሰረተ ልማት መሟላትና አገልግሎት 
አሰጣጥ ዙሪያ መሠራት ያለባቸው ሥራዎች 
አልተሠሩም፡፡   አንድ የስብሰባ አዳራሽ የተለያዩ 
የመሰብሰቢያ ክፍሎች ያስፈልጉታል፤  ዓለም 
አቀፍ ኮንፈረንሶች በሚዘጋጁበት ጊዜም በርካታ 
ቋንቋ ተናጋሪዎች ይኖራሉ፡፡ በመሆኑም  በቋንቋ 
መግባባት የማይችሉ ተሳታፊዎች አስተርጓሚ 
ያሻቸዋል፡፡ ይህን የሚያሟሉ  ደረጃቸውን የጠበቁ 
የኮንፈረንስ ማዕከላት ቁጥር ማነስ፣ የግል ባለሃብቱ 
በዘርፉ ያለው ተሳትፎ ዝቅተኛ መሆን እንዲሁም 
በዘርፉ የሰለጠነ የሰው ኃይል እጥረት ለኮንፍረንስ 
ቱሪዝም መዳከም  እንደ ችግር ይጠቀሳሉ። ስለዚህ 
ኢትዮጵያም ካሏት የቱሪዝም መስህቦች በተጨማሪ 
የኮንፈረንስ ቱሪዝም ዕድል ቢኖራትም የዘርፉን 
ማነቆዎች በተሳለጠ አሠራር መፍታት ባለመቻሏ 
ኋላ መቅረቷ ፀሀፊውን ጨምሮ የብዙዎች ቁጭት 
ነው፡፡ 

 በሀገሪቱ ለዘርፉ ትኩረት ተሰጥቶ  መሥራት 
ቢቻል ለውጥ ማምጣት እንደሚቻልም 
ይታመናል። ስለ ‹‹ማይስ ቱሪዝም›› ያለውን ግንዛቤ 
ማሳደግ ከተቻለ እንዲሁም ዘርፉ ተገቢውን 
ትኩረት ካገኘ  አበረታች ውጤት ማምጣት 
እንደሚቻል የብዙዎች እምነት ነው። ከዚህ አንጻር 
ባለፉት ስድስት ዓመታት መንግሥት ትኩረት 
ከሰጣቸው  አምስቱ የኢኮኖሚ መሻሻያ  ዘርፎች 
መካከል ቱሪዝም አንዱ እንደሆነ ይታወቃል። 
መንግሥት የሚያከናውናቸው ልማቶች ‹‹ማይስ 
ቱሪዝም››ን ታሳቢ ያደረጉ እንደሆኑ መገመት 
ይቻላል።  ይህም ዘርፉ ትኩረት ከሰጠው 
ኮንፈረንስ ቱሪዝምን ከገቢ ማስገኛነት በተጨማሪ፤ 
የሀገርን ገጽታ በመቀየር፣ በማስተዋወቅ ረገድ 
መጠቀም የሚያስችል መሆኑን ምልክቶች መታየት 
ጀምረዋል። በተለይም በአዲስ አበባ እየተከናወኑ 
ያሉ የልማት ፕሮጀክቶች ከተማዋ ለኮንፈረንስ 
ቱሪዝም ምቹ እንድትሆን ትልቅ ዕድል እየፈጠሩ 
ይገኛሉ።  

በመዲናዋ ከ2011 ዓ.ም ወዲህ የአዲስ አበባ 
ከተማን የቱሪዝም ልማት ሥራዎች ለማስፋት 
በርካታ ተግባራት ተከናውነዋል። ከእነዚህም 
መካከል አንድነት ፓርክ፣ እንጦጦ ፓርክ፣ 
ወዳጅነት አደባባይ፣ የዓድዋ ድል መታሰቢያና 
ሌሎች ከተማዋን የቱሪስት መዳረሻ ለማድረግ 

የተሠሩ ሥራዎች ይጠሳሉ። እነዚህ የልማት 
ሥራዎች ከተማዋ ዓለም አቀፍና አህጉር አቀፍ 
ስብሰባዎችን ለማከናወን ቀዳሚ ተመራጭ 
እንድትሆን አድርገዋታል፡፡ በቅርብ ጊዜያት 
የተከናወኑ የአፍሪካ የመከላከያ ሚኒስትሮች 
ስብሰባ፣ ዓለም አቀፍ የፈጠራ ውድድሮች፣ 
የካፍ ጉባዔን ጨምሮ የከተሞች ፎርም ለአብነት 
ይጠቀሳሉ። በዚህም የተከናወኑና በመከናወን ላይ 
የሚገኙ የልማት ተግባራት መዲናዋ ለኮንፈረንስ 
ቱሪዝም ምቹ ከተማ እንድትሆን አስችለዋታል ። 

በተለይም በዓድዋ ድል መታሰቢያ ውስጥ 
የተገነቡ ትልልቅ የመሰብሰቢያ አዳራሾችም 
ከተማዋ ዓለም አቀፍ የቱሪዝም ኮንፈረንስ 
እንድትሆን ትልቅ አስተዋጽኦ እንዳበረከተ 
ይታመናል። በአዲስ አበባ በተለያዩ አካባቢዎች 
እየተካሄደ ያለው የኮሪደር ልማትም ከተማዋን 
በማደስ የተለየ ገጽታ እንድትላበስ ያስቻለ ሌላው 
ግዙፍ ፕሮጀክት ነው ። መንግሥት የቱሪዝም 
ዘርፉን መሰረት ባደረገ መልኩ በአጭር ጊዜ 
በተሠሩ ሥራዎች በዘርፉ ከፍተኛ መነቃቃት 
በመፍጠር ተስፋ ሰጪ ውጤቶች  ታይተዋል ። 

አሁንም ሀገሪቱ ከዘርፉ የተሻለ ጠቀሜታ 
ለማግኘት በርካታ ሥራዎች ማከናወን ይኖርባታል 
።  በሀገር አቀፍ ደረጃ  ያሉት ደረጃቸውን የጠበቁ 
የኮንፈረንስ ማዕከላትን ቁጥር ማሳደግ፣  የግል 
ባለሃብቱ በዘርፉ ያለውን ተሳትፎ  ማሳደግን 
እንዲሁም በዘርፉ ያለውን የሰለጠነ የሠው 
ኃይል እጥረት መቅረፍን ይጠይቃል፡፡  ሌላው 
በዓለም አቀፍ ገበያ ተወዳድሮ ለማሸነፍም ዘርፉን 
የሚመራና የሚያስተባብር ተቋም እንደሚያስፈልግ 
ይታመናል። በ2013 ዓ.ም የ‹‹ማይስ ቱሪዝም››ን 
የሚመራ የኢትዮጵያ ኮንቬንሽን ቢሮ መመስረቱ 
ሌላው በጎ ጅማሮ ተደርጎ ይቆጠራል። የቢሮው 
መቋቋም  በሀገሪቱ የስብሰባ ማዕከላት እንዲገነቡ፣ 
ኢንቨስትመንት እንዲስፋፋና በዓለም አቀፍ 
ገበያ ተወዳዳሪ ሁነት አዘጋጆች እንዲበራከቱ 
ጉልህ አስተዋጽኦ ይኖረዋል። በዚህ ረገድ ቢሮው 
የተቋቋመበትን ዓላማ መሰረት በማድረግ ኃላፊነቱን 
ሊወጣ ይገባዋል።  

በተጨማሪም በሀገራችን የተለያዩ አካባቢዎች 
ያለውን የጸጥታ ሁኔታ አስተማማኝ ማድረግ፤ 
ከተለያየ የዓለም ክፍል ወደ ሀገሪቱ ለመምጣት 
ያቀዱ ወይም አቅደው የመጡ ጎብኚዎች አስፈላጊ 
መረጃዎችን ማግኘት የሚችሉበትን ዘመናዊ ስርዓት 
መዘርጋት ያስፈልጋል፡፡ በዚህም የመንግሥት 
ተጠሪ ተቋማት  ለኮንፈረንስ ቱሪዝም የሚሆኑ 
አገልግሎት ሰጪ ተቋማት ማለትም ሆቴሎች፣ 
መዝናኛ ሥፍራዎች፣ የትራንስፖርት አቅራቢዎች፣ 
አስጎብኚዎች ደረጃውን የጠበቀና ጥራት ያለው 
አገልግሎት እንዲሰጡ የመከታተል፣ የመቆጣጠር  
እና የመደገፍ ተግባራት መከናወን ይኖርባቸዋል። 

በጥቅሉ ኢትዮጵያ  ዓለም አቀፋዊ ከሆኑ 
ስብሰባዎች ጋር ተጣምሮ ከሚካሄደው የቱሪዝም 
ዘርፍ ተጠቃሚ ለመሆን የጀመረችው ጥረት በጎ 
ውጤት ማሳየት ጀምሯል። በመንግሥት በኩል 
እየተሠሩ ያሉ ሥራዎች ለታየው ፍንጭ ከፍተኛ 
ሚና አላቸው። ሆኖም የ‹‹ማይስ ቱሪዝም›› 
እንደሌላው የቱሪዝም ዓይነት አይደለም፤ እንደ ገቢ 
ማስገኛ ዘርፍ ብቻ  የሚታይ አይደለም። የሀገርን 
ገጽታ በመቀየር፣ ሀገርን በማስተዋወቅ፣ ለሚዲያም 
ቅርብ ከመሆን አንፃር ትልቅ ጥቅም አለው፡፡ 
ስለሆነም ለዘርፍ ይበልጥ መጎልበት መንግሥት 
ከሚያከናውናቸው የልማት ሥራዎች ባሻገር የግሉ 
ዘርፍ ትብብር ሊጠናከር ይገባል። ስለዚህ በዘርፉ 
የሚገኘውን ጥቅም ለማግኘት ሁሉም ጠንክሮ 
በመሥራት የበኩሉን መወጣት ይኖርበታል፡፡ 

‹‹ማይስ ቱሪዝም›› ለቱሪዝም ኢንዱስትሪው ማበብ

ይህን የሚያሟሉ  
ደረጃቸውን የጠበቁ 

የኮንፈረንስ ማዕከላት 
ቁጥር ማነስ፣ የግል 

ባለሃብቱ በዘርፉ 
ያለው ተሳትፎ ዝቅተኛ 

መሆን እንዲሁም 
በዘርፉ የሰለጠነ 

የሰው ኃይል እጥረት 
ለኮንፍረንስ ቱሪዝም 

መዳከም  እንደ ችግር 
ይጠቀሳሉ

ባለውለታዎቻችን
የኢትዮጵያ እግር ኳስ ባለውለታ - ሉቺያኖ ቫሳሎ

ክብረአብ በላቸው 
 
የአፍሪካ እግር ኳስ ዋንጫ ሲታወስ 

በኢትዮጵያውያን ዘንድ ስማቸው ቀድሞ ከሚታወሱ 
የኢትዮጵያ እግር ኳስ ባለውለተኞች መካከል ስሙ 
በቀዳሚነት ይጠቀሳል። የቀድሞ የኢትዮጵያ ብሔራዊ 
ቡድን ተጫዋችና አሠልጣኝ እንዲሁም የሦስተኛው 
የአፍሪካ ዋንጫ ባለድሉ የብሔራዊ ቡድን አምበል 
ሉቺያኖ ቫሳሎ።

ትውልዱ በኤርትራ በ1927 ዓ.ም. እንደሆነ 
የሚነገርለት ሉቺያኖ ቫሳሎ፣ ትውልድ የማይረሳው 
የዘመን ጀግና፣ የኢትዮጵያ እግር ኳስ ታሪክ ሁሌም 
ከፊት የሚያስቀድመው በታሪካዊ ውለታው አይረሴ 
የሆነ የኢትዮጵያ እግርኳስ ባለውለታ ነው።

በእግር ኳስ ሕይወቱ ቀድሞ ድሬዳዋ ጥጥ ማኅበር 
(ወደ ኋላ ላይ ድሬዳዋ ጨርቃ ጨርቅ) እንዲሁም 
ለቅዱስ ጊዮርጊስ እግር ኳስ ክለብ በመጫወት 
ይታወቃል። በዘመኑ የኢትዮጵያ ብሔራዊ ቡድን 
ተጫዋች ሆኖ ባደረጋቸው በተለያዩ የአፍሪካ 
ዋንጫዎች ላይ ኢትዮጵያን በመወከል፣ ከቡድኑ ጋር 
ታሪካዊ ተብሎ እስካሁን የሚጠቀሰውን ሦስተኛውን 
የአፍሪካ ዋንጫ ለኢትዮጵያ ከፍ ያደረገ ድንቅ እግር 
ኳሰኛ እንደነበርም የታሪክ መዛግብት ያስረዳሉ።

በ1954 ዓ.ም. በአዲስ አበባ በተደረገው የ3ኛ 
አፍሪካ ዋንጫ ፍጻሜ ግብፅን 4 ለ2 ኢትዮጵያ 
ስታሸንፍ ወሳኝ ግብ ያስቆጠረው ሉቺያኖ ቫሳሎ፣ 
እግር ኳስ እንዲህ እንደ አሁኑ ባልዘመነበት በዚያን 
ዘመን ከተጫዋችነት ሕይወቱ በተጨማሪ የኢትዮጵያን 
ብሔራዊ ቡድን በማሠልጠን ታሪክ የሚያስታውሰው 
ድንቅ እግር ኳሰኛ ነበር።   

በኢትዮጵያ እግር ኳስ ታሪክ ውስጥ ብቸኛው እና 
ትልቁ ድል ሲገኝ የቡድኑ መሪ  በኤርትራ የተወለደው፣ 
ባለ ቅይጥ ዜግነቱ፣ በጣሊያንኛ ስም የሚጠራው 
የያኔው ታላቁ ተጫዋች ሉቺያኖ ቫሳሎ ነበር። ሉቺያኖ 
የተወለደው ከጣሊያናዊ የቱስካን ወታደር አባት 
ቪቶሪዮ ቫሳሎ እና ከኤርትራዊት እናቱ ምብራቅ 
አብርሃም ነበር። 

ከምንም ነገር ቀልድና ጨዋታ በመፍጠር 
የሚታወቀው ሉቺያኖ በአስመራ ጭርንቁስ መንደሮች 
እግር ኳስን መጫወት ጀመረ። በአርነት ወይም (ነፃነት) 
ጎዳና ለሲኒማ ኢምፔሮ ቅርብ የሆነውና በአስመራ 
ከሚገኙ ኃይማኖታዊ ትምህርት ቤቶች አንዱ የነበረው 
ኮሌጂዮ ላቬላ የሉቺያኖ የእግርኳስ ሕይወት በጥሩ 
ሁኔታ እንዲጀምር መንገድ ከፍቷል። ይህ የካቶሊክ 
ካቴድራል ትምህርት ቤት ስቴላ አስመሪና (የአስመራ 
ኮከብ) ተብሎ የሚጠራ የእግር ኳስ ቡድን ነበረው። 

ጥቁርና ነጩ የቡድኑ መለያ በጣልያን- ኤርትራዊ 
(ኢታሎ-ኤርትራ) ጥንድ-ማንነት ላይ የተመሠረተው 
ቡድን መገለጫ ሆነ። በወቅቱ ክለቡ የተቋቋመበት 
ዋነኛ ምክንያት የቤተክርስቲያኗ አስተዳደሮች 
በከተማዋ በሚኖሩ ክልስ ታዳጊዎች አዕምሮ ውስጥ 
የሰፈነውን አሉታዊ የሥነ-ልቦና ተጽዕኖ ለማስወገድ 
እንዲያስችል ታስቦ ነበር። በጊዜው ከጣልያናውያን 
አባቶች የሚወለዱ ልጆች በአባቶቻቸው ያለመፈለግ 
ችግር ይገጥማቸዋል። በኤርትራውያኑ ዘንድም ቢሆን 
የጨቋኙና ቅኝ ገዢው ዘር በመሆናቸው የመገለል እና 
የመነጠል ጫና ይደርስባቸዋል።

ሉቺያኖ በስቴላ አስመሪና በግራ መስመር 
ተከላካይነት መጫወት ቢጀምርም ከቡድኑ ጋር 
ለረጅም ጊዜ የዘለቀ ቆይታ አላደረገም። የእግርኳስ 
ክለቡ የተጫዋቹን ፍላጎት ማሟላት አልቻለም። 
ሉቺያኖም የሌሎች ክለቦችን ትኩረት አገኘ። የሀገሪቱ 
የምድር ባቡር ሠራተኞች ጠርተው አወያዩት። ግሩፖ 
ስፖርቲቮ ፌሮቬሪ በኤርትራ የባቡር ድርጅት ክለብ 
ነበር። ድርጅቱ በባቡር መንገድ ጥገና ሠራተኝነትና 
በተጫዋችነት ሉቺያኖን ለመቅጠር ቢደራደርም 
የተጫዋቹ ልብ ግን ወደ ሰማያዊ ለባሾቹ ገጀረት 
አደላ።

በከፍተኛ የኑሮ ውጣ ውረድ ውስጥ ያለፉ 
የኤርትራ ተወላጆችን የያዘው ይህ ቡድን የሉቺያኖ 
ማረፊያ ሆነ። የቡድኑ አባላት በከፍተኛ አንድነትና 
ጠንካራ የቡድን መንፈስ የተሳሰሩ ነበሩ። የተለያዩ 
የገንዘብ ማግኛ ዘዴዎችን በመጠቀምና በየሳምንቱ 

መጠነኛ መዋጮ በማሰባሰብ የቡድኑን የበጀት እጥረት 
ለመቀነስ ይጥሩ ነበር። 

ሉቺያኖ በገጀረት እ.ኤ.አ ከ1953 -1958 ዓ.ም 
ባሳለፈው የስድስት ዓመታት ቆይታ ቡድኑ ወደ 
ከፍተኛው የሊግ እርከን እንዲያድግ አይነተኛ 
አስተዋጽኦ አድርጓል። ወደ ከፍተኛው ዲቪዚዮን 
ባለፉበት ዓመትም ገጀረት ከጣልያን ቡድኖች አንዱ 
በነበረው ግሩፖ ስፖርቲቭ ቪስቲኒቲ ላይ የተቀዳጀው 
የ 4-0 ድል የሉቺያኖን የላቀ ችሎታ ያሳየ ነበር። 
በጨዋታው ሉቺያኖ ያሳየው ብቃት ለኢትዮጵያ 
ብሄራዊ ቡድን ለመጫወት ያስቻለውን የመጀመሪያ 
ጥሪ አስገኘለት።

የሉቺያኖ ቀጣይ ማረፊያ ግሩፖ ስፖርቲቮ ነበር 
ይህ ቡድን አስመራ በአሠልጣኝ ኤንዞ አርቺዮሊ 
አማካኝነት ሶስት የሊግ ዋንጫዎችን እ.አ.አ. 
በ1945፣ በ1947 እና በ1948 ማሸነፍ ቻለ። ሉቺያኖ 
ወደዚህ ክለብ በገባበት ጊዜ ቡድኑን በአምበልነት 
የሚመራው በአስመራ የሚገኙ የጣልያን ስፖርተኞች 
ምልክት የነበረው እና ‘ኤርትራዊው ሄሬራ’ በመባል 
የሚታወቀው ማሲሞ ፌኒሊ ነበር። ፌኒሊ በጣሊያን 
እንደተወለደ ቤተሰቦቹ ይዘውት ወደ አስመራ መጡ። 
ጣልያናዊው ተጫዋች እ.ኤ.አ. እስከ 1974 ዓ.ም 
በነበረው የኤርትራ ቆይታው በሀገሪቱ እግር ኳስ ላይ 
ትልቁን ዐሻራ ያሳረፈ ሰው መሆን ችሏል። 

ቀጣዩ የሉቺያኖ የክለብ ዝውውር በክልስነቱ 
የሚፈጠርበትን አሉታዊ ተጽዕኖ በጉልህ ያመላከተ 
ነው። በ1950ዎቹ መጨረሻ ግሩፖ ስፖርቲቮ አስመራ 
የተባለው የጣልያኖች ቡድን ለሉቺያኖ የኮንትራት 
ጥያቄ አቀረበለት። የወቅቱ የክለቡ ፕሬዚዳንት 
ሰርጂዮ ሴሬኞ ወርሀዊ 600 የኢትዮጵያ ብር ደመወዝ 
እና በጣሊያኖቹ በሚተዳደረው የባቡር ትራንስፖርት 
ከፍተኛ ባለሥልጣን መሥሪያ ቤት ውስጥ በመደበኛ 
ሥራ የመቀጠር እድል አመቻቹለት። ለተጫዋቹ 
የቀረበለት ይህ ግብዣ እምቢ የሚለው አልነበረም። 

 እናቱን እንዲሁም ሁለቱን ታናናሽ ወንድምና 
እህቱን (ኢታሎ እና ሊና) የሚረዳበትን አጋጣሚ 
ፈጠረለት። ይህን መጠሪያ ያገኘውም ታዋቂው 
ጣልያናዊ ሥራ ፈጣሪ (ኢንተርፕረነር) ፍራንቼስኮ 
ሲሴሮና በዘመኑ በፋሽስቶች ከሚመሩት የእግርኳስ 
ቡድኖች መካከል አንዱ የሆነው ይህ ክለብ በጋራ 
የመስራት ስምምነትን ከፈጠሩ በኋላ ነው።

የዓድዋው ሽንፈት በተለይ በጣሊያን ከፍተኛ 
ውዝግብን ፈጥሯል። በሽንፈቱ ምክንያት በሀገሪቱ 
የነበሩት ከፍተኛ የትምህርት ተቋማት ተዘግተው 
የጣሊያን ጠቅላይ ሚኒስትር ፍራንቼስኮ ክሪስፒም 
ከሥልጣን ራሳቸውን አገለሉ። አዲሱ የስታዲየሙ 
ስያሜም እ.ኤ.አ. በ1962 በኢትዮጵያና ኤርትራ 
መካከል ለተፈጠረው የመዋሀድ ውሳኔ መንገድ 
አመቻቸ። እ.ኤ.አ. በ1953 የኤርትራ የእግር ኳስ 
ሻምፒዮና ከኢትዮጵያ የእግር ኳስ ውድድር ጋር 
ተቀላቀለ። ከኤርትራ ሦስት ቡድኖች፣ ከሸዋ ክፍለ ሀገር 
እና ከሐረር ጠቅላይ ግዛት ሌሎች አምስት ቡድኖች 
ተውጣጥተው የ8-ክለቦች ሻምፒዮና ተጀመረ። 

በወቅቱ በኤርትራ ይኖር የነበረው 1.5 ሚሊዮን 
ሕዝብ ከ23 ሚሊዮኑ የኢትዮጵያ ሕዝብ አንፃር ሲታይ 
አነስተኛ መጠን የነበረው ቢሆንም ኤርትራውያኖቹ 

ከጣሊያን ባገኙት ልምድ የስፖርት ባህላቸው 
ከኢትዮጵያ የተሻለ ደረጃ ነበረው። ያኔ የኤርትራ 
ቡድኖች በተለያዩ ውድድሮች ይሳተፉ ነበር። ይህ 
“ፕሮፓጋንዳ” የሚል ስያሜ የነበረው ውድድር 
በተለያዩ የኤርትራ ክፍሎች ወዲያው ተስፋፋ። 

እ.ኤ.አ በ1940ዎቹ የኤርትራ ቡድኖች ከጣልያኖቹ 
ጋር በመቀላቀል በሻምፒዮናው መሳተፍ ጀምረው 
ነበር። ሀማሴን የተባለው ቡድንም በውድድሩ 
ከቀድሞው አሸናፊ ግሩፖ ስፖርቲቮ አስመራ ጋር 
በተመሳሳይ ነጥብ የሁለተኛ ደረጃን ይዞ ለማጠናቀቅ 
በቃ። እጅግ ወሳኝ ተጫዋቻቸው አብርሃ ግዛው ነበር።

ሉቺያኖ ለባጎዚ በሰጠው ቃለ-ምልልስ አብርሃን 
“ ከትውልዱ የላቀና እውነተኛ አሸናፊ!” ሲል 
ይገልፀዋል። አብርሃ ጥሩ የቅጣት ምት ባለሟል 
እንደነበር ይነገራል። ኤርትራዊ ሆኖ የጣልያን ክለብን 
መለያ የለበሰ የመጀመሪያው ተጫዋች ነበር። እ.ኤ.አ 
በ1950ዎቹ መባቻ የአብርሃ የፊዮረንቲና ዝውውር 
ጫፍ ደርሶ በዘረኝነት ችግር እንዳልተፈፀመ በጊዜው 
በምስራቅ አፍሪካ ከነበሩ ጣሊያናውያን የስፖርት 
ጋዜጠኞች መካከል ታዋቂው ኤንሪኮ ማንዴ እ.ኤ.አ 
በ1952 አካባቢ በወጣው መጽሔት ላይ ባሰፈረው 
ጽሁፉ ያስረዳል።

ከኢትዮ-ኤርትራ የእግርኳስ ሊግ ውህደት 
በኋላ በነበሩት ሰባት ዓመታት ከኤርትራ የመጡ 
ቡድኖች አራት ጊዜ ሻምፒዮን መሆን ችለዋል። 
ሐማሴን እ.ኤ.አ በ1955 እና በ1957 ሻምፒዮናውን 
ሲያሸንፍ፣ አካለ ጉዛይ በ1958 እና የቴሌኮሙኒኬሽን 
ስፖርት ክለብ (ኋላ ገጀረት ተብሎ የተጠራው) 
በ1959 የሻምፒዮንነት ክብርን ተጎናጽፈዋል። እ.ኤ.አ 
በ1950ዎቹና በ1960ዎቹ አብዛኞቹ የኢትዮጵያ 
ብሔራዊ ቡድን አባላት ከኢትዮ-ኤርትራ ውህደት 
የተገኙ ተጫዋቾች ነበሩ። 

ከእነዚህ ተጫዋቾች አንዱ ሉቺያኖ ቫሳሎ ነበር። 
ሉቺያኖ እ.ኤ.አ በ1956 የመጀመሪያ የብሔራዊ 
ቡድን ጥሪ ደረሰው። ከዚያ በኋላ ከአስር ዓመታት 
በላይ ቁልፍ ተጫዋች ሆኖ ኢትዮጵያን አገልግሏል። 
ሉቺያኖ ለብሔራዊ ቡድን ከተመረጠ በኋላ የተለያዩ 
ተግዳሮቶች ገጥመውታል። በጊዜው ኤርትራውያኑ 
ተጫዋቾች በኢትዮጵያውያኑ ላይ የነበራቸው ቅራኔ 
የሕብረት ግንኙነቱን ቀላል አላደረገውም። ሉቺያኖ 
እንዲያውም ከታላቁ ኢትዮጵያዊ የእግር ኳስ ሰው አቶ 
ይድነቃቸው ተሰማ ጋር የነበረው ግንኙነት መጀመሪያ 
ላይ ጥሩ የሚባል አልነበረም።

ሉቺያኖ በግሩፖ ስፖርቲቮ አስመራ ለሁለት 
ዓመታት ከተጫወተ በኋላ ወደ ድሬዳዋው ጥጥ 
ማህበር (ኮተን) አመራ። የወቅቱ የኢትዮጵያ 
ሻምፒዮን የነበሩት ኮተኖች ቡድናቸውን ለማጠናከር 
በሐማሴን ጥሩ አጥቂነቱን ያስመሰከረው የሉቺያኖ 
ታናሽ ወንድም ኢታሎን ጨምረው አስፈረሙ።

 በኮተን የሉቺያኖ የመጀመሪያ የውድድር ዘመን 
የተሳካ አልነበረም። ቡድኑ በከተማ ተቀናቃኙ ኢትዮ 
ሲመንት ከባድ ፉክክር ገጥሞት የዋንጫ ድሉን 
ማስጠበቅ ሳይችል ቀረ። እ.ኤ.አ ከ1960-1965 
ድረስ ሁለቱ የምስራቅ ኢትዮጵያ ኃያላን በኢትዮጵያ 
ሻምፒዮና ላይ ከፍተኛ የበላይነት አሳይተዋል። ኮተን 
ክለብም በቫሳሎ ወንድማማቾች ብቃት ታግዞ ሶስት 

የሊግ ድሎችን እ.ኤ.አ በ1962፣ በ1963 እና በ1965 
ተጎናፀፈ። ቡድኑ በአፍሪካ የአሸናፊዎች–አሸናፊ 
ዋንጫ ግማሽ ፍጻሜ መድረስ ችሎ ነበር።

በ3ኛው የአፍሪካ ዋንጫ የቫሳሎ ወንድማማቾች 
የብቃት ከፍታ በገሀድ ታየ። የፍጻሜው ጨዋታ እ.ኤ.አ 
በጥር 1962 በአዲስ አበባ ስታዲየም በቀዳማዊ ኃይለ 
ሥላሴ ተመልካችነት የተደረገ ነበር። ከሁለት ዓመት 
በፊት እ.ኤ.አ በ1960 አበበ ቢቂላ በሮም ኦሎምፒክ 
በባዶ እግሩ ሮጦ ባመጣው ተዓምራዊ የወርቅ 
ሜዳልያ ድል የሀገሪቱን የስፖርት ግርማ ሞገስ ከፍ 
አድርጎት ነበር። በእርግጥ በ1960ው የአፍሪካ ዋንጫ 
የኢትዮጵያ ብሔራዊ ቡድን ውጤት አስከፊ የሚባል 
ነበር። በሶስት ቡድኖች ተሳትፎ ብቻ በተካሄደው 
የአፍሪካ ዋንጫ ውድድር ኢትዮጵያ በተባበሩት አረብ 
ሪፐብሊክ (ግብጽ) እና ሱዳን 5 ጎሎች ተቆጥረውባት፤ 
ምንም ጎል ሳታስቆጥር ከውድድሩ ተሰናበተች። 

ይህ ደካማ ውጤት አቶ ይድነቃቸው ተሰማን 
አነቃቸው። በኤርትራውያን ተጫዋቾች ላይ 
የነበራቸውን ቸልተኝነኝትም እንዲተው አደረጋቸው። 
የቡድኑ ድክመት አቶ ይድነቃቸው ቀድሞ በብሔራዊ 
ቡድኑ የሚታየውና ኤርትራውያንን ያለማካተት 
ልማድን እንዲለውጡ አስገድዷቸው በቡድኑ ውስጥ 
ከስድስት በላይ ቋሚ ተሰላፊ ኤርትራውያን ታዩ። 
አቶ ይድነቃቸው የአምበልነት ማዕረጉን ለሉቺያኖ 
ለመስጠት ባይፈልጉም በቡድን አጋሩ መንግሥቱ 
ወርቁ ጉትጎታ ሉቺያኖ በአምበልነት የኢትዮጵያን 
ብሔራዊ ቡድን እንዲመራ ተደረገ።

  በአራት ቡድኖች መካከል በተካሄደውና 
በ3ኛውን የአፍሪካ ዋንጫ። በቀዳማዊ ኃይለሥላሴ 
ስታዲየም በተደረገው የመጀመሪያ የግማሽ ፍፃሜ 
ጨዋታ በሉቺያኖ 2 ጎሎች፣ በመንግሥቱ 1 ጎል እና 
በተክሌ ኪዳኔ ተጨማሪ 1 ጎል አማካኝነት ኢትዮጵያ 
ቱኒዝያን 4-2 ረታች።

 በፍፃሜው ጨዋታ ግብጾች ባልተረጋጋው 
የኢትዮጵያ ብሔራዊ ቡድን ላይ በ35ኛው ደቂቃ 
በበደዊ አብድልፈታህ አማካኝነት ጎል አግብተው 
እስከ 75ኛው ደቂቃ ድረስ በመሪነት ዘለቁ። በ75ኛው 
ደቂቃ ላይ ተክሌ ኪዳኔ ኢትዮጵያን አቻ አደረገ። 
የበደዊ ሁለተኛ ግብ ግብፅን ዳግም መሪ አደረገ። 
ጨዋታው ሊጠናቀቅ 6 ደቂቃዎች ሲቀሩ ሉቺያኖ 
ያስቆጠራት ግብ የኢትዮጵያ ብሔራዊ ቡድንን ወደ 
ዳግም አቻነት መለሰች። ይህች ጎል የግብጾችን ሞራል 
አወረደች። በጭማሪው ሰዓት ኢትዮጵያውያኖች 
በተዳከሙት ግብጾች ላይ ከፍተኛ ብልጫን አሳዩ። 
ኢታሎና መንግሥቱ አከታትለው ጎሎችን በማስቆጠር 
ለብሔራዊ ቡድናቸው የ 4-2 ድልን አስገኙ። 
ኢትዮጵያም የመጀመሪያውንና ብቸኛውን የአፍሪካ  
ዋንጫ አሸነፈች።

በእግር ኳስ ሕይወት የመጨረሻ ዓመታት 
የቅዱስጊዮርጊስ ስፖርት ክለብን በአሠልጣኝነት 
ጭምር ያገለገሉት የኢትዮጵያ እግርኳስ ባለውለታ 
ሉቺያኖ ቫሳሎ ኑሮአቸውን ባደረጉበት ጣሊያን ሀገር 
በኢትዮጵያ ዘመን አቆጣጠር በመስከረም 2014 
ዓ.ም ከዚህ ዓለም በሞት ተለይተዋል። እኛም እኚህን 
የኢትዮጵያ እግር ኳስ ባለውለታ ነፍስ ይማር ለማለት 
እንወዳለን።

ስፖርት
ሲምቦ ዓለማየሁ - የዓመቱ ኮከብ ወጣት አትሌት እጩ
ቦጋለ አበበ

የዓለም አትሌቲክስ በተለያዩ ዘርፎች የዓመቱን 
ምርጥ አትሌቶች የመጨረሻ ሁለት እጩዎች ይፋ 
ሲያደርግ የኦሊምፒክ ማራቶን ቻምፒዮኑ ታምራት 
ቶላ ከቤት ውጪ ውድድሮች ዘርፍ ላይ መካተቱ 
ይታወቃል። የዓለም አትሌቲክስ ከቀናት በፊት 
የዓመቱን ወጣት ኮከብ አትሌቶች (ከ20 ዓመት 
በታች) የመጨረሻ ሦስት እጩዎች ይፋ ሲያደርግም 
ኢትዮጵያዊቷ ሲምቦ ዓለማየሁ አንዷ ሆናለች።

በ2024 የውድድር ዓመት በፓሪስ ኦሊምፒክ፣ 
በዓለም የቤት ውስጥ ቻምፒዮና፣ በዓለም ከ20 
ዓመት በታች ቻምፒዮና፣ በዓለም ሀገር አቋራጭ 
ቻምፒዮናና በሌሎች የግል ውድድሮች አስደናቂ 
ብቃት ማሳየት የቻሉ እድሜያቸው ከ20 ዓመት በታች 
የሆኑ አትሌቶች እጩ ሆነው መቅረባቸውን የዓለም 
አትሌቲክስ አስታውቋል። 

በሴቶች ከመጨረሻዎቹ ሦስት እጩዎች አንዷ 
መሆን የቻለችው ወጣቷ አትሌት ሲምቦ ዓለማየሁ፣ 
በዓለም ከ20 ዓመት በታች ቻምፒዮና በ3ሺ ሜትር 
መሰናክል አሸናፊ መሆኗ የሚታወስ ሲሆን፣ በፓሪስ 
2024 ኦሊምፒክም በተመሳሳይ ርቀት ድንቅ ተፎካካሪ 
በመሆን አምስተኛ ደረጃን ይዛ ነበር ያጠናቀቀችው። 
ይህም የውድድር ዓመቱ ስኬቷ ከእድሜ አንፃር 
የዓመቱን ኮከብ ወጣት አትሌቶች ሽልማት ለማሸነፍ 
እንድትታጭ አድርጓታል። 

ሲምቦ እንደ በርካታ ከዋክብት አትሌቶች ሁሉ 

የአትሌቲክስ ሕይወትን የጀመረችው የመጀመሪያ 
ደረጃ ተማሪ ሳለች ነው። ለዚህም በፕሮፌሽናል 
ደረጃ የሩጫ ልምምዶችን ትሰራ የነበረች ታላቅ እህቷ 
እንዲሁም የአካል ማጎልመሻ መምህሯ ያበረታቷት 
እንደነበር ለዓለም አትሌቲክስ በአንድ ወቅት 
በሰጠችው ቃለምልልስ ተናግራለች። 

ሲምቦ አትሌቲክስን ስትጀምር ቤተሰቦቿ 
ከስፖርቱ ይልቅ ትምህርቷ ላይ ብቻ እንድታተኩር 
ነበር ፍላጎታቸው። አባቷ ግን በተለየ ሁኔታ 
በአትሌቲክስ ሕይወቷ እንድትገፋበት ያግዟት 
ነበራቸው። "አባቴ አትሌት እንድሆን የተለየ ፍላጎት 
ነበረው፣ ይህ ፍላጎቱ ምናልባት ልጅ እያለሁ ፈጣን 
ስለነበርኩ የመነጨ ይሆናል፣ የትም ቦታ ሲልከኝ 
ፈጥኜ ስራዬን ጨርሳለሁ፣ በዚህ ላይ አትሌት የመሆን 
ፍላጎቴንም የተረዳ ይመስለኛል" ትላለች።

ተወልዳ ያደገችው ሳሙዔል ተፈራ፣ ኮረኒ 
ጀሊላ፣ ሹራ ቂጣታና ሌሎችም አትሌቶች በተገኙበት 
ምዕራብ ሸዋ ነው፡፡ ወደ አትሌቲክስ ሕይወት 
እንድትገባ ምክንያት የሆነቻት ግን ከልጅነት አንስቶ 
ስትሮጥ እየተመለከተቻት ያደገችው ጀግናዋን አትሌት 
ደራርቱ ቱሉ ናት፡፡ ‹‹አባቴ በአትሌቲክስ እንድገፋ 
ሊያበረታታኝ የቻለው በደራርቱ ምክንያት ነው፣ 
ምክንያቱም እሷ እንደ ሀገር ኩራት ከመሆኗ ባሻገር 
ለበርካቶች ተነሳሽነት ምክንያት ነች፣ ከልጅነቴ ጀምሮ 
እወዳታለሁ፣ የ5ኛ ክፍል ተማሪ ሳለሁ የእሷ ፎቶ 
ግራፍ በደብተሮቼ ውስጥ አይጠፋም ነበር›› በማለት 
ሲምቦ ትናገራለች፡፡ 

ሲምቦ ከሌሎች የመም ውድድሮች ይልቅ 
ፈታኙን የ3ሺ ሜትር መሰናክል መምረጧ ራሷን 
በአስቸጋሪ ነገሮች ለመፈተን ካላት ፍላጎት የመነጨ 
መሆኑን ታስረዳለች፡፡ ‹‹ፈታኝ ነገሮችን መሞከር 
እወዳለሁ፣ ለዚህም ከወንዶች ጋር ሳይቀር 

እየተወዳደርኩ አሸንፍ ነበር፣ ፈረስም እጋልብ ነበር፣ 
ለዚህም ይመስለኛል ከልጅነቴ አንስቶ ጠንካራ 
የነበርኩት›› ትላለች፡፡  የሲምቦ አሰልጣኝ ብርሃኑ 
መኮንን ሲናገርም ‹‹እሷ በተፈጥሮ ጠንካራ ተፎካካሪና 
አሸናፊ ነች፣ ከመጀመሪያ ዓለም አቀፍ ውድድሯ 
ጀምሮ የመጣችበት መንገድም ይህን ያረጋግጣል፣ ገና 
ወደፊትም ብዙ ስኬቶች ይኖሯታል›› በማለት ከዓመት 
በፊት ለዓለም አትሌቲክስ አስተያየቱን ሰጥቷል፡፡

እጩ ሆና የቀረበችው ሌላኛዋ አትሌት 
ሰርቢያዊቷ የከፍታ ዝላይ ተወዳዳሪ አንጀሊና ቶፒክ 
ናት። ይህች ወጣት አትሌት በዓለም ከ20 ዓመት 
በታች አትሌቲክስ ቻምፒዮና የከፍታ ዝላይ የወርቅ 
ሜዳሊያ አሸናፊ ስትሆን፣ በፓሪስ ኦሊምፒክ የፍፃሜ 
ተፋላሚና በዓለም የቤት ውስጥ ቻምፒዮና አምስተኛ 
ደረጃን ይዛ አጠናቃለች። 

ሦስተኛዋ እጩ ቻይናዊቷ የጦር ውርወራ 
ተወዳዳሪ ያን ዢዪ ስትሆን፣ የዓለም ከ20 ዓመት 
በታች ቻምፒዮና የወርቅ ሜዳሊያ ከማሸነፏ 
በተጨማሪ የዓለም ከ20 ዓመት በታች የጦር ውርወራ 
ክብረወሰንን መስበር ችላለች። ይህም ክብረወሰኗ 
ከሁለቱ ተፎካካሪዎቿ አንፃር በውድድር ዓመቱ 
የተሻለች ስኬታማ ወጣት አትሌት ሆና ሽልማቱን 
ለማሸነፍ እንድትታጭ አድርጓታል። 

የእነዚህ እጩ ኮከብ አትሌቶች የሽልማት 
ስነስርዓት በመጪው የፈረንጆች ወር የመጀመሪያ 
ቀን በሞናኮ ሲካሄድ በአዋቂዎቹም አሸናፊ የሚሆነው 
አትሌት በተመሳሳይ ቀን ይከናወናል፡፡ 

የሐራጅ ሽያጭ ማስታወቂያ
በፍ/ባለመብት ዶ/ር ግርማ ብርሀኑ እና የፍ/ባለዕዳ ወ/ሮ ያለምዘውድ አዳነ መካከል ስላለው 

የፍርድ አፈጻጸም ጉዳይ የፌዴራል መጀመሪያ ፍ/ቤት በመ/ቁጥር/160239 በ13/11/2014 

ዓ/ም እና በኮ/መ/ቁ/183247 በ15/02/2015ዓ/ም በዋለው ችሎት በሰጠው ትዕዛዝ መሠረት 

በየካ/ክ/ከተማ ወረዳ 10 የቤት ቁጥር አዲስ የሆነው ቤት በአመልካች ስም የተመዘገበ ስፋቱ 

269 ካ/ሜ የሐራጅ መነሻ ዋጋ ብር 26,442,855 (ሃያ ስድስት ሚሊዮን አራት መቶ አርባ 

ሁለት ሽህ ስምንት መቶ ሃምሳ አምስት ብር) ሆኖ የትራዛክሽን ታክስ ገዥ

የሚከፍል መሆኑ ታውቆ ታህሳስ 15 ቀን 2017 ዓ/ም በሐራጅ ይሸጣል፡፡ የተጫራቾች ምዝገባ 

5፡00 ሰዓት ተጀምሮ የቀረቡ ተጫራቾች ተመዝግበው እንደተጠናቀቀ ወዲያውኑ ጨረታው 

የሚካሄድ ይሆናል፡፡

የሐራጁ ሽያጭ የሚካሄደው በፌዴራል ፍርድ ቤቶች የፍርድ አፈጻጸም ዳይሬክቶሬት የጨረታ 

አዳራሽ ውስጥ ሲሆን፣ ንብረቱን ተጫርተው ለመግዛት የሚፈልጉ ተጫራቾች ከጨረታው 

ቀደም ብሎ ባሉት አራት የሥራ ቀናቶች ውስጥ ባለመብቱ ለማስጎብኘት በሚመርጧቸው 

ሶስት የስራ ቀናት በፌ/ፍ/ቤቶች ፍርድ አፈፃፀም ዳይሬክቶሬት ሐራጅ ክፍል ድረስ ከጠዋቱ 

በ3፡30 ሰዓት  ብቻ በመገኘትና ባለመብቱ በሚያቀርበው ትራንስፖርት ንብረቱን ባለበት ቦታ 

ድረስ በመውሰድ ለመጐብኘት የሚችሉ ሲሆን እያንዳንዱ ተጫራች በሚጫረትበት ወቅት 

የንብረቱን መነሻ ግምት 1/4 ኛውን በንግድ ባንክ በተረጋገጠ C.P.O ማስያዝ ይኖርበታል፡፡ 

ከ1/4ኛው አስበልጦም ሆነ አሳንሶ የሚመጣ ተጫራች በጨረታው አይካፈልም፡፡ በጨረታው 

አሸናፊ የሆነው ግለሰብ አሸናፊ የሆነበትን ገንዘብ በአጠቃላይ ጨረታውን ከአሸነፈበት ቀን 

ጀምሮ በፍ/አፈ/ዳ/ ስም C.P.O አሰርቶ በኢትዮጵያ ንግድ ባንክ ብቻ ሙሉ ገንዘቡን በ15 

ቀናት ውስጥ ገቢ ማድረግ አለበት በጨረታ አሸናፊ የሆነ በጨረታ ያሸነፈበትን ገንዘብ ገቢ 

ሳይደረግ ቀርቶ በቀጣይ ጨረታ ተደርጎ ጨረታው ከበፊቱ ጨረታው ቀንሶ ከተሸጠ ገዥው 

በልዩነት ተጠያቂ እንደሚሆን የፍ/አፈ/ዳይሬክቶሬት ንብረቱን በህጋዊ መንገድ በሐራጅ 

ስለመሸጡ ለሚመለከተው አካል ማስረጃ ከመጻፍ ባለፈ ስም የማዛወር ግዴታ የሌለበት 

መሆኑን እንገልፃለን፡፡

በኢ.ፌ.ዴ.ሪ. ጠቅላይ ፍ/ቤት የፌዴራል ፍ/ቤቶች
 የፍርድ አፈፃፀም ዳይሬክቶሬት   

የሐራጅ ሽያጭ ማስታወቂያ
በፍ/ባለመብት ወ/ሮ የሺእመቤት እጅጉ እና የፍ/ባለዕዳ ወ/ሮ ሳራ እጅጉ መካከል ስላለው የፍርድ አፈጻጸም 

ጉዳይ የፌደራል መጀመሪያ ደረጃ ፍ/ቤት በመ/ቁጥር/174371 በ16/5/2014 ዓ/ም እና በ14/07/2014 ዓ/ም በኮ/

መ/ቁ/195093 በ26/6/2016 ዓ/ም በዋለው ችሎት በሰጠው ትዕዛዝ መሠረት በየካ ክ/ከተማ ወረዳ 01 ውስጥ 

የሚገኝ የቤት ቁጥር 033 በሆነው ይዞታ ላይ የሚገኝ የቤት ቁጥር 033 የሆነው ዋና ቤትና በግቢው ውስጥ 

የሚገኘው ቆርቆሮ በቆርቆሮ የተሰራው አንድ ክፍል ቤት የሐራጅ መነሻ ዋጋ ብር 8,589,043.40 (ስምንት 

ሚሊዮን አምስት መቶ ሰማኒያ ዘጠኝ ሺህ አርባ ሶስት ብር 40/100) በቁጥር የካ/196293/09 የተመዘገበ ካርታ 

ያለው የቦታው ስፋት ጠቅላላ በፕሮፖርሽን የሚደርሰው 337 ካ/ሜ መሆኑ በይዞታው ውስጥ የመንግስት ቤት /

የቀበሌ/ ቤቶች ያሉ በይዞታው ከቀበሌ ቤቶች ጋር በአንድ ፓርሴል ውስጥ የሚገኝ በንፅፅር ወይም በፕሮፖርሽን 

337 ካ/ሜ በካርታ ካለው ውስጥ የቤት/ቁ/033/5 የሚገኝ መሆኑ ለዚህ ሰርቪስ ቤት ውሳኔ ያላረፈበት ወይም 

የማይሸጥ መሆኑ ይህ ሰርቪስ ቤት በካርታ ካለው የሚደርሰው ቦታ ሲቀነስ ለዋናው ቤት ቦታ ድርሻ 273.4 

ካ/ሜ በግቢው ውስጥ ያለው ፍ/ያረፈበት የቤት ቁጥር 033 ዋና ቤት እና ቆርቆሮ በቆርቆሮ የሆነው ቤት በልኬት 

የተረጋገጠ የቤቶች ስፋት 88.79 ካ/ሜ አጠቃላይ ፍርድ ያረፈበት የቤት ቁጥር 033 ዋና ቤት እና ቆርቆሮ 

በቆርቆሮ ቤት የቤቶቹ ስፋት በልኬት 88.79 ካ/ሜ የቦታው ስፋት በንፅፀር 273. 4 ካ/ሜ ሆኖ የትራንዛክሽን 

ታክስ ገዥ የሚከፍል መሆኑ ታውቆ ታህሳስ 17 ቀን 2017 ዓ/ም በሐራጅ ይሸጣል፡፡ የተጫራቾች ምዝገባ                             

8፡30 ሰዓት ተጀምሮ የቀረቡ ተጫራቾች ተመዝግበው እንደተጠናቀቀ ወዲያውኑ ጨረታው የሚካሄድ ይሆናል።

የሐራጁ ሽያጭ የሚካሄደው በፌዴራል ፍርድ ቤቶች የፍርድ አፈጻጸም ዳይሬክቶሬት የጨረታ አዳራሽ ውስጥ 

ሲሆን፣ ንብረቱን ተጫርተው ለመግዛት የሚፈልጉ ተጫራቾች ከጨረታው ቀደም ብሎ ባሉት አራት የሥራ 

ቀናቶች ውስጥ ባለመብቱ ለማስጎብኘት በሚመርጧቸው ሶስት የስራ ቀናት በፌ/ፍ/ቤቶች ፍርድ አፈፃፀም 

ዳይሬክቶሬት ሐራጅ ክፍል ድረስ ከጠዋቱ በ3፡30 ሰዓት ብቻ በመገኘትና ባለመብቱ በሚያቀርበው ትራንስፖርት 

ንብረቱን ባለበት ቦታ ድረስ በመውሰድ ለመጐብኘት የሚችሉ ሲሆን፤እያንዳንዱ ተጫራች በሚጫረትበት ወቅት 

የንብረቱን መነሻ ግምት 1/4 ኛውን በንግድ ባንክ በተረጋገጠ c.P.O ማስያዝ ይኖርበታል፡፡ ከ1/4ኛው  አስበልጦም 

ሆነ አሳንሶ የሚመጣ ተጫራች በጨረታው አይካፈልም፡፡ በጨረታው አሸናፊ የሆነው ግለሰብ አሸናፊ የሆነበትን 

ገንዘብ በአጠቃላይ ጨረታውን ከአሸነፈበት ቀን ጀምሮ በፍ/አፈ/ዳ/ ስም c.P.O አሰርቶ በኢትዮጵያ ንግድ ባንክ 

ብቻ ሙሉ ገንዘቡን በ15 ቀናት ውስጥ ገቢ ማድረግ አለበት በጨረታ አሸናፊ የሆነ በጨረታ ያሸነፈበትን ገንዘብ 

ገቢ ሳይደረግ ቀርቶ በቀጣይ ጨረታ ተደርጎ ጨረታው ከበፊቱ ጨረታው ቀንሶ ከተሽጠ ገዥው በልዩነት 

ተጠያቂ እንደሚሆን የፍ/አፈ/ዳይሬክቶሬት ንብረቱን በህጋዊ መንገድ በሐራጅ ስለመሸጡ ለሚመለከተው አካል 

ማስረጃ ከመጻፍ ባለፈ ስም የማዛወር ግዴታ የሌለበት መሆኑን እንገልፃለን፡፡

